
Монгол Улсын Их Хурлын 2017 оны намрын ээлжит чуулганы

2018 оны 02 дугаар сарын 08-ны өдөр /Пүрэв гараг/-ийн

нэгдсэн хуралдааны гар тэмдэглэл

Улсын Их Хурлын дарга М.Энхболд ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 76 гишүүнээс 40 гишүүн ирж, 52.6 хувийн ирцтэйгээр хуралдаан 10 цаг 12 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв. 

Чөлөөтэй: Б.Бат-Эрдэнэ, О.Батнасан, Л.Болд, Д.Гантулга, Л.Мөнхбаатар, Н.Номтойбаяр, Ш.Раднаасэд, Д.Сумъяабазар, Ч.Улаан, Н.Учрал, Ц.Цогзолмаа, Б.Энх-Амгалан, Л.Энх-Амгалан, С.Эрдэнэ; 


Эмнэлгийн чөлөөтэй: С.Батболд, Д.Мурат, О.Содбилэг;

Тасалсан: О.Баасанхүү.
Хэлэлцэх асуудалтай холбогдуулан Улсын Их Хурлын гишүүн Х.Нямбаатар үг хэлэв. 

Нэг. Монгол Улсын Үндсэн хуулийн цэцийн 2018 оны 01 дүгээр дүгнэлт


Цэцийн дүгнэлттэй холбогдуулан Үндсэн хуулийн цэцийн гишүүн Т.Лхагваа оролцов.


Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Хууль зүйн байнгын хорооны ажлын албаны ахлах зөвлөх Б.Баасандорж, зөвлөх Б.Хонгорзул, Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Д.Ариунболд, референт Б.Гандиймаа нар байлцав.

Үндсэн хуулийн цэцийн дүгнэлтийг Цэцийн гишүүн Т.Лхагваа, Аюулгүй байдал, гадаад бодлогын байнгын хорооноос гаргасан санал, дүгнэлтийг Улсын Их Хурлын гишүүн А.Ундраа, Хууль зүйн байнгын хорооноос гаргасан санал, дүгнэлтийг Улсын Их Хурлын гишүүн Ц.Гарамжав нар танилцуулав.


Байнгын хорооны санал, дүгнэлттэй холбогдуулан Улсын Их Хурлын гишүүдээс асуулт гараагүй болно.

М.Энхболд: - Байнгын хорооны саналаар Монгол Улсын батлан хамгаалах тухай хуулийн 12 дугаар зүйлийн 12.1.5 дахь заалтад “дайн бүхий байдал, дайны байдал зарласан тохиолдолд Монгол Улсын зэвсэгт хүчний ерөнхий командлагчийн хэрэгжүүлэх бүрэн эрхийг хуулиар тогтоох;” гэсэн нь Монгол Улсын Үндсэн хуулийн Хорьдугаар зүйлийн “Монгол Улсын Их Хурал бол төрийн эрх барих дээд байгууллага мөн бөгөөд хууль тогтоох эрх мэдлийг гагцхүү Улсын Их Хуралд хадгална.” гэснийг зөрчсөн байна гэсэн Үндсэн хуулийн цэцийн дүгнэлтийг хүлээн зөвшөөрөх нь зүйтэй гэсэн санал хураалт явуулъя. 

Зөвшөөрсөн:

42


Татгалзсан:


13


Бүгд:



55
76.4 хувийн саналаар Байнгын хорооны санал дэмжигдлээ.

Улсын Их Хурлын дарга М.Энхболд “Үндсэн хуулийн цэцийн 2018 оны 01 дүгээр дүгнэлтийн тухай” Улсын Их Хурлын тогтоолын эцсийн найруулгыг танилцуулав. Улсын Их Хурлын гишүүдээс эцсийн найруулгатай холбогдуулан асуулт, санал гараагүй болно. Улсын Их Хурлын гишүүд тогтоолын эцсийн найруулгатай танилцлаа. /10:40 цагт/

Уг асуудлыг 10 цаг 40 минутад хэлэлцэж дуусав.

Нэг. Монгол Улсын Үндсэн хуулийн цэцийн 2018 оны 02 дугаар дүгнэлт


Үндсэн хуулийн цэцийн дүгнэлттэй холбогдуулан Үндсэн хуулийн цэцийн гишүүн Д.Наранчимэг оролцов.


Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Хууль зүйн байнгын хорооны ажлын албаны ахлах зөвлөх Б.Баасандорж, зөвлөх Б.Хонгорзул нар байлцав.

Үндсэн хуулийн цэцийн дүгнэлтийг Цэцийн гишүүн Д.Наранчимэг, Хууль зүйн байнгын хорооноос гаргасан санал, дүгнэлтийг Улсын Их Хурлын гишүүн Ц.Гарамжав нар танилцуулав.


Байнгын хорооны санал, дүгнэлттэй холбогдуулан Улсын Их Хурлын гишүүдээс асуулт гараагүй болно.

М.Энхболд: - Байнгын хорооны саналаар Иргэний хэрэг шүүхэд хянан шийдвэрлэх тухай хуульд нэмэлт, өөрчлөлт оруулах тухай хуулийн 1 дүгээр зүйлээр нэмэлт оруулсан Иргэний хэрэг шүүхэд хянан шийдвэрлэх тухай хуулийн 67 дугаар зүйлийн 67.1.5 дахь заалтад “хариуцагчийн хөрөнгө, орлого, эд хөрөнгийн эрхийн талаар холбогдох байгууллагаас тодорхойлолт, лавлагаа авах.” гэсэн нь Монгол Улсын Үндсэн хуулийн Арван дөрөвдүгээр зүйлийн 1 дэх хэсгийн “Монгол Улсад хууль ёсоор оршин суугаа хүн бүр хууль, шүүхийн өмнө эрх тэгш байна.” гэснийг зөрчсөн байна гэсэн Үндсэн хуулийн цэцийн дүгнэлтийг хүлээн зөвшөөрөх нь зүйтэй гэсэн санал хураалт явуулъя. 

Зөвшөөрсөн:

42


Татгалзсан:


16


Бүгд:



58
72.4 хувийн саналаар Байнгын хорооны санал дэмжигдлээ. 
2.Байнгын хорооны саналаар Иргэний хэрэг шүүхэд хянан шийдвэрлэх тухай хуульд нэмэлт, өөрчлөлт оруулах тухай хуулийн 2 дугаар зүйлээр өөрчлөлт оруулсан Иргэний хэрэг шүүхэд хянан шийдвэрлэх тухай хуулийн 118 дугаар зүйлийн 118.5 дахь хэсэгт “... Энэ хуулийн 67.1.5-д заасан тодорхойлолт, лавлагааг үндэслэн төлбөр гаргуулах хариуцагчийн хөрөнгө, орлого, эд хөрөнгийн эрхийг тодорхой тусган, ...” гэсэн нь Монгол Улсын Үндсэн хуулийн Арван дөрөвдүгээр зүйлийн 1 дэх хэсгийн “Монгол Улсад хууль ёсоор оршин суугаа хүн бүр хууль, шүүхийн өмнө эрх тэгш байна.” гэснийг зөрчсөн байна гэсэн Үндсэн хуулийн цэцийн дүгнэлтийг хүлээн зөвшөөрөх нь зүйтэй гэсэн санал хураалт явуулъя. 

Зөвшөөрсөн:

47

Татгалзсан:


11

Бүгд:



58
81.0 хувийн саналаар Байнгын хорооны санал дэмжигдлээ. 
М.Энхболд: - Байнгын хорооны санал дэмжигдсэн тул “Үндсэн хуулийн цэцийн 2018 оны 02 дугаар дүгнэлтийн тухай” Улсын Их Хурлын тогтоолын төслийг баталъя гэсэн санал хураалт явуулъя.

Зөвшөөрсөн: 
47

Татгалзсан:

11

Бүгд:


58

81.0 хувийн саналаар Улсын Их Хурлын тогтоол батлагдлаа.

Улсын Их Хурлын дарга М.Энхболд “Үндсэн хуулийн цэцийн 2018 оны 02 дугаар дүгнэлтийн тухай” Улсын Их Хурлын тогтоолын эцсийн найруулгыг танилцуулав. Улсын Их Хурлын гишүүдээс эцсийн найруулгатай холбогдуулан асуулт, санал гараагүй болно. Улсын Их Хурлын гишүүд тогтоолын эцсийн найруулгатай танилцлаа. /10:55 цагт/

Уг асуудлыг 10 цаг 55 минутад хэлэлцэж дуусав.
Гурав. Банкин дахь мөнгөн хадгаламжийн даатгалын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн бусад хуулийн төслүүд /эцсийн хэлэлцүүлэг/
Хэлэлцэж буй асуудалтай холбогдуулан Монголбанкны Дэд ерөнхийлөгч Б.Лхагвасүрэн, мөн банкны Санхүүгийн мэдээллийн албаны дарга Х.Батчулуун, Хууль, эрх зүйн газрын захирал Б.Ганбат, мөн газрын Хууль, эрх зүйн хэлтсийн захирал Б.Эрдэнэхуяг, Сангийн яамны Санхүүгийн бодлогын газрын дарга Ө.Баттулга, Хадгаламийн даатгалын корпорацийн гүйцэтгэх захирал Х.Бум-Эрдэнэ, мөн корпорацийн дэд захирал С.Дамдиндорж, хуульч Б.Амарбилэг нар оролцов.


Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх Л.Батмөнх, референт Г.Баярмаа нар байлцав.

Төслийг эцсийн хэлэлцүүлэгт бэлтгэсэн тухай Эдийн засгийн байнгын хорооноос гаргасан танилцуулгыг Улсын Их Хурлын гишүүн Я.Содбаатар танилцуулав.

Байнгын хорооны танилцуулгатай холбогдуулан Улсын Их Хурлын гишүүдээс асуулт гараагүй болно.

Банкин дахь мөнгөн хадгаламжийн даатгалын тухай хуульд нэмэлт, өөрчлөлт оруулах тухай хуулийн төслийн талаархи Эдийн засгийн байнгын хорооноос гаргасан зарчмын зөрүүтэй саналын томьёоллоор санал хураалт явуулав.

М.Энхболд: -1.Төслийн 1 дүгээр зүйлийн 8 дахь заалт буюу 251.2 дахь хэсгийг доор дурдсанаар өөрчлөн найруулах:

“”25.1.2.Корпорацийн Гүйцэтгэх захирал нь улсын ахлах байцаагч байх бөгөөд улсын ахлах байцаагч, улсын байцаагчийн эрхийг Монголбанкны Ерөнхийлөгч олгож, цуцална.” гэсэн саналыг дэмжье гэсэн санал хураалт явуулъя.


Зөвшөөрсөн: 
42

Татгалзсан:

15

Бүгд:


57
75.4 хувийн саналаар санал дэмжигдлээ.


М.Энхболд: -1.Байнгын хорооны саналаар Банкин дахь мөнгөн хадгаламжийн даатгалын тухай хуульд нэмэлт, өөрчлөлт оруулах тухай хуулийн төслийг бүхэлд нь нь баталъя гэсэн санал хураалт явуулъя.

Зөвшөөрсөн: 
42

Татгалзсан:

15

Бүгд:


57
73.7 хувийн саналаар хууль батлагдлаа. 

2. Байнгын хорооны саналаар Банкны тухай хуульд нэмэлт оруулах тухай хуулийн төслийг бүхэлд нь баталъя гэсэн санал хураалт явуулъя.


Зөвшөөрсөн: 
43

Татгалзсан:

14

Бүгд:


57
75.4 хувийн саналаар хууль батлагдлаа. 

3.Байнгын хорооны саналаар Зөрчлийн тухай хуульд нэмэлт, өөрчлөлт оруулах тухай хуулийн төслийг бүхэлд нь баталъя гэсэн санал хураалт явуулъя.


Зөвшөөрсөн: 
40

Татгалзсан:

17


Бүгд:


57

70.2 хувийн саналаар хууль батлагдлаа. 

4.Байнгын хорооны саналаар Зөрчил шалган шийдвэрлэх тухай хуульд нэмэлт, өөрчлөлт оруулах тухай хуулийн төслийг бүхэлд нь баталъя гэсэн санал хураалт явуулъя.


Зөвшөөрсөн: 
45

Татгалзсан:

12


Бүгд:


57

78.9 хувийн саналаар хууль батлагдлаа. 

Уг асуудлыг 11 цаг 00 минутад хэлэлцэж дуусав.

Дөрөв. Мөнгө угаах болон терроризмыг санхүүжүүлэхтэй тэмцэх тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн бусад хууль, тогтоолын төсөл /Засгийн газар 2018.01.31-ний өдөр өргөн мэдүүлсэн, төслийн үзэл баримтлалыг хэлэлцэх эсэх/
Хэлэлцэж буй асуудалтай холбогдуулан Хууль зүй, дотоод хэргийн сайд Ц.Нямдорж, Хууль зүй, дотоод хэргийн дэд сайд Б.Энхбаяр, Хууль зүй, дотоод хэргийн яамны Хууль зүйн бодлогын газрын дарга П.Сайнзориг, мөн газрын ахлах мэргэжилтэн Б.Гантуяа, Монголбанкны Хууль, эрх зүйн газрын захирал Б.Ганбат, мөн банкны Санхүүгийн мэдээллийн албаны дарга Х.Батчулуун, мөн албаны дэд дарга Т.Дуламсүрэн нар оролцов.

Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Хууль зүйн байнгын хорооны ажлын албаны ахлах зөвлөх Б.Баасандорж, зөвлөх Б.Баярмаа, референт Ч.Батбямба, Эдийн засгийн байнгын хорооны ажлын албаны зөвлөх Д.Мягмарцэрэн нар байлцав. 

Хууль санаачлагчийн илтгэлийг Хууль зүй, дотоод хэргийн сайд Ц.Нямдорж хуулийн төслийн үзэл баримтлалыг хэлэлцэх эсэх талаар Хууль зүйн байнгын хорооноос гаргасан санал, дүгнэлтийг Улсын Их Хурлын гишүүн Н.Оюундарь нар танилцуулав.

Хууль санаачлагчийн илтгэл болон Байнгын хорооны санал, дүгнэлттэй  холбогдуулан Улсын Их Хурлын гишүүн Д.Дамба-Очир, Д.Тэрбишдагва, М.Оюунчимэг, Я.Содбаатар, М.Билэгт, А.Ундраа нарын тавьсан асуултад Сангийн сайд Ч.Хүрэлбаатар, Хууль зүй, дотоод хэргийн сайд Ц.Нямдорж, Хууль зүй, дотоод хэргийн дэд сайд Б.Энхбаяр, Монголбанкны Хууль, эрх зүйн газрын захирал Б.Ганбат, мөн банкны Санхүүгийн мэдээллийн албаны дарга Х.Батчулуун нар хариулж, тайлбар хийв. 


Төслийн талаар Улсын Их Хурлын гишүүн Ж.Батзандан, Х.Нямбаатар, Я.Содбаатар, Б.Баттөмөр, М.Билэгт, Ц.Даваасүрэн нар үг хэлэв.


М.Энхболд: -Байнгын хорооны саналаар Мөнгө угаах болон терроризмыг санхүүжүүлэхтэй тэмцэх тухай хуульд нэмэлт, өөрчлөлт оруулах тухай хуулийн төслийн үзэл баримтлалыг хэлэлцэх нь зүйтэй гэсэн санал хураалт явуулъя.

Зөвшөөрсөн: 
46

Татгалзсан:

13

Бүгд:


59

78.0 хувийн саналаар Байнгын хорооны санал дэмжигдлээ.


Мөнгө угаах болон терроризмыг санхүүжүүлэхтэй тэмцэх тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Эрүүгийн хуульд нэмэлт, өөрчлөлт оруулах тухай, Терроризмтой тэмцэх тухай хуульд нэмэлт, өөрчлөлт оруулах тухай, Зөрчлийн тухай хуульд нэмэлт, өөрчлөлт оруулах тухай, Зөрчил шалган шийдвэрлэх тухай хуульд өөрчлөлт оруулах тухай, Гаалийн тухай хуульд нэмэлт оруулах тухай, Шуудангийн тухай хуульд өөрчлөлт оруулах тухай, Хуулийн этгээдийн улсын бүртгэлийн тухай хуульд өөрчлөлт оруулах тухай, Нотариатын тухай хуульд нэмэлт оруулах тухай, Хуульчийн эрх зүйн байдлын тухай хуульд нэмэлт оруулах тухай, Мөнгө угаах болон терроризмыг санхүүжүүлэхтэй тэмцэх тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төслүүд болон “Хууль батлагдсантай холбогдуулан авах зарим арга хэмжээний тухай” Улсын Их Хурлын тогтоолын төслийг анхны хэлэлцүүлэгт бэлтгүүлэхээр Хууль зүйн байнгын хороонд шилжүүлэв. 
Уг асуудлыг 12 цаг 30 минутад хэлэлцэж дуусав.
Тав. “Хүний эрхийн дэд хорооны бүрэлдэхүүнд өөрчлөлт оруулах тухай” Улсын Их Хурлын тогтоолын төсөл

Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал нар байлцав.

Тогтоолын төслийн талаар Хууль зүйн байнгын хорооноос гаргасан санал, дүгнэлтийг Улсын Их Хурлын гишүүн Ж.Батзандан танилцуулав.

Байнгын хорооны санал, дүгнэлттэй холбогдуулан Улсын Их Хурлын гишүүдээс асуулт, санал гараагүй болно.
Улсын Их Хурлын дарга М.Энхболд “Хүний эрхийн дэд хорооны бүрэлдэхүүнд өөрчлөлт оруулах тухай” Улсын Их Хурлын тогтоолын төслийн талаар танилцуулав. 
М.Энхболд: - Байнгын хорооны саналаар “Хүний эрхийн дэд хорооны бүрэлдэхүүнд өөрчлөлт оруулах тухай” Улсын Их Хурлын тогтоолын төслийг баталъя гэсэн санал хураалт явуулъя.

Зөвшөөрсөн: 
35

Татгалзсан:

23

Бүгд:


58

60.3 хувийн саналаар Улсын Их Хурлын тогтоол батлагдлаа.
Улсын Их Хурлын дарга М.Энхболд “Хүний эрхийн дэд хорооны бүрэлдэхүүнд өөрчлөлт оруулах тухай” Улсын Их Хурлын тогтоолын эцсийн найруулгыг танилцуулав. Улсын Их Хурлын гишүүдээс эцсийн найруулгатай холбогдуулан асуулт, санал гараагүй болно. Улсын Их Хурлын гишүүд тогтоолын эцсийн найруулгатай танилцлаа. /12:35 цагт/

Уг асуудлыг 12 цаг 35 минутад хэлэлцэж дуусав.

Зургаа.“Төрийн аудитын байгууллагын албан хаагчид олгох нэмэгдлийн хэмжээг тогтоох тухай” Улсын Их Хурлын тогтоолын төсөл
Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Төсвийн байнгын хорооны ажлын албаны ахлах зөвлөх Ц.Батбаатар, зөвлөх Ё.Энхсайхан нар байлцав. 


Тогтоолын төслийн талаар Төсвийн байнгын хорооноос гаргасан санал, дүгнэлтийг Улсын Их Хурлын гишүүн Б.Баттөмөр танилцуулав.
Байнгын хорооны санал, дүгнэлттэй холбогдуулан Улсын Их Хурлын гишүүдээс асуулт, санал гараагүй болно. 

М.Энхболд: -1.Байнгын хорооны саналаар “Төрийн аудитын байгууллагын албан хаагчид олгох нэмэгдлийн хэмжээг тогтоох тухай”  Улсын Их Хурлын тогтоолын төслийг баталъя гэсэн санал хураалт явуулъя.


Зөвшөөрсөн:
38


Татгалзсан:

21


Бүгд:


59

64.4 хувийн саналаар Улсын Их Хурлын тогтоол батлагдлаа. 

Улсын Их Хурлын дарга М.Энхболд “Төрийн аудитын байгууллагын албан хаагчид олгох нэмэгдлийн хэмжээг тогтоох тухай”  Улсын Их Хурлын тогтоолын эцсийн найруулгыг танилцуулав. Улсын Их Хурлын гишүүдээс эцсийн найруулгатай холбогдуулан асуулт, санал гараагүй болно. Улсын Их Хурлын гишүүд тогтоолын эцсийн найруулгатай танилцлаа. /12:41 цагт/

Улсын Их Хурлын дарга М.Энхболд Хувь хүний орлогын албан татварын тухай хуульд нэмэлт, өөрчлөлт оруулах тухай хууль, хамт өргөн мэдүүлсэн Хувь хүний орлогын албан татварын тухай хуульд өөрчлөлт оруулах тухай хуулийг хэрэгжүүлэх зарим арга хэмжээний тухай Улсын Их Хурлын тогтоол, Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай хууль, хамт өргөн мэдүүлсэн Нийгмийн халамжийн тухай хуульд нэмэлт, өөрчлөлт оруулах тухай, Хууль хүчингүй болсонд тооцох тухай, Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, Нийгмийн халамжийн сангаас олгох тэтгэвэр, тэтгэмжийн тухай хуульд өөрчлөлт оруулах тухай хуулийн зүйл заалт хүчингүй болсонд тооцох тухай хуулиудыг хэрэгжүүлэх журмын тухай хуульд нэмэлт, өөрчлөлт оруулах тухай, Цэргийн албан хаагчийн тэтгэвэр, тэтгэмжийн тухай хуульд нэмэлт, өөрчлөлт оруулах тухай, Цэргийн албан хаагчийн тэтгэвэр, тэтгэмжийн тухай хуульд өөрчлөлт оруулах тухай хуулийг дагаж мөрдөх журмын тухай хуулиудын эцсийн найруулгыг танилцуулав. Улсын Их Хурлын гишүүдээс эцсийн найруулгатай холбогдуулан асуулт, санал гараагүй болно. Улсын Их Хурлын гишүүд хууль, тогтоолын эцсийн найруулгатай танилцлаа. /12:38 цагт/

Бусад: Нийслэлийн Баянзүрх дүүргийн зорчигч тээврийн төвийн ажилтнууд, Улсын Их Хурлын гишүүн Б.Саранчимэгийн урилгаар Баянзүрх дүүргийн 97 дугаар сургуулийн багш, ажилчид, Улсын Их Хурлын гишүүн С.Чинзоригийн урилгаар Хөдөлмөр, нийгмийн хамгааллын яамны ахмадын төлөөлөл, Улсын Их Хурлын дарга М.Энхболдын урилгаар Төв аймгийн Баянцагаан сумын иргэдийн төлөөлөл, Улсын Их Хурлын гишүүн Ц.Нямдоржийн урилгаар Хан-Уул дүүргийн 11 дүгээр хорооны иргэдийн төлөөлөл, Иргэний нислэгийн Ерөнхий газрын харьяа тусгай үйлчилгээний албаны ажилчид Төрийн ордон, Улсын Их Хурлын чуулганы үйл ажиллагаатай танилцав. 


Чуулганы нэгдсэн хуралдааны бэлтгэл, зохион байгуулалтын үйл ажиллагааг Улсын Их Хурлын Тамгын газрын Хуралдаан зохион байгуулах хэлтсийн дарга З.Нямцогт, мөн хэлтсийн шинжээч Б.Баярсайхан, Р.Дэлгэрмаа нар хариуцан ажиллав.  
Хуралдаан 2 цаг 30 минут үргэлжилж, 76 гишүүнээс 58 гишүүн ирж, 76.3 хувийн ирцтэйгээр 12 цаг 42 минутад өндөрлөв. 
Тэмдэглэлтэй танилцсан: 
ТАМГЫН ГАЗРЫН ЕРӨНХИЙ 

НАРИЙН БИЧГИЙН ДАРГА 



       Ц.ЦОЛМОН
Тэмдэглэл хөтөлсөн: 

ПРОТОКОЛЫН АЛБАНЫ ШИНЖЭЭЧ 
            
       П.МЯДАГМАА

МОНГОЛ УЛСЫН ИХ ХУРЛЫН 2017 ОНЫ НАМРЫН ЭЭЛЖИТ ЧУУЛГАНЫ 2018 ОНЫ 02 ДУГААР САРЫН 08-НЫ ӨДӨР /ПҮРЭВ ГАРАГ/-ИЙН НЭГДСЭН

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

М.Энхболд: -Улсын Их Хурлын гишүүдийн өнөөдрийн амар амгаланг айлтгая. Гишүүдийн ирц 52.6 хувьд хүрсэн байна. Улсын Их Хурлын намрын ээлжит чуулганы 2018 оны 02 дугаар сарын 8-ны өдрийн нэгдсэн хуралдаан нээснийг мэдэгдье. 

Өнөөдрийн чуулганы нэгдсэн хуралдаанаар хэлэлцэх асуудлуудыг танилцуулъя. 


1.Үндсэн хуулийн цэцийн 01 дүгээр дүгнэлт;


2.Үндсэн хуулийн цэцийн 02 дугаар дүгнэлт;


3.Банкин дахь мөнгөн хадгаламжийн даатгалын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн бусад хуулийн төслүүд /эцсийн хэлэлцүүлэг/;


4.Мөнгө угаах болон терроризмыг санхүүжүүлэхтэй тэмцэх тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн бусад хууль, тогтоолын төсөл /Засгийн газар өргөн мэдүүлсэн, төслийн үзэл баримтлалыг хэлэлцэх эсэх/;


5.”Хүний эрхийн дэд хорооны бүрэлдэхүүнд өөрчлөлт оруулах тухай” Улсын Их Хурлын тогтоолын төсөл;


6.“Төрийн аудитын байгууллагын албан хаагчид олгох нэмэгдлийн хэмжээг тогтоох тухай”  Улсын Их Хурлын тогтоолын төсөл. Хэлэлцэх асуудалтай холбогдуулан санал байна уу гишүүдэд. Х.Нямбаатар гишүүнээр тасаллаа. 


Х.Нямбаатар: -Та бүхэнд энэ өглөөний мэндийг хүргэе. Улсын Их Хурлын чуулган, намрын чуулган өндөрлөх тал руугаа явж байна. Би энэ намрын чуулганы явцад Улсын Их Хурлын даргад Прокурорын байгууллагын тухай хуульд зааснаар Монгол Улсын Ерөнхий прокурорын мэдээллийг сонсъё. Эрүүгийн хууль болон Зөрчлийн тухай хуулийн хэрэгжилтийн талаар мэдээлэл сонсъё гээд хэлж байсан. Та уг нь мэдээлэл бол ирсэн байгаа гэсэн. Энийг хэзээ сонсох вэ. Энэ чуулган маргааш хаагдахаас өмнө сонсож амжих уу. Прокурорын байгууллагын тухай хуулийн 49 дүгээр зүйл дээр яг энэ зохицуулалт байгаа. 


Хоёрдугаарт бид нар одоо ингээд цагаан сарын дараа бүгд утааг мартдаг. Манай одоо хотын дарга ажлаа аваад хоёр жил боллоо. Хот яам хоёр ажлаа уялдуулж энэ утааг хэрхэн давж гарах дахин төлөвлөлтийн чиглэлээр ямар ажил хийх гэж байгаа талаар мэдээллээр өнөөг хүртэл Их Хурлын гишүүд хангагдсангүй ээ. Манай хотын дарга хоёр жилийн хугацаанд албан тушаалуудыг л нааш цааш нь тонгочуулснаас биш яг өнөөдөр Их Хурал дээр бүтээлчээр дахин төлөвлөлтийн чиглэлээр ийм ийм ажлуудыг бид нар хийхээр ийм ийм төлөвлөгөө дэс дараалалтай явж байна гэдэг ийм зүйлийг огт хэлсэнгүй ээ. Энэ талын мэдээллийг бид нар сонсож Их Хурлын гишүүд энэ мэдээлэлтэй болмоор байна. 


Гуравдугаарт энэ өчигдөр Монгол Улсын Засгийн газрын хуралдаанаас 2018 оныг сахилга хариуцлагын жил болгон зарлалаа гэдэг мэдээллийг хэвлэлийн хуудаснаас олж үзсэн. Тэгэхээр энэ сахилга, хариуцлагын хүрээнд ямар ямар ажлууд хийгдэх гэж байгаа юм бэ. 


Тухайлах юм бол 2018 оны хөрөнгө оруулалт бүтээн байгуулалтын ажлын төлөвлөгөөний талаар бас мэдээллийг бид нар сонсох хэрэгтэй байна. Засгийн газар шийдвэрээ гаргаад байхад манай хотын дарга энэ Засгийн газрын шийдвэрийг хэрэгжүүлэхгүй ингээд 2 сарын нүүр үзлээ. Засгийн газар 12 сард хөрөнгө оруулалт бүтээн байгуулалтын ажлуудыг орон нутгуудад эрх шилжүүлнэ гэсэн. Гэтэл өнөөдрийг хүртэл хугацаанд хотын дарга сургууль, цэцэрлэгийн эрх шилжүүлэх ажлыг хийсэнгүй ээ. 2018 онд Сонгинохайрхан дүүрэгт барьж байгуулагдах сургууль цэцэрлэгийн ажлууд баригдаагүйн бурууг хотын дарга хүлээх ёстой гэж бодож байна. Бид Үндсэн хуулиараа нэгдмэл улс. Нэгдмэл улсад төрийн бодлого нэгдмэл тогтолцоотой явах ёстой. Засгийн газар түүний бүтцийн байгууллагууд Засгийн газрынхаа гаргасан шийдвэрийг биелүүлэх ёстой. Хувь хүнд тухайлах юм бол Х.Нямбаатарт дургүйдээ Батболд Сонгинохайрхан дүүргийн 330 мянган иргэдийг хохироож болохгүй. Тэгэхээр энэ асуудлаар бас Засгийн газар холбогдох хүмүүс нь арга хэмжээ аваач. 


Засгийн газрын Хэрэг эрхлэх газраас гаргасан шийдвэрийг одоо болтол хэрэгжүүлэхгүй байна гэсэн ийм зүйлийг хэлье. 


М.Энхболд: -Х.Нямбаатар гишүүн хэлэлцэх асуудалтай холбогдуулан санал хэллээ. 


Энэ долоо хоногт хэлэлцэх асуудлын талаар бол өнгөрсөн долоо хоногийн даргын зөвлөлийн хурал дээр ярилцаж шийдвэрлэсэн. Ингээд өнөөдөр энэ 6 асуудлыг маргааш бас нэг хоёр гурван асуудал байгаа. Тэгээд чуулган гишүүдийн бас асуултад маргааш бол хариулт авна. 4 гишүүний асуултад хариулт авах юм байна. Тэрийг Засгийн газраас хариулт өгөх ёстой байгаа. Энийг Ерөнхийлөгчийн мэдээллийн дараа сонсоно. 


Тэр Зөрчлийн болон Эрүүгийн хуультай холбогдолтой асуудлаар прокурорын мэдээллийг энэ юунд ороогүй талаар Тамгын газар тайлбар өгөөрэй.


Утааны талаар бол ажлын хэсэг хэд хэдэн удаа хуралдсан. Улсын Их Хурал тогтоол гаргасан. 


Гурван ч хуулинд нэмэлт, өөрчлөлт оруулах хуулийн асуудлыг Улсын Их Хурал шийдсэн. Энэ талаар цаашид бол бас үргэлжлүүлж ажиллана. Улсын Их Хурлын гаргасан тогтоолд заагдсаны дагуу Засгийн газраас бас тодорхой авч хэрэгжүүлэх арга хэмжээ, өмнө нь хийж хэрэгжүүлсэн ажлын хэрэгжилт биелэлтийн талаар Их Хуралд мэдээлэл ирүүлэх ёстой. Одоогоор ирүүлээгүй байгаа. Мөн сахилга, хариуцлагатай холбогдолтой Засгийн газраас одоо зарлаж байгаа тэр ажлын хүрээнд нийслэл хотод зохион байгуулж байгаа ажлын талаар бас Засгийн газар анхаарч авч үзнэ биз. Энд Шадар сайд байж байна. Анхаарна байх гэж ингэж бодож байна. 


Ингээд хэлэлцэх асуудлаа шийдэж байна. Хэлэлцэх асуудалдаа оръё. 


Үндсэн хуулийн цэцийн 2018 оны 01 дүгээр дүгнэлтийг хэлэлцье. 


Үндсэн хуулийн цэцийн дүгнэлтийг Үндсэн хуулийн цэцийн гишүүн Т.Лхагваа танилцуулна. Т.Лхагваа гишүүнийг индэрт урьж байна. 


Т.Лхагваа: -Монгол Улсын Их Хурлын дарга, эрхэм гишүүд ээ, 


Та бүхний энэ өдрийн амгаланг айлтгаж Үндсэн хуулийн цэцийн шийдвэрийг танилцуулъя. 


Монгол Улсын Үндсэн хуулийн цэцийн дүгнэлт.


2018 оны 1 дүгээр сарын 31 дугаар 01.


Монгол Улсын Батлан хамгаалах тухай хуулийн 12 дугаар зүйлийн 12.1.5 дахь заалт Үндсэн хуулийн холбогдох заалтыг зөрчсөн эсэх маргааныг хянан шийдвэрлэсэн тухай.


Монгол Улсын Үндсэн хуулийн цэцийн дунд суудлын хуралдааныг Үндсэн хуулийн цэцийн дарга Д.Одбаяр даргалж, Үндсэн хуулийн цэцийн гишүүн Т.Лхагваа /илтгэгч/, Н.Чинбат, Д.Наранчимэг, Д.Солонго нарын бүрэлдэхүүнтэй, хуралдааны нарийн бичгийн даргаар Ц.Долгормааг  оролцуулан Үндсэн хуулийн цэцийн хуралдааны танхимд нээлттэй хийв.

 
Үндсэн хуулийн цэцийн дунд суудлын хуралдаанд мэдээлэл гаргагч, иргэн Н.Түмэнбаяр болон Монгол Улсын Их Хурлын итгэмжлэгдсэн төлөөлөгч, Улсын Их Хурлын гишүүн Б.Энх-Амгалан нар оролцов.

 

           Үндсэн хуулийн цэцийн дунд суудлын хуралдаанаар Монгол Улсын батлан хамгаалах тухай хуулийн 12 дугаар зүйлийн 12.1 дэх хэсэгт “Монгол Улсын Ерөнхийлөгч нь зэвсэгт хүчний ерөнхий командлагчийн хувьд Монгол Улсын Үндсэн хуульд заасан бүрэн эрхээс гадна дараахь тодорхой бүрэн эрхийг хэрэгжүүлнэ:” гээд 12.1.5 дахь заалтад “дайн бүхий байдал, дайны байдал зарласан тохиолдолд Монгол Улсын зэвсэгт хүчний ерөнхий командлагчийн хэрэгжүүлэх бүрэн эрхийг хуулиар тогтоох;” гэж хуульчилсан нь Үндсэн хуулийн Хорьдугаар зүйлд “Монгол Улсын Их Хурал бол төрийн эрх барих дээд байгууллага мөн бөгөөд хууль тогтоох эрх мэдлийг гагцхүү Улсын Их Хуралд хадгална.” гэж заасныг зөрчсөн эсэх тухай маргааныг хянан хэлэлцэв.

             
ҮНДЭСЛЭЛ:           
 

            1. Монгол Улсын Их Хурлаас 2016 оны 9 дүгээр сарын 01-ний өдөр баталсан Монгол Улсын батлан хамгаалах тухай хуулийн 12 дугаар зүйлийн 12.1 дэх хэсэгт “Монгол Улсын Ерөнхийлөгч нь зэвсэгт хүчний ерөнхий командлагчийн хувьд Монгол Улсын Үндсэн хуульд заасан бүрэн эрхээс гадна дараахь тодорхой бүрэн эрхийг хэрэгжүүлнэ:” гээд 12.1.5 дахь заалтад “дайн бүхий байдал, дайны байдал зарласан тохиолдолд Монгол Улсын зэвсэгт хүчний ерөнхий командлагчийн хэрэгжүүлэх бүрэн эрхийг хуулиар тогтоох;” гэж заасан байна. Уг заалт нь Монгол Улсын Ерөнхийлөгч дайн бүхий байдал, дайны байдал зарласан үед зэвсэгт хүчний ерөнхий командлагчийнхаа хувьд хэрэгжүүлэх өөрийн бүрэн эрхийн талаар хууль тогтоох эрхийг эдлэх агуулгыг илэрхийлж байна.

 

            2. Монгол Улсын Их Хурлын итгэмжлэгдсэн төлөөлөгчийн тайлбараас үзэхэд дээрх зохицуулалтыг хэлэлцэн баталсан хууль тогтоогчийн хүсэл зориг нь “Ерөнхийлөгчид шууд хууль тогтоох эрхийг олгоогүй бөгөөд харин тухайн нөхцөл байдалд хуулиар тогтоосон болон Улсын Их Хурлаар батлах хуулиар олгосон тодорхой бүрэн эрхийг Ерөнхийлөгч хэрэгжүүлэхээр тодотгох”-д чиглэгдсэн байжээ.

 

            Гэтэл Монгол Улсын батлан хамгаалах тухай хуулийн 12 дугаар зүйлийн 12.1.5 дахь заалт нь хэл зүйн хувьд хууль тогтоогчийн хүсэл зоригоос өөрөөр ойлгогдохоор хуульчлагдсан нь хууль тогтоох эрх мэдлийг гагцхүү Улсын Их Хуралд хадгална гэсэн Үндсэн хуулийн Хорьдугаар зүйлийг зөрчсөн гэж үзэхэд хүргэж байна.

 

            3. Мөн Улсын Их Хурлаас 1998 оны 5 дугаар сарын 15-ны өдөр баталсан Дайны байдлын тухай хуулийн 12 дугаар зүйлийн 12.2 дахь хэсэгт “Дайны байдлын үеийн онцгой нөхцөл байдлаас шалтгаалан Монгол Улсын Их Хурал шаардлагатай гэж үзвэл зарим бүрэн эрхээ Монгол Улсын Ерөнхийлөгчид шилжүүлж болно.” хэмээн хуульчилсан зэрэгтэй уялдуулан уг зохицуулалтыг хууль тогтоогчоос боловсронгуй болгох, тодотгон хуульчлах боломжтой байгааг дурдах нь зүйтэй байна.

 

Монгол Улсын Үндсэн хуулийн Жаран дөрөвдүгээр зүйлийн 1 дэх хэсэг, Жаран зургадугаар зүйлийн 2 дахь хэсгийн 1 дэх заалт, Үндсэн хуулийн цэцэд маргаан хянан шийдвэрлэх ажиллагааны тухай хуулийн 31, 32 дугаар зүйлийг удирдлага болгон

 

 МОНГОЛ УЛСЫН ҮНДСЭН ХУУЛИЙН НЭРИЙН ӨМНӨӨС
ДҮГНЭЛТ ГАРГАХ нь:
 

1. Монгол Улсын Их Хурлаас 2016 оны 9 дүгээр сарын 01-ний өдөр баталсан Монгол Улсын батлан хамгаалах тухай хуулийн 12 дугаар зүйлийн 12.1.5 дахь заалтад “дайн бүхий байдал, дайны байдал зарласан тохиолдолд Монгол Улсын зэвсэгт хүчний ерөнхий командлагчийн хэрэгжүүлэх бүрэн эрхийг хуулиар тогтоох;” гэж хуульчилсан нь Үндсэн хуулийн Хорьдугаар зүйлийн “Монгол Улсын Их Хурал бол төрийн эрх барих дээд байгууллага мөн бөгөөд хууль тогтоох эрх мэдлийг гагцхүү Улсын Их Хуралд хадгална.” гэснийг зөрчсөн байна.

 

2. Монгол Улсын батлан хамгаалах тухай хуулийн 12 дугаар зүйлийн 12.1.5 дахь заалтад “дайн бүхий байдал, дайны байдал зарласан тохиолдолд Монгол Улсын зэвсэгт хүчний ерөнхий командлагчийн хэрэгжүүлэх бүрэн эрхийг хуулиар тогтоох;” гэж заасныг Үндсэн хуулийн цэцэд маргаан хянан шийдвэрлэх ажиллагааны тухай хуулийн 32 дугаар зүйлийн 4 дэх хэсэгт заасны дагуу 2018 оны 1 дүгээр сарын 31-ний өдрөөс эхлэн түдгэлзүүлсүгэй.

 

3.Энэхүү дүгнэлтийг Үндсэн хуулийн цэцэд маргаан хянан шийдвэрлэх ажиллагааны тухай хуулийн 36 дугаар зүйлийн 2 дахь хэсэгт заасны дагуу хүлээн авснаас хойш 15 хоногийн дотор хэлэлцэж, хариу ирүүлэхийг Монгол Улсын Их Хуралд уламжилсугай.

 

 

           Даргалагч Д.Одбаяр, гишүүдэд Т.Лхагва, Н.Чинбат, Д.Наранчимэг, Д.Солонго. Баярлалаа.                                              


М.Энхболд: -Т.Лхагваа гишүүнд баярлалаа. Цэцийн дүгнэлтийн талаар Хууль зүйн байнгын хороо санал, дүгнэлт гаргасан байна. Санал, дүгнэлтийг Улсын Их Хурлын гишүүн Ц.Гарамжав танилцуулна. 


Ц.Гарамжав гишүүнийг индэрт урьж байна. 


Ц.Гарамжав: - Улсын Их Хурлын дарга, эрхэм гишүүд ээ,


Монгол Улсын Батлан хамгаалах тухай хуулийн 12 дугаар зүйлийн 12.1.5 дахь заалт Монгол Улсын Үндсэн хуулийн холбогдох заалтыг зөрчсөн эсэх маргааныг хянан шийдвэрлэсэн тухай Үндсэн хуулийн цэцийн 2018 оны 01 дүгээр дүгнэлтийг Үндсэн хуулийн цэцээс 2018 оны 01 дүгээр сарын 31-ний өдөр Улсын Их Хуралд ирүүлсэн.


Хууль зүйн байнгын хороо 2018 оны 02 дугаар сарын 06-ны өдрийн хуралдаанаараа дээрх асуудлыг Монгол Улсын Их Хурлын чуулганы хуралдааны дэгийн тухай хуулийн 32 дугаар зүйлд заасан журмын дагуу хэлэлцлээ.


Монгол Улсын Батлан хамгаалах тухай хуулийн 12 дугаар зүйлийн 12.1.5 дахь заалт 
Монгол Улсын Үндсэн хуулийн Хорьдугаар зүйлийг зөрчсөн байна гэсэн Үндсэн хуулийн цэцийн 2018 оны 01 дүгээр дүгнэлтийг Байнгын хорооны хуралдаанд оролцсон гишүүд санал нэгтэйгээр хүлээн зөвшөөрөх нь зүйтэй гэж үзсэн болно. 


Улсын Их Хурлын эрхэм гишүүд ээ,


Үндсэн хуулийн цэцийн 2018 оны 01 дүгээр дүгнэлтийн талаархи Хууль зүйн байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээс хүсье.


Анхаарал тавьсанд баярлалаа.


М.Энхболд: -Цэцийн дүгнэлтийн талаар Аюулгүй байдал, гадаад бодлогын байнгын хороо санал, дүгнэлт гаргасан байна. А.Ундраа гишүүн танилцуулна. А.Ундраа гишүүнийг индэрт урьж байна. 

А.Ундраа: -
Улсын Их Илтгэгч нь: Улсын Их Хурлын гишүүн А.Ундраа

Улсын Их Хурлын дарга, эрхэм гишүүд ээ,

Монгол Улсын Батлан хамгаалах тухай /Шинэчилсэн найруулга/ хуулийн 12 дугаар зүйлийн 12.1.5 дахь заалт Монгол Улсын Үндсэн хуулийн холбогдох зүйлийг зөрчсөн эсэх тухай маргааныг хянан шийдвэрлэсэн тухай Үндсэн хуулийн цэцийн 2018 оны 01 дүгээр дүгнэлтийг Үндсэн хуулийн цэцээс 2018 оны 01 дүгээр сарын 31-ний өдөр Улсын Их Хуралд ирүүлснийг Монгол Улсын Их Хурлын чуулганы хуралдааны дэгийн тухай хуулийн 32 дугаар зүйлд заасан журмын дагуу Аюулгүй байдал, гадаад бодлогын байнгын хороо 2018 оны 02 дугаар сарын 06-ны өдрийн хуралдаанаараа хэлэлцлээ.



Байнгын хорооны хуралдаанаар дээрх асуудлыг хэлэлцэх явцад Улсын Их Хурлын гишүүн Х.Нямбаатар, Д.Оюунхорол, Л.Оюун-Эрдэнэ нар Монгол Улсын үе үеийн Ерөнхийлөгч нар өөрийн эрх мэдлийг нэмэгдүүлэх үүднээс хууль тогтоомжид тодорхой өөрчлөлтүүдийг оруулж ирсэн. Цаашид Ерөнхийлөгчийн эрх мэдлийн асуудлыг засаглалын тогтолцооны хувьд нь цогцоор нь авч үзэж, Үндсэн хуульд нэмэлт, өөрчлөлт оруулах асуудлыг шийдвэрлэхдээ анхаарах нь зүйтэй гэсэн саналыг гаргав.

Монгол Улсын Батлан хамгаалах тухай /Шинэчилсэн найруулга/ хуулийн 12 дугаар зүйлийн 12.1.5 дахь заалтад “дайн бүхий байдал, дайны байдал зарласан тохиолдолд Монгол Улсын зэвсэгт хүчний ерөнхий командлагчийн хэрэгжүүлэх бүрэн эрхийг хуулиар тогтоох;” гэж хуульчилсан нь Үндсэн хуулийн Хорьдугаар зүйлийн “Монгол Улсын Их Хурал бол төрийн эрх барих дээд байгууллага мөн бөгөөд хууль тогтоох эрх мэдлийг гагцхүү Улсын Их Хуралд хадгална.” гэснийг зөрчсөн байна гэсэн Үндсэн хуулийн цэцийн 2018 оны 01 дүгээр дүгнэлтийг Байнгын хорооны хуралдаанд оролцсон гишүүд санал нэгтэйгээр хүлээн зөвшөөрөх нь зүйтэй гэж үзсэн болно. 

Улсын Их Хурлын эрхэм гишүүд ээ,

Үндсэн хуулийн цэцийн 2018 оны 01 дүгээр сарын 31-ний өдрийн 01 дүгээр дүгнэлтийн талаархи Аюулгүй байдал, гадаад бодлогын байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээс хүсье.

Анхаарал тавьсанд баярлалаа.
М.Энхболд: -А.Ундраа гишүүнд баярлалаа. Байнгын хорооны санал, дүгнэлттэй холбогдуулан асуулттай гишүүн байвал нэрээ өгье. Х.Нямбаатар гишүүнээр тасаллаа. Ц.Мөнх-Оргил гишүүнээр тасаллаа. С.Бямбацогт гишүүн асуултаа асууя. 

С.Бямбацогт: -Цэцийн дүгнэлтийг бол зөвшөөрч байгаа. Тэгэхээр сүүлийн үед бас нэг хэвлэл мэдээллийн хэрэгслүүдээр Ерөнхийлөгчийн эрх мэдлийг хязгаарлачихлаа. Үндсэн хуулийн цэц ийм дүгнэлт гаргачихлаа, Хууль зүйн байнгын хороо бусад Байнгын хороод ийм шийдвэр гаргаж байна гэдэг байдлаар мэдээлэл их явж байна. Тэгэхээр аливаа асуудалд бид нар жаахан бодитой хандмаар байгаа юм л даа. 

Агуулга талдаа илүү анхаарах ёстой. Хэлбэр талдаа бас болгоомжтой хандах ёстой. Үнэхээр Ерөнхийлөгчийн бүрэн эрхийг хязгаарласан уу, хязгаарлаагүй юу. Яг ямар асуудал болсон бэ гэдгээ илүү анхаарч тэр талаас нь олон нийтэд мэдээлэл өгөхгүй болохоор эргээд төрийн институцуудын хооронд нь зөрчилдүүлэх хагаралдуулах, хуваагдах иймэрхүү байдлаар сенсаци хөөсөн мэдээллүүд явдаг. Тэрэнд нь ард түмэн автдаг. Эргээд хөөсөрдөг, хийрхдэг. Ийм л болоод байна л даа. Тэгээд Улсын Их Хурал маань өнгөрсөн Улсын Их Хурлын батлан хамгаалах салбарын багц хуулиудыг Улсын Их Хурал баталсан. 

Эцсийн найруулга, эцсийн хэлэлцүүлгийг бол энэ Их Хурлын үед хийсэн. 2016 оны 9 сард хийсэн. Энэ хуулийн 12.1 дэх заалт дээр дайн бүхий байдал болон дайны байдал зарласан тохиолдолд Монгол Улсын Ерөнхийлөгч буюу зэвсэгт хүчний ерөнхий командлагч хуулиар өөрөө өөртөө бүрэн эрх олгодог болох ийм л заалт байсан л даа. Үндсэндээ өөртөө хууль баталж зориулж хууль баталдаг ийм эрхтэй болгосон байсан. Энийг Ерөнхийлөгч хийгээгүй, энийг Улсын Их Хурал баталсан. Энэ дээр тухайн үед Улсын Их Хурал маань хариуцлагагүй хандсан. Гэтэл ийм л заалтыг өөрчлөх ёстой, засах ёстой гэдэг байдлаар Үндсэн хуулийн цэцийн дүгнэлт гарсныг цэцэд иргэд гомдол гаргасан. 
Монгол Улсын хууль санаачлах эрхтэй 76.78 субъект байгаа. Улсын Их Хурлын 76 гишүүн Ерөнхийлөгч, Засгийн газар. Хуулийг бол Монгол Улсын Үндсэн хуульд зааснаар Монгол Улсын Их Хурал, Төрийн эрх барих дээд байгууллага бөгөөд хууль тогтоох эрх мэдлийг гагцхүү Улсын Их Хуралд хадгална гээд Улсын Их Хурлын бүрэн эрхэд онцгой бүрэн эрхэд хууль тогтоох, хууль батлах нэмэлт, өөрчлөлт оруулах бүрэн эрх хадгалагддаг. Хууль санаачлах эрх бол ерөнхийлөгч болон Улсын Их Хурлын гишүүд байдаг. Гэтэл энэ рүү хандаад Ерөнхийлөгч маань өөрөө хууль тогтоож болно. Өөртөө зориулж хууль гаргаж болно гэдэг хуулийг бид нар хийсэн байсан. Энэ алдааг л засаж байгаа асуудал. 

Гэтэл энийг иймэрхүү байдлаар хөөж төрийн институцууд хооронд нь хагалах байдлаар мэдээллийг түгээдэг, тархаадаг ийм байдал цаашдаа байж болмооргүй байна. Энийгээ бас олон нийтэд зөв хүргэх тал дээр бид нар анхаардаг баймаар байна. 

Тэгээд цааш цаашдаа иймэрхүү хууль зөрчсөн хуулиудыг бид нар бас батлаад байх юм уу, батлахгүй байх юм уу. Үндсэн хууль зөрчсөн. Энэ дээр бас Улсын Их Хурал цааш цаашдаа нэлээд анхаарч болгоомжилж ханддаг баймаар байна. Саяны ярьж байгаа тэр Ерөнхийлөгч болон бусад субъектүүд өөрөө өөртөө хуулиар давуу эрх олгодог. Ийм байдлыг бас засах залруулах ёстой. өнөөдрийн бас улс орны эдийн засгийн хямралтай, төрийн хямралтай байдал чинь юунаас болоод байгаа юм бэ. Үндсэн хуулинд тодорхой өөрчлөлт оруулах Үндсэн хуулиас давсан эрх мэдлийг өөрсөндөө олгох иймэрхүү байдлуудаас болж төрийн институц хоорондоо зөрчилддөг. Эрх мэдлээ булаацалддаг. Энэ байдалтай холбоотой. Төрийн байдал тогтворгүй байж байгаа нь юунаас болоод байгаа юм. Энийг бид нар бас бодох ёстой. Тийм болохоор Үндсэн хуулийнхаа өөрчлөлтийг бас ярих ёстой. Үндсэн хуулийн өөрчлөлтийг. 

Ийм байдлаар байр байрандаа тавигдаад хамгийн гол нь асуудлыг тэр хэлбэр талаас нь харж мэдээлдэг. Хэлбэр талаас нь сенсацилдаг энэ байдлыг л одоо болих тал дээр бид нар анхаармаар байгаа юм. тэгээд энэ дээр одоо Үндсэн хуулийн цэцийн дүгнэлтийг бол зөвшөөрч байгаагаа л хэлэх гэсэн юм. 

М.Энхболд: -С.Бямбацогт гишүүн үг хэлчихлээ. Ер нь зүгээр энэ хууль бол Ерөнхийлөгчөөс өргөн баригдаж хэлэлцэх эсэх анхны хэлэлцүүлэг хоёр нь өмнөх парламентын үед хийгдсэн юм билээ шүү. Х.Нямбаатар гишүүн асуултаа асууя. 

Х.Нямбаатар: -Би Т.Лхагваа гишүүнээс асууж болох уу? 

М.Энхболд: -Байнгын хорооноос л асууна. 

Х.Нямбаатар: -Байнгын хорооноос асуух уу. манай Байнгын хорооны дарга байдаггүй. Энэ цэцийн дүгнэлтийг бол хүлээж авах үндэслэлгүй гэж үзэж байгаа юм. Учир юу вэ гэвэл Үндсэн хуулийн цэцэд маргаан үүсгэх тийм асуудал биш. Өөрөөр хэлбэл энэ хууль зүйн техникийн хувьд алдаатай холбоотой асуудлыг цэц дээр маргаан болгож бүр дунд суудлын хуралдаан хүртэл ингээд асуудал маань явсан. Өөрөөр хэлэх юм бол урд өмнөх энэ Үндсэн хуулийн цэцэд маргаан шийдвэрлэх ажиллагааны практикт Үндсэн хуулийн зөрчилтэй холбоотой өргөдөл, гомдлыг хүлээж авсан цэцийн гишүүн уг өргөдөл гомдлыг судалж байх явцдаа буцаагаад хууль зүйн техникийн алдаагаа зас гэдэг байдлаар ийм процессыг дуусгавар болгодог ийм практикууд урд нь олон байсан. 

Өөрөөр хэлэх юм бол энэ Монгол Улсын Батлан хамгаалах хуулинд Монгол Улсын бүрэн эрхэд хууль тогтоох процедурыг тусгайлан тогтоож өгсөн зүйл огтоос байхгүй. Гагцхүү дайн бүхий байдал болон дайны байдал зарласан тохиолдолд Монгол Улсын зэвсэгт хүчний ерөнхий командлагчийн хэрэгжүүлэх бүрэн эрхийг хуулиар тогтоох энэ эрх нь Улсын Их Хурлын бүрэн эрх буюу 11 дүгээр зүйлд багтах ёстой атал хууль тогтоох явцад хууль зүйн техникийн алдаа гаргаж 12 дугаар зүйлдээ энэ заалтыг оруулсан нь хууль зүйн техникийн ийм засаж болохуйц алдаа гэж хувьдаа үзэж байгаа. 

Ийм учраас цаашид Үндсэн хуулийн цэц Үндсэн хуулийн маргаан хууль зүйн техникийн алдаа хоёрыг бас ингэж зааглаж явахгүй бол хууль зүйн техникийн алдаа бүрийг Үндсэн хуулийн цэцэд маргаан хянан шийдвэрлэх ажиллагааны дагуу ийм том ажиллагаа явуулаад байвал энэ маань бас цэцийн үндсэн чиг үүрэг зорилго алдагдана гэж бодож байгаа. Тийм учраас энийг би цэцийн дүгнэлтийг бол хүлээж авах үндэслэлгүй гэж үзэж байгаа. 

М.Энхболд: -Хууль зүйн байнгын хорооноос хэн хариулах вэ. Ц.Мөнх-Оргил гишүүн бас асууна. Ш.Раднаасэд гишүүн. За Ц.Мөнх-Оргил гишүүн хариулъя. Байнгын хороон дээр яригдсан тухайгаа хариулж өгөөч. 

Ц.Мөнх-Оргил: -Байнгын хороон дээр Х.Нямбаатар гишүүний ярьж байгаа энэ техникийн алдаа талаас нь нэг их яриагүй ээ. Ярих үндэслэлгүй ч гэж үзэж байгаа юм. Ер нь бол энэ цэцийн дүгнэлтэд хавсаргасан Бямбажаргал докторын шинжээчийн дүгнэлтэд маш тодорхой тусгасан байгаа юм л даа. Зарим тохиолдолд онцгой тохиолдолд дайны нөхцөлд Улсын Их Хуралд бүрэн эрхээ, тухайлбал хууль тогтоох бүрэн эрхээ бусад институцуудад шилжүүлж болно. Шилжүүлэх юм бол ийм ийм үндсэн шаардлагуудыг хангасан байх ёстой. Хэрвээ Улсын Их Хурал ингэж шилжүүлье гэж бодож хууль тогтоосон бол энийгээ ийм ийм засварууд хийе гэж тайлбарласан байгаа байхгүй юу. Тэр утгаараа бол яг ч тийм 100 хувь бас техникийн алдаа гэж үзэх бололцоогүй байгаа юм. 

М.Энхболд: -Ц.Мөнх-Оргил гишүүн асуултаа асууя. 

Ц.Мөнх-Оргил: -Баярлалаа. Хоёр Байнгын хорооны дүгнэлт, Цэцийн дүгнэлтийг дэмжих нь зүйтэй гэж үзэж байгаа юм. тэгээд цэцийн шинэ дарга энэ хуралдааныг даргалагч Одбаяр, илтгэгч Т.Лхагваа гишүүн нарт талархлаа гэж хэлэх гэж байгаа юм. яагаад гэвэл энэ цэцийн дүгнэлт, өмнөх зарим цэцийн дүгнэлттэй харьцуулах юм бол нэгдүгээрт дэлгэрэнгүй. 

Хоёрдугаарт шинжээчийн дүгнэлттэй, шинжээчийн дүгнэлт дотроо асуудлыг задлаад ийм ийм тохиолдол болох юм байна. Ийм тохиолдлыг та нар авч үзээгүй байна. Бусад орнуудын туршлага ийм байна. Харьцуулсан судалгаа ийм байна гээд нэгдүгээрт асуултад нь хариулт өгөөд хоёрдугаарт хууль тогтоогчдод хэрвээ өөрийнхөө үзэл бодлыг хууль тогтоох үндэслэлээ буруу илэрхийлсэн байгаа бол ингэж засаж болох юм шүү гэдэг чиглэлийг нь заагаад өгсөн нь тун тустай. Өмнөх дүгнэлтүүдтэй харьцуулах юм бол сайн дүгнэлт болсон байна гэж Байнгын хорооны гишүүний хувьд, Улсын Их Хурлын гишүүний хувьд талархал илэрхийлж байгаа нэгдүгээрт. 

Хоёрдугаарт энэ манай Их Хурал дээр нэг бодолцохоор зүйлийг энэ Бямбажаргал доктор шинжээчийн дүгнэлтэд дурдсан байгаа юм. Энийг бас бид нар цэцтэйгээ ярьж нэг талаас онол нөгөө талаас практик талаас нь ойлголцож дараа дараагийнхаа үйл ажилд харгалзаж үзмээр юм байгаа юм. Энэ эрх шилжүүлэх асуудал тэрний онолын задаргааг нь нэлээд хийж өгсөн байгаа. Тэгээд Бямбажаргал докторын дүгнэлт нь бол миний ойлгож байгаагаар бол үндсэндээ цэцийн дүгнэлттэй нэг юм байна. Цэц энэ Бямбажаргал докторын дүгнэлтийг зөвшөөрч байгаа юм байна гэж ойлгож байгаа юм. 

Эрх зүйн онолын дагуу эрх шилжүүлэхдээ хуулийн дагуу шилжүүлнэ. Тэр ойлгомжтой. Гэхдээ энэ нэг ийм заалт ороод байгаа юм. ямар ч тохиолдолд одоо засаглал хооронд шилжихгүй гэсэн санаа оруулаад байгаа юм. Засаглал хооронд шилжихгүй гээд. Тэгсэн мөртөө доод талд нь Үндсэн хуульт ёсны үүднээс эрх шилжүүлэхэд онцгой тохиолдолд шилжүүлж болно гээд энэ хоёрын залгааг гаргаж өгөх юмнуудыг үзмээр байгаа юм. Бусад орнуудын сүүлийн үеийн хууль тогтоох практикийг хараад байхад хууль тогтоогч аль болохоор төрийн бодлогын үндсэн чиг баримжаануудыг зааж өгөөд нарийвчилсан зохицуулалтуудыг гүйцэтгэх засаглал руугаа шилжүүлж байгаа энэ практик их өргөн хэрэглэгдээд байна л даа. 

Цаашид ч гэсэн манай улсад ч гэсэн энэ практик хэрэглэгдэх байх. Тэгээд энэ дээр цэцийн гишүүд бидэнд бас өөрсдийнхөө энэ Үндсэн хуулийн үзэл баримтлалынхаа талаар нэг албан ёсны тайлбар хийж дараа дараагийн ажилд нэг иймэрхүү хууль тогтоомж гарах  юм бол бид ийм үзэл баримтлалтай байгаа гэдгээ Хууль зүйн байнгын хорооны гишүүдтэй нэг санал солилцох хэрэгтэй юм байна гэсэн бодолтой байгаа юм байна. 

М.Энхболд: -Үг хэлчихлээ. Би Зочин танилцуулъя. Нийслэлийн Баянзүрх дүүргийн Зорчигч тээврийн төвийн ажилтнууд Улсын Их Хурлын үйл ажиллагаа, Төрийн ордонтой танилцаж байгаа юм байна. Та бүхэнд ажлын амжилт сайн сайхан бүхнийг хүсэн ерөөе. 

Амгалангийн зорчигч тээврийн төв үү энэ чинь. Гишүүд асуулт асууж, хариулт авч дууслаа. 

Монгол Улсын батлан хамгаалах тухай хуулийн 12 дугаар зүйлийн 12.1.5 дахь заалтад дайн бүхий байдал, дайны байдал зарласан тохиолдолд Монгол Улс Зэвсэгт хүчний ерөнхий командлагчийн хэрэгжүүлэх бүрэн эрхийг хуулиар тогтоох гэсэн нь Монгол Улсын Үндсэн хуулийн 20 дугаар зүйлийн Монгол Улсын Их Хурал бол төрийн эрх барих дээд байгууллага мөн бөгөөд хууль тогтоох эрх мэдлийг гагцхүү Улсын Их Хуралд хадгална гэснийг зөрчсөн байна гэсэн Үндсэн хуулийн цэцийн дүгнэлтийг хүлээн зөвшөөрөх нь зүйтэй гэсэн Байнгын хорооны саналыг дэмжье гэсэн саналын томьёоллоор санал хураалт явуулъя. 

Санал хураалт. 

55 гишүүн оролцож, 76.4 хувийн саналаар санал дэмжигдлээ. Ингээд тогтоол батлагдаж байна. Тогтоол батлагдлаа. Эцсийн найруулга танилцуулъя. 

Үндсэн хуулийн цэцийн 2018 оны 01 дүгээр дүгнэлтийн тухай Монгол Улсын Их Хурлын чуулганы хуралдааны дэгийн тухай хуулийн 32 дугаар зүйлийн 32.3 дахь заалтыг үндэслэн Монгол Улсын Их Хурлаас тогтоох нь.

Монгол Улсын Их Хурлаас 2016 оны 9 дүгээр сарын 1-ний өдөр баталсан Монгол Улсын батлан хамгаалах тухай хуулийн 12 дугаар зүйлийн 12.1.5 дахь заалтад дайн бүхий байдал, дайны байдал зарласан тохиолдолд Монгол Улсын зэвсэгт хүчний ерөнхий командлагчийн хэрэгжүүлэх бүрэн эрхийг хуулиар тогтоох гэж хуульчилсан нь Үндсэн хуулийн 25 дугаар зүйлийн Монгол Улсын Их Хурал бол төрийн эрх барих дээд байгууллага мөн бөгөөд хууль тогтоох эрх мэдлийг гагцхүү Улсын Их Хуралд хадгална гэснийг зөрчсөн байна гэсэн Үндсэн хуулийн цэцийн 2018 оны 01 дүгээр сарын 31-ний өдрийн 01 дүгээр дүгнэлтийг хүлээн зөвшөөрсүгэй. 

Эцсийн найруулга дээр саналтай гишүүн байна уу. Эцсийн найруулга сонслоо. 

Дараагийн асуудал. Үндсэн хуулийн цэцийн 2018 оны 02 дугаар дүгнэлтийг хэлэлцье. 

Үндсэн хуулийн цэцийн дүгнэлтийг Үндсэн хуулийн цэцийн гишүүн Д.Наранчимэг танилцуулна. Д.Наранчимэг гишүүнийг индэрт урьж байна. 

Д.Наранчимэг: -Улсын Их Хурлын дарга, эрхэм гишүүд та бүхний энэ өглөөний амгаланг айлтгая. 

Монгол Улсын 2018 оны 02 дугаар сарын 02-ны өдрийн 02 дугаар дүгнэлтийг танилцуулъя. 

Иргэний хэрэг шүүхэд хянан шийдвэрлэх тухай хуулийн 67 дугаар зүйлийн 67.1.5 дахь заалт 118 дугаар зүйлийн 118.5 дахь хэсгийн зарим заалт Үндсэн хуулийн холбогдох заалтыг зөрчсөн эсэх тухай маргааныг хянан шийдвэрлэсэн тухай. 

Монгол Улсын Үндсэн хуулийн цэцийн дунд суудлын хуралдааныг Үндсэн хуулийн цэцийн гишүүн Д.Сугар даргалж, гишүүн Н.Чинбат, Д.Наранчимэг /илтгэгч/, Д.Солонго, Д.Ганзориг нарын бүрэлдэхүүнтэй, хуралдааны нарийн бичгийн даргаар Ц.Долгормааг оролцуулан Үндсэн хуулийн цэцийн дунд суудлын хуралдааны танхимд нээлттэй хийв.

 

Үндсэн хуулийн цэцийн дунд суудлын хуралдаанд хүсэлт гаргагч Монгол Улсын дээд шүүхийн итгэмжлэгдсэн төлөөлөгч, Улсын дээд шүүхийн Иргэний хэргийн танхимын тэргүүн Х.Сонинбаяр, шүүгч Д.Цолмон нар оролцож, Монгол Улсын Их Хурлын итгэмжлэгдсэн төлөөлөгч, Улсын Их Хурлын гишүүн Н.Учрал оролцоогүй болно.

 

Үндсэн хуулийн цэцийн дунд суудлын хуралдаанаар Монгол Улсын Их Хурлаас 2017 оны 6 дугаар сарын 09-ний өдөр баталсан Иргэний хэрэг шүүхэд хянан шийдвэрлэх тухай хуульд нэмэлт, өөрчлөлт оруулах тухай хуулийн 1, 2 дугаар зүйлээр нэмэлт, өөрчлөлт оруулсан Иргэний хэрэг шүүхэд хянан шийдвэрлэх тухай хуулийн 67 дугаар зүйлийн 67.1.5 дахь заалт, 118 дугаар зүйлийн 118.5 дахь хэсгийн зарим заалт Монгол Улсын Үндсэн хуулийн Тавдугаар зүйлийн 3, Арван дөрөвдүгээр зүйлийн 1, 2 дахь хэсэг, Арван зургадугаар зүйлийн 3, 13, 17 дахь заалт, Арван долдугаар зүйлийн 1 дэх хэсгийн 2 дахь заалт, Арван есдүгээр зүйлийн 2, Дөчин долдугаар зүйлийн 1, Дөчин есдүгээр зүйлийн 1 дэх хэсгийн холбогдох заалтыг зөрчсөн эсэх тухай маргааныг хянан хэлэлцэв.

 

ҮНДЭСЛЭЛ: 
 

1.Иргэний хэрэг шүүхэд хянан шийдвэрлэх ажиллагааны онцлог нь уг ажиллагаанд удирдлага болгодог тусгай зарчим болох диспозитив буюу иргэний хэрэг шүүхэд хянан шийдвэрлэх ажиллагааг зохигчдын санаачилга, хүсэлтийн үндсэн дээр явуулах болон мэтгэлцэх зарчимд үндэслэдэг явдал юм.

 

Дээрх зарчмуудын агуулга нь зохигчид хэрэг хянан шийдвэрлэх ажиллагааг эхлүүлэх, үргэлжлүүлэх, төгсгөх асуудлаа бие даан чөлөөтэй хэрэгжүүлэх, Иргэний хэрэг шүүхэд хянан шийдвэрлэх тухай хуульд заасан эрхээ эдлэх эсэхээ өөрийн хүсэл сонирхол, санаачилгаараа шийдэх, нэхэмжлэгч нэхэмжлэлийн шаардлага, маргааны үйл баримт, хариуцагчийн гэм бурууг нотолж, татгалзлыг үгүйсгэх, хариуцагч нэхэмжлэгчийн шаардлагыг татгалзах, түүнийхээ үндэслэлийг нотлох үүрэгтэй байдагт оршино. Иргэний хэрэг шүүхэд хянан шийдвэрлэх тухай хуулийн 38 дугаар зүйлийн 38.1 дэх хэсэгт “Зохигч, гуравдагч этгээд, тэдгээрийн төлөөлөгч буюу өмгөөлөгч нь өөрийн шаардлага ба татгалзлын үндэс болж байгаа байдлын талаархи нотлох баримтаа өөрөө гаргаж өгөх, цуглуулах үүрэгтэй.” хэмээн дээрх зарчмыг хуульчилсан байна.

 

2.Хэргийг хянан шийдвэрлэхэд зайлшгүй шаардлагатай нотлох баримт нь төр, байгууллага, хувь хүний нууцтай холбоотой; өөр улс, орон нутагт байгаа учраас зохигч тэдгээрийг өөрөө олж авах боломжгүй; түүнчлэн туршилт, үзлэг, таньж олуулах, шинжилгээ хийлгэх, гэрчийн мэдүүлэг авах тохиолдолд нотлох баримтыг хэргийн оролцогчийн хүсэлтээр шүүх бүрдүүлдэг ба зохигч аль нэг талын хүсэлтээр эсрэг талаас нотлох баримтыг шүүх албадан гаргуулж болохоор хуульд заасан.

 

Харин хэргийн үйл баримтыг иргэний хэргийн шүүх өөрийн санаачилгаар тогтоохгүй бөгөөд талуудын зүгээс шүүхэд гаргаж өгсөн нотлох баримтыг хөндлөнгийн байр сууринаас шинжлэн судалж маргааныг шийдвэрлэдэг.

 

3.Иргэний хэрэг шүүхэд хянан шийдвэрлэх ажиллагаанд зохигчид нотлох баримт гаргах, цуглуулах, тайлбараа өгөх зэргээр тэгш эрхтэй оролцдог. Иргэний хэрэг шүүхэд хянан шийдвэрлэх тухай хуульд нэхэмжлэлийг хүлээн авч хэрэг үүсгэсэн шүүгчийн заавал явуулах ажиллагаанд хариуцагчийн хөрөнгө, орлого, эд хөрөнгийн эрхийн талаар холбогдох байгууллагаас тодорхойлолт, лавлагаа авахаар заасан нь шүүгч өөрөө нотлох баримт бүрдүүлэхийг үүрэгжүүлсэн гэж үзэхээр байна.

 

Иймд Монгол Улсын Их Хурлаас 2017 оны 6 дугаар сарын 09-ний өдөр баталсан Иргэний хэрэг шүүхэд хянан шийдвэрлэх тухай хуульд нэмэлт, өөрчлөлт оруулах тухай хуулиар өөрчлөлт оруулсан Иргэний хэрэг шүүхэд хянан шийдвэрлэх тухай хуулийн 67 дугаар зүйлийн 67.1.5 дахь заалт, 118 дугаар зүйлийн 118.5 дахь хэсгийн заалт нь иргэний хэрэг шүүхэд хянан шийдвэрлэх ажиллагааны тусгай зарчим болон зохигчдын тэгш эрхийн зарчмыг алдагдуулж байгаагаараа Үндсэн хуулийн Арван дөрөвдүгээр зүйлийн 1 дэх хэсгийн “Монгол Улсад хууль ёсоор оршин суугаа хүн бүр хууль, шүүхийн өмнө эрх тэгш байна.” гэснийг зөрчсөн гэж үзэх үндэслэлтэй байна.

 

4.Иргэний хэрэг шүүхэд хянан шийдвэрлэх тухай хуулийн дээрх заалтууд нь Үндсэн хуулийн Тавдугаар зүйлийн 3 дахь хэсэг, Арван дөрөвдүгээр зүйлийн 2 дахь хэсэг, Арван зургадугаар зүйлийн 3, 13, 17 дахь заалт, Арван долдугаар зүйлийн 1 дэх хэсгийн 2 дахь заалт, Арван есдүгээр зүйлийн 2 дахь хэсэг, Дөчин долдугаар зүйлийн 1 дэх хэсэг, Дөчин есдүгээр зүйлийн 1 дэх хэсгийн холбогдох заалтыг зөрчсөн гэх үндэслэл тогтоогдохгүй байна.

 

Монгол Улсын Үндсэн хуулийн Жаран дөрөвдүгээр зүйлийн 1 дэх хэсэг, Жаран зургадугаар зүйлийн 2 дахь хэсгийн 1 дэх заалт, Үндсэн хуулийн цэцэд маргаан хянан шийдвэрлэх ажиллагааны тухай хуулийн 31, 32 дугаар зүйлийг тус тус удирдлага болгон

 

МОНГОЛ УЛСЫН ҮНДСЭН ХУУЛИЙН НЭРИЙН ӨМНӨӨС
ДҮГНЭЛТ ГАРГАХ нь: 
 

1.Монгол Улсын Их Хурлаас 2017 оны 6 дугаар сарын 09-ний өдөр баталсан Иргэний хэрэг шүүхэд хянан шийдвэрлэх тухай хуульд нэмэлт, өөрчлөлт оруулах тухай хуулийн 1, 2 дугаар зүйлээр нэмэлт, өөрчлөлт оруулсан Иргэний хэрэг шүүхэд хянан шийдвэрлэх тухай хуулийн 67 дугаар зүйлийн 67.1.5 дахь заалтад “хариуцагчийн хөрөнгө, орлого, эд хөрөнгийн эрхийн талаар холбогдох байгууллагаас тодорхойлолт, лавлагаа авах.”, 118 дугаар зүйлийн 118.5 дахь хэсэгт “... Энэ хуулийн 67.1.5-д заасан тодорхойлолт, лавлагааг үндэслэн төлбөр гаргуулах хариуцагчийн хөрөнгө, орлого, эд хөрөнгийн эрхийг тодорхой тусган, ...” гэж заасан нь Монгол Улсын Үндсэн хуулийн Арван дөрөвдүгээр зүйлийн 1 дэх хэсгийн “Монгол Улсад хууль ёсоор оршин суугаа хүн бүр хууль, шүүхийн өмнө эрх тэгш байна.” гэснийг зөрчсөн байна.

 

2.Иргэний хэрэг шүүхэд хянан шийдвэрлэх тухай хуулийн 67 дугаар зүйлийн 67.1.5 дахь заалт, 118 дугаар зүйлийн 118.5 дахь хэсгийн холбогдох заалт нь Монгол Улсын Үндсэн хуулийн Тавдугаар зүйлийн 3 дахь хэсэгт “Өмчлөгчийн эрхийг гагцхүү хуульд заасан үндэслэлээр хязгаарлаж болно.”, Арван дөрөвдүгээр зүйлийн 2 дахь хэсэгт “Хүнийг ... хөрөнгө чинээ, …-ээр нь ялгаварлан гадуурхаж үл болно. ...”, Арван зургадугаар зүйлийн 3 дахь хэсэгт “хөдлөх, үл хөдлөх хөрөнгө шударгаар олж авах, эзэмших, өмчлөх, өв залгамжлуулах эрхтэй. Хувийн өмчийг хууль бусаар хураах, дайчлан авахыг хориглоно. Төр, түүний эрх бүхий байгууллага нь нийгмийн зайлшгүй хэрэгцээг үндэслэн хувийн өмчийн эд хөрөнгийг дайчлан авбал нөхөх олговор, үнийг төлнө;”, мөн зүйлийн 13 дахь заалтад “... Иргэний хувийн ... нууц ...-ыг хуулиар хамгаална.”, мөн зүйлийн 17 дахь заалтад “... төр, байгууллага, хувь хүний нууцыг хуулиар тогтоон хамгаална;”, Арван долдугаар зүйлийн 1 дэх хэсгийн 2 дахь заалтад “хүний нэр төр, алдар хүнд, эрх, хууль ёсны ашиг сонирхлыг хүндэтгэх;”, Арван есдүгээр зүйлийн 2 дахь хэсэгт “Онц болон дайны байдал зарласан тохиолдолд Үндсэн хууль, бусад хуульд заасан хүний эрх, эрх чөлөөг гагцхүү хуулиар хязгаарлаж болно. ...”, Дөчин долдугаар зүйлийн 1 дэх хэсэгт “Монгол Улсад шүүх эрх мэдлийг гагцхүү шүүх хэрэгжүүлнэ.”, Дөчин есдүгээр зүйлийн 1 дэх хэсэгт “Шүүгч хараат бус байж, гагцхүү хуульд захирагдана.” гэсэн заалтыг тус тус зөрчөөгүй байна.

 

3.Иргэний хэрэг шүүхэд хянан шийдвэрлэх тухай хуулийн 67 дугаар зүйлийн 67.1.5 дахь заалтад “хариуцагчийн хөрөнгө, орлого, эд хөрөнгийн эрхийн талаар холбогдох байгууллагаас тодорхойлолт, лавлагаа авах.”, 118 дугаар зүйлийн 118.5 дахь хэсэгт “... Энэ хуулийн 67.1.5-д заасан тодорхойлолт, лавлагааг үндэслэн төлбөр гаргуулах хариуцагчийн хөрөнгө, орлого, эд хөрөнгийн эрхийг тодорхой тусган, ...” гэж заасныг Үндсэн хуулийн цэцэд маргаан хянан шийдвэрлэх ажиллагааны тухай хуулийн 32 дугаар зүйлийн 4 дэх хэсэгт заасны дагуу 2018 оны 2 дугаар сарын 02-ны өдрөөс эхлэн түдгэлзүүлсүгэй.

 

4.Энэхүү дүгнэлтийг Үндсэн хуулийн цэцэд маргаан хянан шийдвэрлэх ажиллагааны тухай хуулийн 36 дугаар зүйлийн 2 дахь хэсэгт заасны дагуу хүлээн авснаас хойш 15 хоногийн дотор хэлэлцэж, хариу ирүүлэхийг Улсын Их Хуралд уламжилсугай.

Даргалагч Д.Сугар, гишүүдэд Н.Чинбат, Д.Наранчимэг, Д.Солонго, Б.Ганзориг гэсэн байна. 

Анхаарал хандуулсанд баярлалаа. 

М.Энхболд: -Д.Наранчимэг гишүүнд баярлалаа. Цэцийн дүгнэлтийн талаар Хууль зүйн байнгын хороо санал, дүгнэлт гаргасан. Санал, дүгнэлтийг Улсын Их Хурлын гишүүн Ц.Гарамжав танилцуулна. Ц.Гарамжав гишүүнийг индэрт урьж байна. 

Ц.Гарамжав: - Улсын Их Хурлын дарга, эрхэм гишүүд ээ,


Иргэний хэрэг шүүхэд хянан шийдвэрлэх тухай хуулийн 67 дугаар зүйлийн 67.1.5 дахь заалт, 118 дугаар зүйлийн 118.5 дахь хэсгийн зарим заалт Монгол Улсын Үндсэн хуулийн холбогдох заалтыг зөрчсөн эсэх маргааныг хянан шийдвэрлэсэн тухай Үндсэн хуулийн цэцийн 2018 оны 02 дугаар дүгнэлтийг Үндсэн хуулийн цэцээс 2018 оны 02 дугаар сарын 02-ны өдөр Улсын Их Хуралд ирүүлсэн.


Хууль зүйн байнгын хороо 2018 оны 02 дугаар сарын 06-ны өдрийн хуралдаанаараа дээрх асуудлыг Монгол Улсын Их Хурлын чуулганы хуралдааны дэгийн тухай хуулийн 32 дугаар зүйлд заасан журмын дагуу хэлэлцлээ.


Иргэний хэрэг шүүхэд хянан шийдвэрлэх тухай хуулийн 67 дугаар зүйлийн 67.1.5 дахь заалт, 118 дугаар зүйлийн 118.5 дахь хэсгийн зарим заалт Монгол Улсын Үндсэн хуулийн Арван дөрөвдүгээр зүйлийн 1 дэх хэсгийг зөрчсөн байна гэсэн Үндсэн хуулийн цэцийн 2018 оны 02 дугаар дүгнэлтийг Байнгын хорооны хуралдаанд оролцсон гишүүдийн олонхи нь хүлээн зөвшөөрөх нь зүйтэй гэж үзсэн болно. 

Улсын Их Хурлын эрхэм гишүүд ээ,


Үндсэн хуулийн цэцийн 2018 оны 02 дугаар дүгнэлтийн талаархи Хууль зүйн байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээс хүсье.


Анхаарал тавьсанд баярлалаа.


М.Энхболд: -Ц.Гарамжав гишүүнд баярлалаа. Байнгын хорооны санал, дүгнэлтээс асуух асуулттай гишүүн байна уу? Алга байна. Иргэний хэрэг шүүхэд хянан шийдвэрлэх тухай хуульд нэмэлт, өөрчлөлт оруулах тухай хуулийн 1 дүгээр үйлээр нэмэлт оруулсан Иргэний хэрэг шүүхэд хянан шийдвэрлэх тухай хуулийн 67 дугаар зүйлийн 67.1.5 дахь заалтад хариуцагчийн хөрөнгө орлого  эд хөрөнгийн эрхийн талаар холбогдох байгууллагаас тодорхойлолт лавлагаа авах гэсэн нь Монгол улсын Үндсэн хуулийн 14 дүгээр зүйлийн 1 дэх хэсгийн Монгол Улсад хууль ёсоор оршин суугаа хүн бүр хууль шүүхийн өмнө эрх тэгш байна гэснийг зөрчсөн байна гэсэн Үндсэн хуулийн цэцийн дүгнэлтийг хүлээн зөвшөөрөх нь зүйтэй гэсэн Байнгын хорооны саналыг дэмжье гэсэн саналын томьёоллоор санал хураалт явуулъя. 
Санал хураалт. Санал хураалтад 58 гишүүн оролцож, 72.4 хувийн саналаар санал дэмжигдлээ. 

Байнгын хорооны саналаар Иргэний хэрэг шүүхэд хянан шийдвэрлэх тухай хуульд нэмэлт, өөрчлөлт оруулах тухай хуулийн 2 дугаар зүйлээр өөрчлөлт оруулсан Иргэний хэрэг шүүхэд хянан шийдвэрлэх тухай хуулийн 118 дугаар зүйлийн 118.5 дахь хэсэгт “... Энэ хуулийн 67.1.5-д заасан тодорхойлолт, лавлагааг үндэслэн төлбөр гаргуулах хариуцагчийн хөрөнгө, орлого, эд хөрөнгийн эрхийг тодорхой тусган, ...” гэсэн нь Монгол Улсын Үндсэн хуулийн Арван дөрөвдүгээр зүйлийн 1 дэх хэсгийн “Монгол Улсад хууль ёсоор оршин суугаа хүн бүр хууль, шүүхийн өмнө эрх тэгш байна.” гэснийг зөрчсөн байна гэсэн Үндсэн хуулийн цэцийн дүгнэлтийг хүлээн зөвшөөрөх нь зүйтэй гэсэн саналыг дэмжье гэсэн саналын томьёоллоор санал хураалт явуулъя. Санал хураалт. 58 гишүүн оролцож, 81 хувийн саналаар санал дэмжигдлээ. Байнгын хорооны дээрх саналууд дэмжигдсэн тул Үндсэн хуулийн цэцийн 2018 оны 2 дугаар дүгнэлтийн тухай Улсын Их Хурлын тогтоолын төслийг баталъя гэсэн саналын томьёоллоор санал хураалт явуулъя. Санал хураалт. 58 гишүүн оролцож, 81 хувийн саналаар санал дэмжигдлээ. Тогтоолын төсөл батлагдаж байна. Эцсийн найруулга сонсгоё. Үндсэн хуулийн цэцийн 2018 оны 02 дугаар дүгнэлтийн тухай Монгол Улсын Их Хурлын чуулганы хуралдааны дэгийн тухай хуулийн 32 зүйлийн 32.3.3 дахь заалтыг үндэслэн Монгол Улсын Их Хурлаас тогтоох нь.

Монгол Улсын Их Хурлаас 2017 оны 6 дугаар сарын 9-ний өдөр баталсан иргэний хэрэг шүүхэд хянан шийдвэрлэх тухай хуульд нэмэлт, өөрчлөлт оруулах тухай хуулийн 1, 2 дугаар зүйлээр нэмэлт, өөрчлөлт оруулсан иргэний хэрэг шүүхэд хянан шийдвэрлэх тухай хуулийн 67 дугаар зүйлийн 67.1.5 дахь заалтад хариуцагчийн хөрөнгө орлого, эд хөрөнгийн эрхийн талаар холбогдох байгууллагаас тодорхойлолт лавлагаа авах, 118 дугаар зүйлийн 118.5 дахь хэсэгт энэ хуулийн 67.1.5-д заасан тодорхойлолт лавлагааг үндэслэн төлбөр гаргуулах хариуцагчийн хөрөнгө орлого, Эд хөрөнгийн эрхийг тодорхой тусгана гэж заасан нь Монгол Улсын Үндсэн хуулийн 14 дүгээр зүйлийн 1 дэх хэсгийн Монгол Улсад хууль ёсоор оршин суугаа хүн бүр хууль, шүүхийн өмнө эрх тэгш байна гэснийг зөрчсөн байна гэсэн Үндсэн хуулийн цэцийн 2018 оны 2 дугаар сарын 2-ны өдрийн 02 дугаар дүгнэлтийг хүлээн зөвшөөрсүгэй. 
Эцсийн найруулга дээр саналтай гишүүн байна уу? алга байна эцсийн найруулга сонссонд тооцлоо. 

Дараагийн асуудал. Банкин дахь мөнгөн хадгаламжийн даатгалын тухай хуульд нэмэлт, өөрчлөлт оруулах тухай хуулийн төсөл, хамт өргөн мэдүүлсэн бусад хуулийн төслүүдийн эцсийн хэлэлцүүлгийг явуулъя.

Төслийг эцсийн хэлэлцүүлэгт Эдийн засгийн байнгын хорооны танилцуулгыг Улсын Их Хурлын гишүүн Я.Содбаатар. Улсын Их Хурлын гишүүн Я.Содбаатар гишүүнийг индэрт урьж байна. 
Я.Содбаатар: -Улсын Их Хурлын дарга, эрхэм гишүүд ээ, 

Монгол Улсын Их Хурлын чуулганы 2018 оны 2 дугаар сарын 2-ны өдрийн нэгдсэн хуралдаанаар Банкан дахь мөнгөн хадгаламжийн даатгалын тухай хуульд нэмэлт, өөрчлөлт оруулах тухай хуулийн төсөл, холбогдох бусад хуулийн төслүүдийн анхны хэлэлцүүлгийг хийж төслүүдийг эцсийн хэлэлцүүлэгт бэлтгүүлэхээр Эдийн засгийн байнгын хороонд шилжүүлсэн билээ. 

Тус Байнгын хороо 2018 оны 02 дугаар сарын 06-ны өдрийн хуралдаанаар хуулийн төслүүдийг эцсийн хэлэлцүүлэгт бэлтгэсэн тухай асуудлыг хэлэлцээд чуулганы нэгдсэн хуралдааны анхны хэлэлцүүлгээр санал хурааж шийдвэрлэсэн зарчмын зөрүүтэй саналын томьёоллуудыг төсөлд нэг бүрчлэн тусгасан бөгөөд хуулийн төслийг хууль зүйн техникийн талаас хянан үзэж нэг томьёо хил найруулгын засвар өөрчлөлтийг хийлээ. 

Байнгын хорооны эцсийн хэлэлцүүлгийн явцад Улсын Их Хурлын гишүүн Б.Жавхлан Монгол Улсын Их Хурлын чуулганы хуралдааны дэгийн тухай хуулийн 23 дугаар зүйлийн 23.2.3 дахь заалтыг үндэслэн нэгдсэн хуралдааны анхны хэлэлцүүлгээр санал хурааж шийдвэрлэсэн хадгаламжийн даатгалын корпорацийн хянан шалгагчид үндэсний хороо, улсын байцаагчийг эрх олгох тухай заалтыг Монголбанкны ерөнхийлөгч улсын байцаагчийн эрх олгож, цуцлах болон өөрчлөхөөр санал гаргасныг хуралдаанд  оролцсон гишүүдийн 2/3-оос дээш хувь нь дэмжсэн болно. 
Банкан дахь мөнгөн хадгаламжийн даатгалын тухай хуульд нэмэлт, өөрчлөлт оруулах тухай хуулийн төсөл болон дагалдах бусад хуулийн төслүүдэд үг хэлэх хууль зүйн техникийн засваруудыг хийсэн эцсийн хувилбар нэгдсэн хуралдааны эцсийн хэлэлцүүлгээр санал хураалгах зарчмын зөрүүтэй саналын томьёоллыг та бүхэнд тараасан. 

Улсын Их Хурлын эрхэм гишүүд ээ, Банкин дахь мөнгөн хадгаламжийн даатгалын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн банкны тухай хуульд нэмэлт, өөрчлөлт оруулах тухай Зөрчлийн тухай хуульд нэмэлт, өөрчлөлт оруулах тухай, Зөрчил шалган шийдвэрлэх тухай хуульд нэмэлт, өөрчлөлт оруулах тухай хуулийн төслүүдийг эцсийн хэлэлцүүлэгт бэлтгэсэн талаарх Эдийн засгийн байнгын хорооны танилцуулгыг хэлэлцэн, хуулийн төслүүдийг баталж өгөхийг та бүхнээс хүсье. 
М.Энхболд: -Я.Содбаатар гишүүнд баярлалаа. Ажлын хэсэг танилцуулъя. Монголбанкны дэд ерөнхийлөгч Б.Лхагвасүрэн, Сангийн яамны Санхүүгийн бодлогын газрын дарга Ө.Баттулга, Монголбанкны хууль эрх зүйн газрын захирал Б.Ганбат, мөн Монголбанкны Хууль эрх, зүйн хэлтсийн захирал Б.Эрдэнэхуяг, Хадгаламж, даатгалын корпорацийн гүйцэтгэх захирал Х.Бум-Эрдэнэ, Хадгаламж, даатгалын корпорацийн дэд захирал М.Дамдиндорж, Хадгаламж, даатгалын корпорацийн хуульч Б.Амарбилэг нарын ажлын хэсэг хүрэлцэж ирсэн байна. Байнгын хорооны танилцуулгаас асуулттай гишүүн байна уу. Алга байна. Байнгын хорооноос гаргасан зарчмын зөрүүтэй саналын томьёоллоор санал хураалт явуулъя. 
Эдийн Засгийн байнгын хорооны дэмжсэн санал. 
1.Төслийн 1 дүгээр зүйлийн 8 дахь заалт буюу 251.2 дахь хэсгийг доор дурдсанаар өөрчлөн найруулах:

“”25.1.2.Корпорацийн Гүйцэтгэх захирал нь улсын ахлах байцаагч байх бөгөөд улсын ахлах байцаагч, улсын байцаагчийн эрхийг Монголбанкны Ерөнхийлөгч олгож, цуцална.” Санал гаргасан Эдийн засгийн байнгын хороо. Санал хураалт. 57 гишүүн оролцож, 75.4 хувийн саналаар санал дэмжигдэж байна. Зарчмын зөрүүтэй саналуудаар санал хурааж дууслаа.

1.Байнгын хорооны саналаар Банкин дахь мөнгөн хадгаламжийн даатгалын тухай хуульд нэмэлт, өөрчлөлт оруулах тухай хуулийн төслийг бүхэлд нь нь баталъя гэсэн санал хураалт явуулъя. Санал хураалт. 57 гишүүн оролцож, 73.7 хувийн саналаар санал дэмжигдэж байна. 


Хамт өргөн мэдүүлсэн Банкны тухай хуульд нэмэлт оруулах тухай хуулийн төслийг бүхэлд нь баталъя гэсэн санал хураалт явуулъя. Санал хураалтад 57 гишүүн оролцож, 75.4 хувийн саналаар санал дэмжигдлээ.  

Зөрчлийн тухай хуульд нэмэлт, өөрчлөлт оруулах тухай хуулийн төслийг бүхэлд нь баталъя гэсэн санал хураалт явуулъя. Санал хураалт. 57 гишүүн оролцож, 70.2 хувийн саналаар санал дэмжигдлээ. 
Зөрчил шалган шийдвэрлэх тухай хуулийн төслийг бүхэлд нь баталъя гэсэн санал хураалт явуулъя. 57 гишүүн оролцож, 78.9 хувийн саналаар санал дэмжигдэж байна. Ингээд хуулийн төслүүд батлагдлаа. Гишүүд, ажлын хэсэгт баярлалаа. 
Дараагийн асуудалдаа оръё. Мөнгө угаах болон терроризмыг санхүүжүүлэхтэй тэмцэх тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн бусад хуулийн хууль, тогтоолын төслийн үзэл баримтлалыг хэлэлцэх эсэх асуудлыг хэлэлцье. 

Хууль санаачлагчийн илтгэлийг Хууль зүй, дотоод хэргийн сайд Ц.Нямдорж танилцуулна. 

Ц.Нямдорж сайдыг индэрт урьж байна. 

Ц.Нямдорж: -Улсын Их Хурлын дарга, эрхэм гишүүд ээ, 
Монгол Улсад мөнгө угаах болон терроризмын санхүүжүүлэхтэй холбоотой хуулийг анх 2006 оны 7 сарын 8-нд баталж мөрдсөн. Энэ хуулийг 2013  онд шинэчлэн найруулсан. Парис хотноо олон Улсын ФАТАФ байгууллага энэ хуулийн хэрэгжилтийн талаар тодорхой хугацаанд үнэлгээ өгдөг. Сүүлийн үнэлгээний ажил 2016 оны 11 дүгээр сард Азийн чиглэлд болсон. Энэ Хурлаас Монгол Улс энэ чиглэлээр цаашид хууль тогтоомжийг сайжруулах шаардлагатай үйл ажиллагаагаа сайжруулах шаардлагатай гэсэн 40 гаруй зөвлөмж өгсөн. Энэ зөвлөмжийг аливаа улс орон хэрэгжүүлэх үүрэгтэй. Үүний иш үндэс болгож одоо мөрдөж байгаа хуульд нэмэлт, өөрчлөлт оруулах саналыг Засгийн газрын хуралдаанаар танилцуулж Их Хуралд өргөн мэдүүлсэн. Хэд хэдэн гол нэмэлт, өөрчлөлт оруулах саналыг та бүхэнд танилцуулж байна. 

Нэгдүгээрт нь олноор хөнөөх зэвсэг дэлгэрүүлэхийг санхүүжүүлэхтэй тэмцэх тухай асуудал байна. Нэр томьёоны асуудал. 

Хоёрдугаарт нь нэгдсэн үндэсний байгууллагын аюулгүйн зөвлөл хориг арга хэмжээ авах юм бол энийг хэрэгжүүлэх механизм нь үндэсний хууль тогтоомжид тусах шаардлагатай гэсэн ийм зөвлөмж байгаа. Энэ талаар санал орсон. 
Гуравдугаарт энэ мөнгө угаах терроризмыг санхүүжүүлэхтэй холбоотой үндэсний зөвлөлийн үйл ажиллагааг сайжруулах чиглэл бий. 

Ерөнхий сайд энэ зөвлөлийг толгойлох саналыг өгсөн. 

Дөрөвдүгээрт эцсийн өмчлөгчийн хууль зүйн томьёоллыг нарийвчилж энэ талаар хуулиндаа тодорхой санал тусгах шаардлагатай гэж үзсэн. 

Тавдугаарт дотоод хяналтын хөтөлбөр эрсдэлийн удирдлагын хөтөлбөрийг сайжруулах шаардлагатай гэсэн ийм гол чиглэлээр санал өгснийг бас энд гаргаж ирсэн болно гэдгийг танилцуулъя. 

Байнгын хороогоор энэ төслийг хэлэлцүүлж дэмжүүлсэн. 

Улсын Их Хурлын эрхэм гишүүд та бүхэн энэ асуудлыг хэлэлцэж шийдвэр гаргаж өгөхийг хүсье. 

Зөвлөмжийг хэрэгжүүлээгүй тохиолдолд элсэн орсон гэрээ номын дагуу саарал жагсаалт гэдэг юманд улсыг оруулдаг. Энэ тохиолдолд гадаад санхүүгийн ажиллагаа хязгаарлагдах эрсдэл байдаг учраас бас энэ нөхцөл байдлыг харгалзаж үзэх шаардлагатай гэдгийг та бүхэнд танилцуулж байна. 

Баярлалаа. 


М.Энхболд: -Ц.Нямдорж сайдад баярлалаа. Зочин танилцуулъя. Улсын Их Хурлын гишүүн Б.Саранчимэгийн урилгаар Баянзүрх дүүргийн 97 дугаар дунд сургуулийн багш ажилчид Улсын Их Хурлын үйл ажиллагаа, Төрийн ордонтой танилцаж байгаа юм байна. Та бүхэнд ажлын амжилт сайн, сайхныг хүсэн ерөөе.


Хууль зүйн байнгын хорооны санал, дүгнэлт хэлэлцэх эсэхтэй холбогдуулж гарсан байна. Санал, дүгнэлтийг Улсын Их Хурлын гишүүн Н.Оюундарь танилцуулна. Н.Оюундарь гишүүнийг индэрт урьж байна. 

Н.Оюундарь: - Улсын Их Хурлын дарга, эрхэм гишүүд ээ,


 Монгол Улсын Засгийн газраас 2018 оны 01 дүгээр сарын 31-ний өдөр Улсын Их Хуралд өргөн мэдүүлсэн Мөнгө угаах болон терроризмыг санхүүжүүлэхтэй тэмцэх тухай хуульд нэмэлт, өөрчлөлт оруулах тухай хуулийн төслийн үзэл баримтлал болон холбогдох бусад хуулийн төслүүдийг хэлэлцэх эсэх асуудлыг Хууль зүйн байнгын хороо 2018 оны 02 дугаар сарын 06-ны өдрийн хуралдаанаараа хэлэлцлээ.


Хууль санаачлагч үй олноор хөнөөх зэвсэг дэлгэрүүлэхтэй тэмцэх, урьдчилан сэргийлэх ажиллагааг хуулийн үйлчлэх хүрээнд хамааруулах, мэдээлэх үүрэгтэй этгээдийн хүрээг өргөжүүлэх, хөрөнгийн эцсийн өмчлөгчийг тогтоох, эрсдэлд суурилсан үнэлгээ хийх, Нэгдсэн Үндэстний Байгууллагын Аюулгүйн зөвлөлөөс гаргасан хориг арга хэмжээг хэрэгжүүлэх, Санхүүгийн мэдээллийн албаны эрх зүйн байдал, үйл ажиллагааны чадамжийг бэхжүүлэх, Үндэсний зөвлөл ажиллуулах, хууль тогтоомж зөрчигчид хүлээлгэх хариуцлагыг нэмэгдүүлэх зэрэг зохицуулалтыг хуулийн төсөлд тусгасан байна. 


Хуулийн төсөл батлагдсанаар мөнгө угаах болон терроризмыг санхүүжүүлэхтэй холбоотой гэмт хэрэг, зөрчилтэй тэмцэх хариуцлагын тогтолцоог сайжруулах, олон улсын байгууллагаас гаргасан зөвлөмжид хууль тогтоомжийг нийцүүлэх, Монгол Улсын эдийн засгийн аюулгүй байдал, санхүүгийн салбарт сөрөг нөлөө үзүүлэх олон улсын хориг арга хэмжээ, эрсдэлээс урьдчилан сэргийлэхэд ач холбогдолтой гэж үзжээ.


Байнгын хорооны хуралдаанаар хуулийн төслийг хэлэлцэх явцад Улсын Их Хурлын гишүүн Л.Мөнхбаатар олон улсын байгууллагаас гаргасан зөвлөмжийг төрийн байгууллагууд олон нийтэд таниулах болон мэдээлдэг байх талаар холбогдох арга хэмжээг авч ажиллах, мөн Улсын Их Хурлын гишүүн Ж.Батзандан, Ц.Нямдорж нар хуулийн хэрэгжилтийг хангах байгууллагуудын үүрэг, хариуцлагыг нэмэгдүүлэх, мөнгө угаахтай холбогдох гэмт хэргийн илрүүлэлтийг сайжруулах, гэмт хэрэг үйлдсэн этгээдэд хариуцлага тооцох, банкны үйл ажиллагаанд хяналт тавих, сэжигтэй гүйлгээ хийсэн этгээдэд хариуцлага тооцох зэрэг саналуудыг хэлсэн болно.

Мөнгө угаах болон терроризмыг санхүүжүүлэхтэй тэмцэх тухай хуульд нэмэлт, өөрчлөлт оруулах тухай хуулийн төслийн үзэл баримтлал болон холбогдох бусад хуулийн төслүүдийг Байнгын хорооны хуралдаанд оролцсон гишүүдийн олонхи нь дэмжиж, чуулганы нэгдсэн хуралдаанаар хэлэлцүүлэх нь зүйтэй гэж үзлээ.


Улсын Их Хурлын эрхэм гишүүд ээ,
Мөнгө угаах болон терроризмыг санхүүжүүлэхтэй тэмцэх тухай хуульд нэмэлт, өөрчлөлт оруулах тухай хуулийн төслийн үзэл баримтлал болон хамт өргөн мэдүүлсэн Эрүүгийн хуульд нэмэлт, өөрчлөлт оруулах тухай, Терроризмтой тэмцэх тухай хуульд нэмэлт, өөрчлөлт оруулах тухай, Зөрчлийн тухай хуульд нэмэлт, өөрчлөлт оруулах тухай, Зөрчил шалган шийдвэрлэх тухай хуульд өөрчлөлт оруулах тухай, Гаалийн тухай хуульд нэмэлт оруулах тухай, Шуудангийн тухай хуульд өөрчлөлт оруулах тухай, Хуулийн этгээдийн улсын бүртгэлийн тухай хуульд өөрчлөлт оруулах тухай, Нотариатын тухай хуульд нэмэлт оруулах тухай, Хуульчийн эрх зүйн байдлын тухай хуульд нэмэлт оруулах тухай, Мөнгө угаах болон терроризмыг санхүүжүүлэхтэй тэмцэх тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төслүүд болон Хууль батлагдсантай холбогдуулан авах зарим арга хэмжээний тухай Улсын Их Хурлын тогтоолын төслийг хэлэлцэх эсэх талаархи Хууль зүйн байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээс хүсье.

Анхаарал тавьсанд баярлалаа.
М.Энхболд: -Н.Оюундарь гишүүнд баярлалаа. Монголбанкны Хууль зүйн газрын захирал Б.Ганбат, Хууль зүй, дотоод хэргийн дэд сайд Б.Энхбаяр нар чуулганы нэгдсэн хуралдааны танхимд хүрэлцэж ирсэн байна. Хууль санаачлагчийн илтгэл болон Байнгын хорооны дүгнэлтээс асуулт гишүүдэд байна уу? Б.Баттөмөр гишүүнээр тасаллаа. Д.Дамба-Очир гишүүн асуултаа асууя. 
Д.Дамба-Очир: -Энэ хууль нь жаахан хоцорч орж ирж байна. Оройтож орж ирж байгаа учраас бас жаахан цаг хугацаа нь амаргүй байх шиг байна. Түүнээс биш энэ терроризмтой тэмцэх хуулийг яаралтай батлах хэрэгтэй байгаад байгаа юм. 10 сард хамгийн сүүлчийнх нь хугацаа дуусаж байгаа. Бүх арга хэмжээнүүдийг авах хугацаа. Монголбанк бол сая төлөвлөгөөгөө гаргаад батлуулаад явж байна. 
Энэ дээр яагаад би тэр намрын чуулганаар батлаад өгвөл дуусгавал сайн байна гэдгийг нь хэлээд байна гэхээр арилжааны банкуудын гүйлгээн дээр өөр бусад банкууд нь гадаадын банкуудтай дунд нь гүйлгээ хийгддэг. Тэр гүйлгээнүүдийг үндсэндээ зарим банкуудаар хаагдаж эхлээд байгаа юм. Арилжааны банкуудын гүйлгээ хийгдэхэд сүүлийн үед хүндэрч эхэлж байгаа юм. Тийм учраас энийг бол яаралтай хуулийг нь баталж өгөөд Монголбанк, Хууль зүйн яам ингээд энэ ажлын хэсэгт нь манай Хууль зүйн яамны дэд сайд нь  ажлын хэсэн ахлаад явж байгаа юм. Эдгээр нь ажиллах боломжийг нь гаргаж өгөөд ингээд бэлтгэл ажлуудыг нь хангаад явахгүй бол цаг хугацааны хувьд бол амаргүй болж ирж байгаа гэдгийг би зүгээр энэ дээр хэлэх гэж байгаа юм анхааруулж. 

Тэгэхээр бол гишүүддээ ч анхааруулж хэлэхэд Их Хурлын дарга ч гэсэн энийгээ анхаараад бас нэг ингэхгүй бол арилжааны банкнуудын гүйлгээнүүд бол гадаадад хийгддэг гүйлгээнүүд үндсэндээ зогсож эхэлж байгаа шүү гэдгийг би хэлэх гэж байгаа юм. Тэгэхгүй бол энэ маш хүндрэлтэй байдалд орж эхлэх вий. Одоо тэр саарал хар жагсаалт гэдэг дээр нь бол ороод яваад байгаа учраас энийг тэр рүү нь орчихгүйн тулд энийг яаралтай батлаад өгөхгүй бол болохгүй байгаа юм гэж хэлэх гэсэн юм. 

Баярлалаа. 

М.Энхболд: -Д.Дамба-Очир гишүүн үг хэллээ. Д.Тэрбишдагва гишүүн асуулт асууя. 

Д.Тэрбишдагва: -Хэд хэдэн асуулт байгаа юм. Энэ нэгдүгээрт энэ Ази Номхон далайн бүсийн мөнгө угаахтай тэмцэх бүлэг өөрийн гэсэн мөнгө угаах терроризмын тусгай тогтолцоог тодорхой давтамжтай болгох чиглэлээр манайд чиглэл өгөөд байгаа юм биш үү. 
Хоёрдугаарт нь бол энэ дээр ингээд бичиж байхад бол ОУВС, Азийн хөгжлийн банк зэрэг олон улсын байгууллагаас техник туслалцааны хүрээнд мөнгө угаах терроризмыг санхүүжүүлэхтэй тэмцэх хуулийн эрх зүйн орчинд нийцүүлэх талаар зөвлөсөөр байна гээд байгаа юм л даа. Тэгэхээр би одоо энэ Монгол Улсын Засгийн газрын өөрийнх нь хүсэлт үү. 

Эсвэл гадна, дотнын шахалтаар хийгээд байгаа зүйл үү. Авлигатай тэмцэх газрыг байгуулна гээд бидний үед ярьдаг байсан. Авлигатай тэмцэх газрыг гаднаас шахсаар байгаад байгуулсан. Авлигатай тэмцэх газрыг авлигатайгаа ямар хэмжээнд тэмцэж байгаа авлигын индекс буурсануу үгүй юу гэдэг ийм асуудлаар яригддаг юм л даа. Тэгэхээр энэ яг ингэж хийж байгаа яг манай Засгийн газрын  манай улсын өөрийн хүсэл үү. Тэгэхгүй бол ОУВС-гийн шаардлагаар би тэгж ажиллаж байна. Гаднын тэрэнтэй тэгж ажиллаж байна гээд. Өөрийн улсын бодлого гэж байна уу? Энэ яг манай бодлого мөн үү гээд. Танилцуулга дээр нэг иймэрхүү юмнууд гарч ирсэн байх юм гэсэн нэгдүгээр асуулт байна. 
Хоёрдугаарт бол энэ терроризмтой тэмцэх мөнгө угаах асуудалтай тэмцэх бол зарчмын хувьд бол зөв гэж үзэж байгаа. Гэхдээ энэ оффшорын дансны чинь асуудал их яригддаг шүү дээ. Манайх оффшор данс руу гадагшаа  мөнгөө аваачаад хийдэг. Одоо өнөөдөр энэ ОХУ-д гаднаас оффшор дансанд байгаа мөнгөө оруулж ирж байхад бид нарыг эргээд ер нь ямар нэгэн баривчлахгүй бол бид гадна байгаа мөнгөө оруулж ирнэ гээд Оросын бизнесменүүд Путиндээ захиа бичсэн байна лээ шүү дээ. Тэгэхээр энэ ер нь бол энэ терроризмтой тэмцэх энэ мөнгө угаах энэ тэр гэж байгаатай холбогдуулаад энэ гадна дотно байгаа мөнгийг оруулж ирэхэд энэ хууль гарснаар нөлөөлөх үү. 
Гуравдугаар асуудал бол бид оффшорыг л нэг аймшигтай юм яриад байгаа юм л даа. Монгол бид нарыг ингээд оффшор данс гээд хориод байдаг Америк энэ тэр чинь өөрсдөө дэлхийн нийтэд чинь оффшор дансууд байгаа шүү дээ. Монгол Улс бол энэ хоёр том гүрний дунд байж байгаа би бол оффшор гэдэггүй юм гэхэд Монголд бол санхүүгийн чөлөөт бүс байгуулах юм бол маш их хэмжээний мөнгө Монгол Улсын нутаг дэвсгэрээр Монгол Улсад орж ирээд тэгээд энэ мөнгө бол бидэнд ашигтай мөнгө байх үндэслэл байгаа юм л даа. Тэгэхээр энэнтэй холбогдуулаад ер нь Монгол Улсад оффшор бүс гэдэг юм уу аль эсвэл Монгол Улсад энэ санхүүгийн чөлөөт бүс байгуулах асуудлыг энэ асуудалтай холбогдолтой тийм байж болох уу. 
Дөрөвдүгээрт нь бол энэ яг энийг бол терроризмтой тэмцэх, мөнгө угаахтай холбоотой асуудалтай холбогдуулан ямар байгууллага байгуулагдах вэ. Бас нэг дарамтлагч, бас нэг одоо янз янзын тийм байгууллага байгуулагдах уу. Эсвэл зүгээр энэ бол одоо санхүүгийнхээ мөн банкныхаа чиглэлээр ингээд хянагдаад явах юм уу гэсэн ийм дөрвөн асуудал байна. 

Энэ бүрд их тодорхой хариулж өгөөч гэж хүсэж байна. Баярлалаа. 

М.Энхболд: -Хэн хариулах вэ? 80 дугаар микрофон Хууль зүйн дэд сайд Б.Энхбаяр. Д.Тэрбишдагва гишүүний асуултад хариулъя. Тэгэхээр мөнгө угаах терроризмтой тэмцэх байгууллагыг их долоо гэдэг. Үүний дараа бол өндөр хөгжилтэй 34 улс орон нэгдэж орсон. Уг байгууллага бүс нутагт өөрийн салбар байгууллагуудыг байгуулсан. Манай Улсын хувьд бол 2006 онд түүний бүс нутгийн байгууллага Ази, Номхон далайн бүсийн байгууллага гишүүнээр элсэж улмаар холбогдох хуулийг баталж ажиллаж байгаа. Уг байгууллагын зүгээс бол холбогдох зөвлөмжийг гишүүн орнууддаа хүргүүлж ажилладаг. 

Нийтдээ дэлхийн 140 гаруй улс энэ мөнгө угаах терроризмтой тэмцэх бүс нутгийн байгууллагуудын гишүүн улс. Тэр утгаараа эдгээр улс орнууд уг зөвлөмжийг хэрэгжүүлэх үүрэг хүлээж ингэж ажилладаг. Өөрөөр хэлбэл манай улс олон улсын хамтын ажиллагааны нийгэмлэгийн гишүүний хувьд үндсэн хуульд заасанчлан олон улсын гэрээгээр хүлээсэн үүргээ шударгаар биелүүлэх хүрээнд энэ хуулийн бичлэгийг бол боловсруулсан байгаа. Энэхүү хуулийн төсөлд зааснаар шинээр бол зардал үүсгэх орон тоо нэмэх ийм байгууллага бол байгуулагдахгүй. Орон тооны бус шинжтэй Засгийн газар болон хууль сахиулах байгууллага Монголбанкны оролцоотой салбар дундын үйл ажиллагааг бодлогын удирдлагаар хангах чиг үүрэг бүхий үндэсний зөвлөл байгуулагдана. Энэ маань бол орон тооны бус шинжтэйгээр байгуулагдаж ажиллана. 
Мэдээж энэ байгууллагын гишүүн улс орон болсноор манай улс сая хэлсэнчлэн 140 гаруй улсуудтай хууль бус мөнгө угаасан шинжтэй гэмт хэрэг зөрчлийн талаархи мэдээллийг харилцан солилцох харилцан тэмцэх ийм боломж нөхцөлөөр бол хангагдана гэдгийг хэлье.
Монголбанкны дэргэдэх санхүүгийн мэдээллийн албанд энэ чиглэлээр холбогдох сэдэвтэй гүйлгээний талаар бол мэдээлэл ирж шаардлагатай гэж үзвэл хууль хяналтын байгууллагад шилжүүлж хийж байгаа. 

М.Энхболд: -М.Оюунчимэг гишүүн асуултаа асууя. М.Оюунчимэг гишүүн түр хүлээж байгаарай. Д.Тэрбишдагва гишүүнд 1 минут нэмж өгье. 

Д.Тэрбишдагва: -Би дөрвөн асуулт тавьсан юм. Дөрвөн асуултдаа хариулт авмаар байна. Би дахиад хэлье. Оффшор гэдгээс бол Монголын байгаа мөнгөө гадагшаа оффшорт биш дэлхий оффшортой болж байхад Монгол яагаад гаднын мөнгийг байрлуулж болохгүй. Энэ терроризмтой холбоотой энэ хуультай холбоотой юу холбоогүй юу. Ер нь бол цаашдаа энийг юу гэж үзэж байгаа юм бэ. Бид санхүүгийн чөлөөт бүс гэж байгуулаад хоёр хөрш чинь зөндөө л одоо мөнгө төгрөг шилжүүлэх байршуулах зөндөө л юм байгаа шүү дээ. Би чинь казино гээд яриад чимээгүй болдог. Ер нь бол Монгол Улсын эдийн засгийг хөгжүүлэх юм бол эдийн засгийн чөлөөт бүс гэдэг юмыг байгуулахад одоо хэрвээ ийм асуудал байхад бас энэ хууль дүрэмтэй өнөөдөр ярьж байгаа энэ олон улсын байгууллага чинь зөвлөөд танайх байж болохгүй. Америкт бид нар бол өөрсдөө оффшортой байж болно. Дэлхийн бусад орнууд бүгдээрээ оффшортой байж болохгүй гэж болохгүй биз дээ. Манайд яахаараа гаднын мөнгийг бид оруулж ирж болдоггүй юм бэ. Бидний мөнгийг гадагшаа авч болдгийн тэгэхээр энэ хуультай.../минут дуусав/.
М.Энхболд: -80 дугаар микрофон. Б.Энхбаяр дэд сайд. 
Б.Энхбаяр: -Оффшор бол хилийн чанадад байгаа бүс нутаг. Энд байгаа хууль бус мөнгөний чиглэлтэй бол олон улсын хамтын ажиллагааны хүрээнд тэмцэж байж бид хүссэн үр дүндээ хүрнэ. Мөн оффшорууд зөвхөн ганцхан мөнгө угаах биш хууль бусаар хөрөнгөжсөн мөн татвараас зайлсхийх зорилготой олон үйлдэл зорилгоор энд мөнгө хадгалагддаг. ФАТАФ буюу мөнгө угаах терроризмтой тэмцэх байгууллага бол зөвхөн мөнгө угаах гэмт хэргийн шинжтэй асуудлаар нь бол хамтын ажиллагааг хөгжүүлдэг тэр утгаараа бас таны хэлсэнчлэн энэ үйлдэлтэй тэмцэхэд чиглэгдэж байгаа энийг бас зорилгоор агуулж байгаа нэг алхам гэж ойлгож болно. 

М.Энхболд: -М.Оюунчимэг гишүүн асуултаа асууя. 

М.Оюунчимэг: -Сая банкны тухай хуульд нэмэлт, өөрчлөлт оруулсан төрөөс мөнгөний талаар баримтлах бодлого дээр ФАТАФ байгууллагын шаардлагаар бид яг мөнгө угаах терроризмтой тэмцэх талаар маш тодорхой заалтуудыг анх удаагаа хүртэл энэ мөнгөний бодлогодоо тодорхой оруулж өгсөн байгаа. 

Тэгэхээр сая бас хэлж байна. Бид энэ мөнгө угаах болон терроризмтой тэмцэх энэ санхүүжүүлэхтэй холбоотой хуулиндаа яаралтай нэмэлт, өөрчлөлт оруулж Улсын Их Хурал энийг хэлэлцэж шийдэхгүй бол бас манай арилжааны банкууд болон гадаад гүйлгээн дээр нэлээд ноцтой байдал үүсгэх магадлал бий болоод байгаа учраас энийг бол бид ингээд чуулганаараа хэлэлцэж байгааг бол бид дэмжиж байна. Харин сая хэлээд байна л даа. Одоо сая төрөөс баримтлах тэр мөнгөний бодлого дээр жишээлбэл мөнгө угаахтай холбоотой асуудал дээр маш тодорхой заалтууд оруулж өгсөн. 

Одоо бас энэ мөнгө угаах болон терроризмтой нэмэлт, өөрчлөлт оруулах гээд ингээд явж байна л даа. Тэгээд энэ бүхнийг хэрэгжүүлдэг гол байгууллагууд маань өөрөө үүрэг бүхий энийг хэрэгжүүлэх үүрэг хүлээсэн манай энэ хүчний байгууллагууд шүүх прокурор маань харин энэ нэмэлт, өөрчлөлтийг энийг хэрэгжүүлэх тийм яг боломж өнөөдөр байна уу? яагаад гэвэл энэ байгууллагууд маань өнөөдөр яг өөр өөр тийшээ харчихсан. Өөр институц болчихсон яг нэг баг болж яг жинхэнэ мөнгө угааж байгаа тийм хүмүүстэйгээ тэмцэх биш өөр зорилготой болоод байна шүү дээ. Ялангуяа шүүх прокурор дээр энэ асуудлыг бол маш их ярьж байгаа. Тэгэхээр одоо бид энд Их Хурлаас ингээд нэмэлт, өөрчлөлт оруулаад батлаад яваад байдаг. Харин энэ нь бодит амьдрал дээрээ хэрэгжихгүй байгаад байгаа дээр хамаг асуудал байгаа шүү дээ. Тэгэхээр энийг хэрэгжүүлэх үүрэг бүхий байгууллагууд хир бэлэн байна. Энэ дээр яг тодорхой заалтууд жишээлбэл нэмэлт, өөрчлөлттэй холбоотойгоор орж байгаа гэж нэгдүгээрт асуумаар байна. 
Хоёрдугаарт нь бид өнөөдөр гадаадад оффшор бүс мөнгө угаах тухай яриад байна л даа. Гэтэл Монгол маань өөрөө нэлээд ноцтой одоо энэ олон улсын авлигалын байгууллагаас Монгол Улсыг авлигалын индексээр хамгийн өндөр онцгой анхаарах гэсэн тийм нэг нэлээд эвгүй мессежийг дэлхий дахинд өгөөд байгаа шүү дээ. Саяхан хүртэл тэгсэн байгаа. Тэгэхээр энэ юу юм бэ гэхээр манайд энэ татварын хөнгөлөлт нэрийн дор өөрсдийн албан тушаал эрх мэдлээ ашиглаад мөнгө угаах явдал их болоод байгаа. Тэгээд одоо Монголын татварын байгууллага одоо өмнө нь тэр 15 онд баталсан татвараас чөлөөлөх хууль гэхэд л бараг 7 их наяд төгрөг татвараас чөлөөлөгдсөн хирнээ нэг нь ч энэ хаана байгаа төсөвт орсон нь мэдэгдэхгүй байгаа. Монгол Улс маань өөрөө татварын байгууллага дотор нэг татварын оффшор бүс бий болоод байгаа тухай тэгээд энэ чагтыг мултлах гэхээр ямар ч бүх хуулийг нь ингээд хаасан тухай авлигатай тэмцэх газрын дарга чуулганы хуралдаан дээр асуултад хариулахдаа хэлж байсан л даа. Тэгэхээр одоогийн нэмэлт, өөрчлөлтөөр энэ чагтыг нээх бололцоо бас орох уу. Энэ мэтчилэн тодорхой хариултыг надад эхлээд өгөөч. 

Дараа нь тодруулах зүйл байвал асууя гэж бодож байна. 

М.Энхболд: -80 дугаар микрофон. 

Б.Энхбаяр: -Мөнгө угаах терроризмтой тэмцэх чиглэлд өгч байгаа олон улсын байгууллагын зөвлөмжийг манай улс Монгол Улсын Их Хурал Засгийн газар бол юуны урьд сайн тэмдэглэж байгааг бол уг байгууллагууд бол хэлж байгаа. Тухайлбал өнгөрсөн онд хэрэгжиж эхэлсэн эрүүгийн багц хууль тогтоомжид мөнгө угаах гэмт хэргийг яг олон улсын тэр аргачлал зөвлөмжийн дагуу бол шинэчлэн тусгасан. Үүний дагуу бол урьд нь мөнгө угаахыг зөвхөн цагаан захтны зөвхөн эрх мэдэлтэй хүмүүсийн хүрээнд үйлдэгддэг гэмт хэрэг хэсэг ойлголт байсан бол шинэ хууль тогтоомжоор аливаа гэмт хэргийн улмаас олж байгаа орлого үйл ажиллагааг зүсийг нь хувиргах. Тэрийг хууль ёсны болгож засах шинжтэй бүхий л үйлдлийг энд багтааж хуульчилж олгосон. Энэ маань бол Улсын Их Хурлаас энэ асуудлыг дэмжиж хэрэгжүүлж байгаа нь их бодитой алхам болсон гэдгийг хэлье. Эдийн засгийн ил тод байдлыг тохижуулах хуулиар авлига албан тушаалын шинжтэй гэмт хэргийг түүнээс олсон бас үйл ажиллагааг шалгах боломжгүй болголоо. Өөрөөр хэлбэл өнгөрсөн парламентын үед буюу 2015 онд баталсан хуультай холбоотойгоор ийм асуудал үүссэн гэдэг асуудал бол урьд нь яригдаж байсан. ФАТАФ-ын зүгээс бас энэ асуудлыг бол харилцан үнэлгээний явцад бол өнгөрсөн онд тавьж байсан. 
Танай улс энэ авлига албан тушаалын хэрэгтэй холбоотой зүйлүүдээ хууль тогтоомжоор өршөөсөн юм биш үү гэдэг асуудлыг бол тавьсан. Яг мөнгө угаах гэмт хэргийн шинжтэй асуудлыг бол шалгаж илрүүлсэн тохиолдолд энэ өршөөлд бол хамруулахгүй ээ. Шалгах хуулийн хариуцлага ногдуулах боломж нь хангалттай байгаа гэдэг тайлбарыг бол Монголын тал Засгийн газрын зүгээс тавьж. Тэр ч утгаараа манай улс саарал буюу хар жагсаалтад орохоос сэргийлэгдэж одоо эрчимтэй хяналтад орсон гэдгийг бас эрхэм гишүүн танилцуулъя. 

М.Энхболд: -Би зочин танилцуулъя. Улсын Их Хурлын гишүүн С.Чинзоригийн урилгаар Хөдөлмөр, нийгмийн хамгааллын яаманд ажиллаж байсан ахмадын төлөөлөл Улсын Их Хурлын үйл ажиллагаа, Төрийн ордонтой танилцаж байгаа юм байна. Ахмадууд та бүхэнд эрүүл энх, сайн сайхныг хүсэн ерөөе. 
М.Оюунчимэг гишүүнд нэг минут нэмж өгье. 

М.Оюунчимэг: -Сая Б.Энхбаяр дэд сайд ч хэлж байна л даа. Хууль дүрэм, журмын тухайд бол манайд хангалттай сайн хуулиуд гараад байна л даа. Үнэхээр тодорхой заасан. Гэхдээ энэ маань амьдралд хэрэгжихгүй байгааг бид бүгдээрээ харж байна л даа. Тэгэхээр одоо бид нэмэлт, өөрчлөлт оруулаад орж ирэхэд манай миний сая асуугаад байгаа Авлигатай тэмцэх газар шүүх, прокурор, цагдаагийн байгууллагууд буюу хэрэгжүүлэх үүрэг бүхий  байгууллагууд маань энэнд бэлэн юм уу. энийг хийж чадах уу гэдэгт л би сая асуултад хариулт аваагүй байна л даа. Өнөөдөр бид нар ингээд яриад байна. Эрдэнэтийн 49 гээд хувийн компаниудад төр нь өөрөө Их Хуралдаа ч оруулахгүйгээр хоёр гурван хүн шийдээд өгснөөс болоод өнөөдөр юу болов. Гэтэл араас нь одоо Эрдэнэтийн 51 хувийг стандартад банканд тавиад бас нөгөө хүмүүс нь одоо татвар төлөгчдийн мөнгөөр төлөх үү, эсвэл татвар төлөгчдийн мөнгөөр төлөх үү эсвэл тэр хүмүүсийг нь өөрсдөөр олж төлүүлэх ёстой гэдэг байр суурийг бид нар барьж байгаа л даа. Тэгэхээр ийм чадамж байна уу гэж олон асуудал ар араасаа цувраад байна л даа. Тэгээд дараа нь эзэнгүй болоод үүсдэг нэг их мөнгө үрэгдээд алга болдог эцэст нь энд цалин хөлс тэтгэвэр тэтгэмжээ ч нэмэхгүй.../минут дуусав/.

М.Энхболд: -80 дугаар микрофон. 

Б.Энхбаяр: -М.Оюунчимэг гишүүнтэй бол санал нэг байна. Үнэхээр Улсын Их Хурлаас бодлогоо гаргаад Засгийн газраас шалгаад дүгнэлт гаргасан олон асуудлууд яг хууль хяналтын байгууллага дээр удаашрах ямар хариуцлага ногдуулсан нь тодорхойгүй байх асуудлууд гарсан. Тухайлбал миний бие ахлаад хөгжлийн банканд 2016 оны 10 сард шалгалт хийгээд 1.3 их наядын зөрчил гарсан асуудал байгаа. Энийг одоо Улсын Их Хуралд ч тэр Засгийн газарт ч тэр танилцуулж байсан. Өнөөдрийг хүртэл одоо бас энд дурдагдсан 19 зөрчил дээр аль нэгэн дээр нь эцсийн байдлаар хуулийн хариуцлага ногдуулна гэдэг ийм дүн мэдээ бол байхгүй байна. Тийм учраас энийг бүх талаар шахаж шаардаж ажиллах шаардлагатай гэдэг гишүүний саналтай санал нэг байна. 

М.Энхболд: -Я.Содбаатар гишүүн асуутаа асууя. 

Я.Содбаатар: -Надад хоёр асуулт байна. 

Нэгдүгээрт бол энэ Монгол Улсад байгаа гадаадын иргэдийн хадгаламжийн ерөнхий дүн хяналтад байгаа юу. Монгол Улс харьцангуй хадгаламжийн хүү өндөр байгаатай холбогдуулаад гадаадын иргэд аж ахуйн нэгжүүд Монголд мөнгөө оруулж ирж ямар нэгэн бодит эдийн засаг хийхгүйгээр банкан дээр хүүлэх байдлаар байрлуулах ийм хандлага бол их байгаа. Банк бус санхүүгийн байгууллага, хадгаламж зээлийн хоршоо нэрээр оруулж ирдэг тохиолдол их байгаа. Үүний цаана тэр мөнгөний эх үүсвэрийг тодорхойлж хянадаг энэ тогтолцоо хир байна вэ. Монголбанк яг энийгээ Санхүүгийн зохицуулах хороо хяналтдаа байлгаж чадаж байна уу. 
Хоёрдугаарт бол энэ оффшор дансны асуудлыг бид нар бүтэн 2 жил шахам ярилаа. Оффшор данс руу гарсан хөрөнгө мөнгөний асуудлыг бол өөрөө цаагуураа мөнгө угаахтай холбоотой авлигал хээл хахуультай холбоотой татвараас зайлж байгаатай холбоотой асуудлууд байгаа. 

Тийм учраас энэ хууль одоо бид нар энэ одоо энэ нэмэлт, өөрчлөлт оруулах гэж байгаа хууль батлагдсанаас хойш Монгол Улс бол 20 сая төгрөгөөс дээш гүйлгээг хянаж байгаа гэж ойлгож байгаа. Би бол хил гаалиар ийм их хэмжээний хүмүүсийн яриад байгаа шиг их хэмжээний бэлэн мөнгө гараад явчихгүй байгаа гэж ойлгож байна. Яах вэ гадна талд давхар гэрээ хийж зарим нэг ялангуяа зарим уул уурхайн бизнесүүдэд давхар гэрээ хийж гадна талд байршуулсан байхыг үгүйсгэхгүй. Тийм учраас яагаад энэ оффшор данс руу гараад явсан гээд байгаа тэр их мөнгөний дүн мэдээллийг бид нар гаргаж чадахгүй байна. Тийм боломж Монголбанканд манай хүчний байгууллагуудад хувь хүнээр нь гаргах боломж, аж ахуйн нэгжээр нь гаргах боломж 20 саяыг хянаж байгаа бол энэ чинь боломж гарна шүү дээ. Эсвэл их хэмжээгээр бэлэн мөнгө хил гаалиар гараад байна уу? 

Тэгэхээр энэ зүйлүүдийг бид нар энэ мөнгө угаах терроризмыг санхүүжүүлэхтэй тэмцэх тухай хууль гэж гаргаад ялангуяа хөрөнгийнхөө энэ юунуудыг бид нар хянаад байна гэдэг. Сүүлийн үед бол олон улсын байгууллагууд бол танай энэ бол хангалттай биш байна гэдэг юмыг бүх шатанд тавиад байна л даа. Энэ жил ч тавьж байгаа юм биш. Сүүлийн хоёр, гурван жил Европын холбоо сая хүртэл сануулга өгөөд хар жагсаалт руу оруулаад л эргээд бид нар нэг саарал жагсаалт руу орж байна. Одоо дахиад бид нарт бас нэг анхааруулга юунууд байгаад байгаа юм. үүний цаана бол манайхаас тэр нэг хяналтгүй гарч байгаа мөнгөн урсгал их байна. Хяналтгүй орж ирж байгаа миний түрүүний хэлж байгаа янз бүрийн нэрээр манайд мөнгө хүүлэх зориулалтаар орж ирж байгаа энэ мөнгөн хадгаламж мөнгөн хэлбэрээр орж ирж байгаа мөнгөнүүдийг чинь л давхар тэр олон улсын байгууллагуудын ерөнхий дүнг хараад би бол өгөөд байгаа. Сануулга гэж ойлгоод байгаа шүү дээ. 

Тийм учраас энэ дээр ер нь хяналтаа сайжруулах чиглэлээр ямар зүйлүүд хийж байна. Хуулийн энэ нэмэлт, өөрчлөлтөөр ямар зүйлүүд орж байгаа вэ гэдгийг. 

Гуравдугаарт бол хөрөнгийн эцсийн эмчлэгчийн мэдээллийг үнэн зөв бодитоор тогтоох тогтолцоог бий болгоно гээд байгаа юм. Энэ бүртгэлийн хууль орж ирээд сая буцсан. Үүнээс гадна энэ ил тодын тухай хууль гарсны дараа бол бас нэлээд хөрөнгийн эцсийн өмчлөгч нарын мэдээлэл үнэн зөв мэдээлэл юмнууд нэлээд гарсан байх. Ер нь хэчнээн ийм чиглэлээр ямар бодитой ажлууд хийгдэж байгаа юм бэ. 

Энэ бол эргээд бид нар далд эдийн засгаа хумих, эдийн засгийнхаа зөв хяналтад авах маш том чухал гарц шүү дээ. Тийм учраас энэ тогтолцоог бүрдүүлэх чиглэлээр хуульд яг ямар тодорхой заалтууд орж ирсэн юм бэ. Хэрэгжүүлэх шатандаа ямар зүйлүүдийг та нар харж байгаа юм бэ гэдэг ийм гурван зүйлийн асуулт байна. Баярлалаа. 

М.Энхболд: -80 дугаар микрофон. Б.Энхбаяр сайд хариулъя. 

Б.Энхбаяр: -Я.Содбаатар гишүүний асуултад хариулъя. Эцсийн өмчлөгч гэдэг ойлголтыг энэ хуульд шигтгэж тайлбарлаж байгаа. Энэ бол их чухал онолын бөгөөд практик ач холбогдолтой. Өнөөдрийг хүртэлх байдлаар мөнгө угаах төрлийн гэмт хэргийг хууль хяналтын байгууллагууд бол илрүүлж шалгаж байсан олон удаагийн асуудлууд бол байдаг. 

Би Байнгын хорооны даргад бас хэлж байсан. Урд нь гурван удаа яг энэ мөнгө угаах гэдэг зүйл ангид нь өөрчлөлт оруулаад үүнтэй холбоотойгоор хууль хяналтын байгууллагад илрүүлэгдэн шалгагдаж байсан хэргүүд бас хэрэгсэхгүй болж байсан. Ийм асуудлууд бас байдаг. Мөн одоо практикт үүсээд байгаа асуудлуудтай шууд холбоотой. Тухайлбал Эрдэнэт 49-тэй холбоотой асуудал байгаа. Энэ бас хууль хяналтын байгууллагад шалгуулж байгаа. Өнөөдөр шүүх дээр явж байгаа ч асуудлууд байгаа. Олон охин компани байгуулдаг. Үүгээрээ дамжуулж үйл ажиллагаа явуулдаг асуудал байдаг. Гэтэл яг эцсийн өмчлөгч маань хэн бэ. Энийг яаж тогтоох вэ гэдэг асуудал хууль дээр тодорхой бус байдаг. Тэр утгаараа хууль хяналтын байгууллагад үүнийг нэг мөр ойлгож хянаж шийдвэрлэхэд хүндрэл гарч байгаа. 
Тийм учраас энийг дийлэнх хувьцааг эзэмшиж байгаа, дийлэнх эрх мэдлийг хэрэгжүүлж байгаа тэр этгээд үнэхээр тэр этгээд нь олдохгүй байгаа бол яг энэ үйл ажиллагаанаас гол ашиг олж байгаа этгээд. Энэ нь тогтоогдохгүй байх юм бол шууд гүйцэтгэх удирдлагыг эцсийн өмчлөгч гэдэг ойлголтод хамааруулж ойлгоно гэдэг зүйлийг энэ хуулийн нэмэлт өөрчлөлтөөр нэг мөр болгож хэлж байгаа. Ингэснээр практик үүсэж байгаа зарим тодорхой бас зөрчил, гэмт хэргийн шинжтэй асуудлуудыг хууль хяналтын байгууллагууд шалгаж үнэн мөнийг тогтоох ийм боломж бүрдэнэ гэдэгт бол итгэж байна. 

Банктай холбоотой асуудлыг Монголбанкныхан хариулах байх. 
М.Энхболд: -83 дугаар микрофон. 

Б.Ганбат: -Сая хадгаламжтай холбоотой асуудал гарч ирлээ. Ерөнхийдөө бол санхүүгийн мэдээллийн албаны хувьд яг энэ Монгол Улсын хувьд мөнгө угаах терроризмыг санхүүжүүлэхтэй тэмцэх тогтолцоог ерөнхийд нь хариуцаад зохицуулаад явдаг. Тэгээд одоо мөрдөж байгаа хуулийн дагуу бид нар бол бэлэн мөнгөний мэдээлэл авдаг. Одоо 20 саяас дээш бэлнээр хийсэн гүйлгээний мэдээлэл түүнээс гадна бид нар сэжигтэй гүйлгээний мэдээлэл авдаг. Сэжигтэй гүйлгээний мэдээлэл гэдэг нь юу вэ гэвэл санхүүгийн байгууллага мэдээлэл хүргэх этгээд нь аливаа нэг гүйлгээ хийхдээ харилцагч үйлчлүүлж байгаа хүн нь ямар нэгэн сэжигтэй үйлдэл хийх эсвэл тодорхой бус мэдээлэл өгсөн тохиолдолд үүнийгээ манай санхүүгийн мэдээллийн албанд мэдээлэх үүрэгтэй байдаг юм. түүнээс гадна одоо гаалиар орж ирж байгаа гадаад валютын гүйлгээ тэр чигээрээ орж ирж байгаа. Энэ нь болохоор яг 20 саяас дээш бэлэн бэлэн бус бүх валютаар илэрхийлсэн гүйлгээний дүнг бид нар авдаг юм. 
Хадгаламжийн хувьд болохоор банкны нөгөө өөрийнх нь харилцагч гүйлгээ хийгээгүй дотроо ингээд хөрөнгө байршуулж байгаа учраас иймэрхүү төрлийн мэдээлэл бол бид нар дээр орж ирдэггүй юм. Энэ дээр яг зүгээр сая манай Хууль зүйн дэд сайдын ярьсантай эцсийн өмчлөгчийн асуудалтай холбоод ярих юм бол одоо жишээ нь таамаглаад өгөх юм бол гадаадын иргэн манайд өөр хэн нэгний нэрээр хадгаламж байршуулаад хүү аваад суугаад байна гэсэн асуудал сөхөгдсөн тохиолдолд бид нар эцсийн өмчлөгчийн энэ асуудал дээр буцаад хүрээд ирж байгаа юм. Тийм учраас энэ асуудлыг одоогийн энэ хуулийнхаа төсөлд нэлээд тодорхой оруулж өгсөн байгаа. 

М.Энхболд: -Я.Содбаатар гишүүнд 1 минут нэмж өгье. 

Я.Содбаатар: -Тэгээд энэ хуулийнхаа яг эцэслэж гарах үедээ энэ эцсийн өмчлүүлэгч, өмчлөгчийг тогтоох гээд 41 гээд энэ зүйлийг нэлээд үзмээр байгаа юм. 

4.1.1 эцсийн өмчлүүлэгч юм байна. Тэгээд энэ хүн нь олдохгүй бол тэгнэ. Энэ хүн нь тогтоогдохгүй бол тэгнэ гээд цаашаа цаашаа явсан байж байна. 

Дараа нь 5.9.1 дээр улс төрд нөлөө бүхий этгээдүүдэд өндөр эрсдэлтэй харилцагчийн нэг байна. Тэгэхээр би энэ хуулийн юун дээр улс төрд нөлөө бүхий этгээд гэж яг хэн хэнийг хэлэх гэж байгаа юм. илүүтэй энэ хүчний байгууллагын хүмүүс Монголбанканд энийг хянаж байгаа хүмүүс нөгөө Монголбанкны гол гол энэ санхүүгийн холбогдолтой хүмүүс чинь энд орж байгаа юу. Эсвэл нөгөө Их Хурлын 76 гишүүнээ л оруулах гэж байгаа юу. Тэгэхээр энэ нөлөө бүхий хүн гэдэг нь ямар тодорхойлолт байдаг юм бэ. Гэх мэтчилэн энэ хуулийн хэллэгтэй холбоотой тодруулах энэ хуулийг баталж гаргахдаа бид нар нарийн харахгүй бол эргээд энэ хуулийг барих энэ бол өөрөө их өндөр юутай. 

М.Энхболд: -80 дугаар микрофон. 

Б.Энхбаяр: -Гишүүний ярьж байгаа саналыг хэлэлцүүлгийн явцад бас анхаарч ажиллая. Улс төрд нөлөө бүхий этгээд гэдэг ойлголт маань шинэ ойлголт бас биш. Нийтийн болон хувийн ашиг сонирхлыг зохицуулах ашиг сонирхлын зөрчлийн тухай хуульд байдаг тайлбартай. Ийм ойлголт байгаа. Мөн эрүүгийн хууль тогтоомжид улс төрд нөлөө бүхий этгээд авлига албан тушаалын гэмт хэрэг үйлдэх юм бол ялын бодлогыг илүү хүндрүүлж авч үзэхээр мөн тайлбартайгаар урьд нь хууль тогтоогч хуульчилж байсан ийм ойлголт байгаа. Энэ бол ганцхан Улсын Их Хурлын гишүүдээр хязгаарлагдахгүй. Хувийн өндөр албан тушаалтнууд нийтдээ хамаарагдаж явдаг. Өрөөр хэлбэл эдгээр одоо этгээдүүдийн хийгдэж байгаа гүйлгээгээр бол эрсдэлтэй хяналтын одоо шатанд байлгаж хянана гэсэн үг. 

М.Энхболд: -Зочин танилцуулъя. Улсын Их Хурлын дарга М.Энхболд миний урилгаар Төв аймгийн Баянцагаан сумын иргэдийн төлөөлөл Улсын Их Хурлын үйл ажиллагаа, Төрийн ордонтой танилцаж байгаа юм байна. Амжилт, эрүүл энх сайн сайхныг хүсэн ерөөе. 
М.Билэгт гишүүн асуултаа асууя. 

М.Билэгт: -Мөнгө угаахтай тэмцэх тухай хуульд өөрчлөлт оруулж байгаа нь бас зөв зүйтэй байна гэдгийг дэмжиж байна. Монгол Улс дэлхийн бусад одоо өндөр хөгжилтэй улс оронд байхгүй тийм өндөр хүүтэй хадгаламжтай. Энэ хадгаламжийн хүүнээс болоод иргэд аж ахуйн нэгжид өндөр хүүтэй зээл арилжааны банкуудаа олгох эрсдэл бий болдог. Тэгэхээр зэрэг ер нь бол нийт хадгаламж эзэмшигчдийн дөнгөж 10 хувь нь тэр хадгаламжид байгаа мөнгөний 90 хувийг эзэмшдэг гэсэн ийм дүн судалгаа байдаг. Тэгэхээр өнөөдөр энэ хадгаламжийн хүү өндөр байгаатай холбогдуулаад үүнээс үүдээд Монголд мөнгө угаах энэ гэмт хэрэг байж болзошгүй гэдэг нөхцөл үнэхээрийн хардахаас аргагүй нөхцөл байдаг. Яагаад гэвэл бусад улс оронд хүлээн зөвшөөрөгдсөн олон улсад салбартай тэр жилийн одоо маш бага хүүтэй жилийн дээд тал нь 5 хувьтай, 2 хувьтай ийм хүүтэй зээлийг олгох тэр чадамжтай банкуудын салбарыг Монголд өнөөдөр салбарыг бий болгохгүй энэ хууль эрх зүйн орчныг бий болгохгүй байна гэдэг чинь энд бас л нэг 27 жил болоход шүү дээ. Тийм хардах нөхцөл үнэхээр бий болдог юм. Тэгэхээр зэрэг ер нь энэ хуулиндаа хадгаламжид мөнгөө хадгалуулж байгаа дүнгийн тэдээс дээшхийг нь төр хариуцахгүй гэсэн заалтыг бас оруулж өгөх тийм боломж байдаггүй юм уу гэдгийг бас боломж байгаа юу гэдгийг асуумаар байна. 
Хоёрдугаарт ер нь бол энэ Монголд байгаа арилжааны банкуудын ихэнх банкуудад энэ ихэнх хувьцааг нь эзэмшинэ. Гадаадын иргэн байгаа гэдгийг бол бас тооцоо судалгаагаар ярьдаг. Тэгэхээр зэрэг энд үнэхээрийн гаднын өндөр хөгжилтэй орнуудад байгаа хүлээн зөвшөөрөгдсөн тэр банкны салбар, бага хүүтэй банкны салбарыг оруулж ирэхгүй байна гэдэг чинь үгсэн хуйвалдсан үйлдэл байгаад байдаг юм биш үү гэдгийг хардахаас аргагүй байдаг юм. 

Мөн 2012-2016и онд манай Улсын Их Хурал Засгийн газар гаднаас тэр Чингис бонд, Самурай бондоор маш их валютыг зээлээр оруулж ирсэн. Ингэхээр тэр мөнгөний ханш, төгрөгийн ханш яах аргагүй чангарах нөхцөл уг нь бүрдсэн. Гэтэл 4 их наяд төгрөгийг цаасаар хэвлээд тэр бол тухайн үеийн 1200, 1300 гэсэн валютын ханштай харьцуулж үзэх юм бол гурван тэрбум долларын хэмжээний дүнтэй мөнгийг хэвлээд ингээд төгрөгийн ханшаа унагасан. Ингээд улс орны эдийн засгийг хямралд оруулах нөхцөлийг бий болгосон. Энэ бүр чинь мөнгө угаахтай тэмцэх энэ хуулиараа зохицуулж арга хэмжээ авагдах нөхцөл бий болж байгаа юм. Ер нь энэ мөнгө угаахтай тэмцэх хуульд нэмэлт, өөрчлөлт оруулснаар өмнөх байдал яаж өөрчлөгдөх юм бэ. Монголд одоо төгрөгийн ханшийг чанга хэмжээнд байлгах энэ хяналтыг тавих нөхцөл өөр илүү бүрдэх нөхцөл бий болж байгаа юу. Ямар зүйл заалтууд орж байгаа вэ. Нөхцөл бүрдэх гэдгийг асуух гэж байна. 

М.Энхболд: -Хэн хариулах вэ? 82 дугаар микрофон Б.Ганбат захирал хариулна. 
Б.Ганбат: -Монголбанкны Хууль, эрх зүйн газрын захирал Б.Ганбат М.Билэгт гишүүний асуултад хариулъя. Хадгаламжийн хүү бууруулахтай холбогдсон энэ асуудал бол маш олон хүчин зүйлээс шалтгаалдаг. Хамгийн эхэндээ бол хадгаламж бол татан төвлөрүүлж байгаа хөрөнгийнхөө хувь хэмжээ дээр нь төв банкны бодлогын хүү зэрэг ийм олон үйл ажиллагаатай. Дээр нь одоо арилжааны банкуудын нийт зардлын үйл ажиллагаа гээд олон үйл ажиллагаатай холбоотой. Тэгэхээр хадгаламжийн хүүг бол бууруулах асуудлаар Монголбанкан дээр бол нэлээд олон эрдэмтэн мэргэдийг оролцуулсан том ажлын хэсэг гараад ажиллаж байна. Үүний хүрээнд бол хадгаламжийн хүүг бууруулах цогц арга хэмжээ, стратеги төлөвлөгөө бол гарах учиртай юм. 

Хуулийн төсөлд бол хадгаламжийн тэдэн хувиас дээшхийг нь төр хариуцах уу гэж зааж болох уу гэж. Энэ одоо Монгол Улсад байж байгаа энэ хадгаламжийн хүүгийн асуудал бол одоо бид нар энэ хуулийн төслийг хэлэлцэхээс өмнө Улсын Их Хурлын эрхэм гишүүд та бүгдийн баталсан Банкан дахь мөнгөн хадгаламжийн даатгалын тухай гэсэн энэ хуулийн зохицуулах харилцаатай шууд хамааралтай. 

Тэгэхээр Банкан дахь мөнгөн хадгаламжийн даатгалын хуулийн дагуу нийт хадгаламжийн 20 сая хүртэлх хэмжээг бол даатгалд хамруулдаг ийм үйл ажиллагаа байж байгаа. 

Тэгэхээр 20 сая хүртэлх хадгаламжийн дүнг бол төрөөс даатгаад энийг нь бол хадгаламжийн даатгалын корпорациар дамжуулаад одоо ямар нэгэн эрсдэл учирсан тохиолдолд төрөөс эргүүлж олгоно гэсэн ийм зохицуулалтууд явж байгаа. Энэ 20 саяас дээших хадгаламж бол даатгагдахгүй байгаа. Үүнийхээ хүрээнд бол бид нар саяны тэр асуудаг хадгаламжийн тодорхой хувиас дээшхийг нь тэр төр хариуцахгүй гэдэг энэ зохицуулалт нь бол тэрүүгээрээ явж байгаа юм. 
Одоо энэ оруулж ирээд байгаа мөнгө угаахтай холбогдолтой, мөнгө угаах терроризмтой тэмцэх хуулийн төсөлд бол бид нар их олон арга хэмжээ хуулийн зорилтуудыг бас тусгаж байгаа. Үүний нэг хэлбэр нь бол одоо мөнгө угаах терроризмыг санхүүжүүлэх хуулинд заасан байгаа. Мэдээлэх эрх бүхий этгээд одоо банк, банк бус санхүүгийн байгууллага зэрэг ийм олон байгууллагууд байгаа юм. үүний одоо суурийг нь өргөжүүлээд илүү өргөн болгоод ялангуяа олон улсын банк санхүүгийн байгууллагаас тавьж байгаа хуульчид нягтлан бодогчид нотариат зэрэг ийм мэргэжлийн үйл ажиллагаа эрхэлдэг субъектүүдийг бас мэдээлэх үүрэг бүхий этгээдийн юунд бол хүрээнд хамруулж байгаа юм. Үүнийхээ хүрээнд бол бас хуулийнхаа хяналтыг тавиад явах ийм бололцоо бүрдэнэ гэж харж байгаа юм. Баярлалаа. 
М.Энхболд: -М.Билэгт гишүүнд 1 минут нэмж өгье. Тодруулъя. 

М.Билэгт: -Удахгүй үндэсний том баяр цагаан сар болох гэж байна. Харин Монголбанк маань энэ удаад бол цагаан сараар валютын ханш өссөнгүй. Төгрөгийн ханшийг сулруулсангүй бас сайн арга хэмжээ авч чадлаа гэж, хяналтаа тавьж чадлаа гэж бодож байна. Гэхдээ энд нэг сая 20 тэрбум гэж ярьсан. Тэгэхдээ саяхан хамгийн сүүлийн жилүүдэд болсон дүнгээр бол жишээ нь Анод банк, Хадгаламж банк гээд, Зоос банк гээд дампуурахад 600 тэрбумын эрсдэлийг төр үүрсэн л байж байгаа. Тэгэхээр энд би тухайн хадгаламж хадгалуулсан иргэний жишээ нь өөрөөр хэлбэл 100 саяас дээшхийг нь ч юм уу төр хариуцахгүй гэдэг ийм эрсдэлээс хамгаалах юмыг хийж өгөх юм бол цаашид бас төр энэ эрсдэлийг үүрдэг банк дампуурахаар үүрдэг .../минут дуусав/.

М.Энхболд: -Б.Ганбат захирал хариулах уу? 82 дугаар микрофон. 

Б.Ганбат: -М.Билэгт гишүүний асуултад хариулъя. Яг өмнө нь бол эрсдэлд орсон, дампуурсан төлбөрийн чадваргүй болсон банкуудыг бол улсын төсвөөс буюу төрөөс бол тодорхой хэмжээний мөнгө гарсан. Тэгээд энийг нь таны хэлсэн саналтай бол санал нэг байна. Ингээд цаашдаа бол төрөөс одоо ихээхэн хэмжээний зардал мөнгө гаргах асуудлыг бол аль болох хумих чиглэл рүү явж байгаа. Гэхдээ таны хэлээд байгаа энэ санал бол мөнгө угаах терроризмыг санхүүжүүлэхтэй тэмцэх энэ хуулийн зохицуулах харилцаанд бол шууд хамаарахгүй байгаа юм. тэгэхээр бид нар бол банк санхүүгийн бусад хууль тогтоомжоороо зохицуулаад явах ийм бололцоо бол гарна гэж бодож байна. 

М.Энхболд: -А.Ундраа гишүүн асууна. 

А.Ундраа: -Мөнгө угаах болон терроризмыг санхүүжүүлэхтэй тэмцэх тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хууль тогтоомжийн төсөл, тогтоолын төслийн үзэл баримтлалыг хэлэлцэх эсэх тухай тал дээр бол дэмжиж байгаа. Хэлэх нь зүйтэй гэж үзэж байна. Тэгээд ялангуяа саяхан бас болж өнгөрсөн манай Засгийн газрын хариуцсан яамдууд бол шуурхай ажиллаж энэ асуудлыг нааштайгаар эргүүлж чадсан гэж үзэж байна. Хар болон саарал жагсаалтын асуудал. Энэ нь цаашдаа эдийн засгийн аюулгүй байдал бас санхүүгийн салбарт сөрөг нөлөө үзүүлэх хориг арга хэмжээг бол манай улсын эсрэг авч үзсэн. Ийм эрсдэл үүсэхээс сэргийлээд энэ хуулийг яаралтай баталж хэрэгжүүлэх ийм практик үндэслэл шаардлага байгааг бол ойлгож байна. 
Өнөөдөр энэ асуудал бол анхаарал хадгаламж, бэлэн мөнгөний гүйлгээнд анхаарал төвлөрч байгаа ч гэсэн хадгаламж чухал. Бэлэн мөнгөний гүйлгээ чухал. Бас түүнчлэн илээр бэлэн валют орж ирэх тэрийг шалгах тэгээд яг одоо шалгуулах шаардлагатай этгээдүүдийг олж тогтоох гээд. Тэгэхдээ цаашлаад бас өнөөдөр ярилцах ёстой сэдвүүд бол хувьцааны арилжаа үнэт цаасны бусад арилжаа банк бус санхүүгийн байгууллагууд бол ямар хэлбэрээр арилжаа явагдаад байна. Орж байгаа болон гарч байгаа мөнгөний урсгалыг аль алийг нь хянах дотоод гүйлгээ бас иргэдийн нэлээд олон хувь нь бас данс эзэмшигчдийн нэлээд олон хувь нь энэ цахим гүйлгээг бол их идэвхтэй хэрэгжүүлж байгаа. Энэ тохиолдолд бол мөнгө угаах терроризмтой тэмцэх үйл ажиллагаа бол бас бүртгэхэд их хүндрэл учирч болзошгүй байдал үүсээд байна гэж харагдаж байна л даа. Эцсийн эзэмшигчийн талаар бол бас Б.Энхбаяр дэд сайд хэдэн удаа дурдлаа. 
Тэгээд энд мөнгө угаахын эсрэг тэмцэж байгаа тэнд бас ямар нэгэн байдлаар бас санамсаргүй хэлбэрээр бид халтираад буруу үр дүнд хүрэх байлгүй дээ гэсэн болгоомжлол байна. Улсын Их Хурлын гишүүн Г.Тэмүүлэн, Н.Амарзаяа, Б.Дэлгэрсайхан миний бие бид хамтарч Ерөнхий сайдад асуулга тавьсан байгаа. Эцсийн эзэмшигч гэдгийн тодорхойлолтыг маш тодорхой болгох талаар одоо энэ хуулийн төсөл дээр бол жишээлбэл Сангийн яам, Хууль зүйн дотоод хэргийн яам, Санхүүгийн зохицуулах хороо Тагнуулын ерөнхий газар саналаа үндэслээд Монголбанкны Ерөнхийлөгчид журмыг хүргүүлнэ гэсэн байгаа юм. Тэгэхээр эцсийн өмчлөгчийг шалгаж тогтоох, харилцагчийг таньж мэдэх үйл ажиллагаа, харилцагчийн таньж мэдэх нарийвчилсан үйл ажиллагаа гээд эдгээр энэ процесс явах нь зөв зүйтэй ч гэлээ гэсэн жишээлбэл бид одоо уул уурхай геологийн салбарын хайгуул бол манай эдийн засгийн гаднаас орж ирж байгаа валютын 80 орчим хувь 10 доллар тутмын 10 гадаад валют тутмын 8 нь геологийн салбарын хөрөнгө оруулалттай холбоотойгоор Монгол Улсад бол орж ирж байгаа. 
Тэгэхээр бид бол сая Татварын хуульд нэмэлт, өөрчлөлт оруулж бас энэ жишээлбэл уул уурхайн салбарын сөрөг нөлөө үзүүлж болзошгүй ийм байдал үүсээд байна л даа. Эцсийн эзэмшигчийг тодорхойлох чиглэлээр. Тэгэхээр мөнгө угаахтай терроризмтой тэмцэх гэж байгаад бид одоо энэ Монгол Улсад үйл ажиллагаа явуулж байгаа геологийн болон уул уурхайн хайгуул хийдэг компаниудын бүх эцсийн эзэмшигчийг олж тодруулж бид татвар авна гэсэн ийм байдал тодорхойгүй байдал үүсгээд байгаа юм. гэтэл бид нар аль олон улсын хөрөнгийн бирж дээр арилжаалагдаж байгаа арилжаа бүрийн цаадах эзэмшигчийг тэр нь одоо хөрөнгө оруулалтын сан ч байж болно. Хэн ч байж болно. 
Арилжаа бүрийг бид нар өөрсдийнхөө хууль хэрэгжих үндэсгүй тийм юун дээр очиж өөрсдийнхөө хуулийг хэрэгжүүлэх гэж байгаа юм шиг ийм байдлаар ойлгогдохоор гараад байгаа нь бас олон улсад манай байр суурийг сулруулах жишээлбэл одоо 2018, 2019 онд эдийн засаг сэргэж байгааг эргээд татаад унагах вий гэдэг ийм санаа зовнил байна. Энэ дээр Б.Энхбаяр сайдаас хариулт авмаар байна. 
М.Энхболд: -80 дугаар микрофон Б.Энхбаяр сайд хариулъя. 

Б.Энхбаяр: -А.Ундраа гишүүний асуултад хариулъя. Гишүүний сая хөндөж эцсийн эзэмшигч гээд одоо хуульчлагдсан байгаа нэр томьёотой холбоотой үүнийг тогтоох үүнээс татвар авахтай холбоотой бол практик амьдрал дээр үл ойлголцол бэрхшээлтэй асуудал гарч байгаа гэдэг бол үнэн. Яг таны хэлсэнчлэн ийм асуудал бол байгаа. 

Энэ мөнгө угаахтай тэмцэх хуульд оруулж байгаа эцсийн өмчлөгч гэдэг ойлголт маань бол одоо байгаа тэр эцсийн эзэмшигчээс бол зарчмын хувьд бол агуулгын хувьд бас өөр ойлголт. 

Энэ бол илүү их урьдчилан сэргийлэх нэг талаасаа. Нөгөө талаасаа үнэхээр мөнгө угаасан гэмт хэргийн шинжтэй ийм үйлдэл байх юм бол үүнийг хууль хяналтын байгууллагаар гэм буруутай эсэхийг эцэслэн тогтоож хуулийн цээрлэл үзүүлэхэд бол бас их чухал ач холбогдолтой ийм ойлголт болоод байгаа. ФАТАФ буюу мөнгө угаах терроризмтой тэмцэх байгууллага бол яг энэ эцсийн өмчлөгч гэдэг агуулгаар нь хууль тогтоомжтой манай улсыг нутагшуулахыг бол зөвлөмж болгосон. Яг тэр агуулгынх нь хүрээнд бол хуулийн нэмэлт, өөрчлөлтийг боловсруулж оруулж ирж байгаа. 

М.Энхболд: -Ц.Мөнх-Оргил гишүүн асуулт тавья. 

Ц.Мөнх-Оргил: -Баярлалаа. Д.Тэрбишдагва гишүүн чухал асуулт асуугаад тэгээд хариултыг нь манай ажлын хэсгийнхэн жаахан дутуу эсвэл хүнд ойлгомжтой хэлбэрээр өгөхгүй юм. гаднынхны шахалтаар л ийм хууль батлаад байна уу л гэж асуугаад байх юм. тэгээд л зөрүүлээд л тэнд ч тийм зөвлөмж гараад, энд ч валютын сан ингэж шахаад гээд л. Нээрээ ингээд уншихаар гадныхан шахаад хийгээд байгаа юм шиг. Гэтэл гадныхан шахахаас илүү бид нар чинь өөрсдөө энэ мөнгө угаах гэмт хэргийн улмаас Монголчууд Монголын иргэд хуулийн этгээд аж ахуйн нэгжүүд хохироод байна гэдгийг та нар сайн тайлбарлаж өгөх ёстой байхгүй юу. 

Их Хурлын энэ индрийг ашиглаад гишүүд асуулт асууж байгааг далимдуулаад тодорхой жишээгээр хэлэх ёстой шүү дээ. 

Энэ үнэлэлт, дүгнэлт дээр чинь ч гарсан байна. Манай Хууль тогтоох хуулийн байгууллагууд ч гэсэн хэлээд байгаа шүү дээ. Энэ дотор юуны өмнө залилангийн хэрэг санхүүгийн залилангийн хэргүүд маш их гарч байна. Эдийн засгийн залилан авлигал хээл хахууль, татвараас зугтаах байгаль орчны эсрэг гэмт хэрэг гээд. Үүний чинь бүх хохирогчид нь Монголын нийгэм бүхэлдээ тэгээд иргэд болоод байгаа байхгүй юу. Тийм учраас бид нар ийм арга хэмжээ авч хэрэгжүүлэх гарцаагүй шаардлага байна гэдгээ нэгдүгээрт тайлбарлаад. 

Хоёрдугаарт олон улсын гэрээгээр хүлээсэн үүргээ бид нар биелүүлэх ёстой гэдэг өнцгөөс нь тайлбарламаар байгаа юм. зүгээр нэг зөвлөмж өгөхөд энэ чинь Улсын Их Хурал дээр хийж байгаа хэлэлцүүлэг чинь хамгийн гол нь Их Хурлын гишүүдэд та нар мэдээлэл өгөхөөс гадна олон нийтэд өргөн хэмжээнд мэдээлэл өгөх чухал үүрэг функц байхгүй юу. Тэрийгээ ухамсарлаж хийж байгаач ээ. 

Асуулт, маш дэлгэрэнгүй зөвлөмж гаргасан л даа. Энэ хуулийн нэмэлт, өөрчлөлтийг баталснаар энэ зөвлөмжүүд бүгд биелэгдэх үү. Нөгөө саарал жагсаалтаасаа бид нар бүрэн гараад одоо тэр саарал жагсаалтаас холдох аюул бүр холдох бололцоо бидэнд бүрэн бүрдэж байна уу, нэгдүгээрт. 
Хоёрдугаарт би яагаад тэгж асуугаад байна вэ гэвэл энэ дэлгэрэнгүй маш том зөвлөмж байгаа шүү дээ. Энэ дэлгэрэнгүй зөвлөмж дотор чинь жишээ нь одоо Монгол Улсад өмчийн бүртгэлийн асуудлууд хуулийн этгээдийн бүртгэлүүд, тухайлбал ашгийн төлөө бус төрийн бус байгууллагуудын бүртгэлүүд чинь тун ойлгомжгүй байна. Маш давхардалтай байна. Хийдэлтэй байна. Энэ бүртгэлийн чинь заагаар завсраар мөнгө угаах, татвараас зугтаах гэмт хэргүүд чинь хийгдээд байгаа юм биш үү. Энийгээ янзлахгүй юм уу гэсэн чинь ийм зөвлөмжүүд явж байна шүү дээ. Гэтэл тэр бүртгэл юмнууд чинь энэ дотор чинь орж ирээгүй байна шүү дээ. Тэгэхээр төрийн бус байгууллагуудын бүртгэлийн асуудал ашгийн, ашгийн бусыг ялгах асуудал энэ дотор тусгагдаагүй байх юм. 

Тэгэхээр энэ хуулиар бид нар бүх асуудлуудаа нэг дор шийдэж чадаж байна уу. Эсвэл та нар дахиад өөр салбар хуулиудад нэмэлт, өөрчлөлтүүд нэмж өргөн барьж оруулж ирэх гэж байна уу? 

М.Энхболд: -Хариулт өгье. Сангийн сайд хариулах уу? Ч.Хүрэлбаатар сайд хариулъя.  Ц.Мөнх-Оргил гишүүний зарим асуултад нь хариулъя. Энэ мөнгө угаахын эсрэг хууль бол үнэхээр Монголчуудад өөрсдөд нь хэрэг болоод байгаа юм. одоо ний нуугүй хэлэхэд манай арилжааны банкууд гадаад төлбөр тооцоо хийдэг виза, мастер картууд нь үндсэндээ хаагдахдаа тулаад байгаа шүү дээ. Банкнуудын тоо нь улам багасаад зарим банкууд Америкийн ганц банктай л харьцдаг болж хувирсан. Хэрвээ энийг бид нар гаргахгүй бол энэ арилжааны банкууд гадаад, дотоод төлбөр хийхэд түвэгтэй болж эхэлнэ. Хөрөнгө оруулагч нар оруулж ирэхэд түвэгтэй болно. Дэлхийн банк, Валютын сангаас манайх руу шилжүүлж байгаа  мөнгө орж ирэхэд хүртэл түвэгтэй болж байна. Ийм учраас энэ хуулийг гаргах нь манай нийт аж ахуйн нэгж хувийн хэвшил иргэдэд хэрэгтэй ийм хууль юм байгаа юм гэдгийг нэгдүгээрт нь хэлье. 
Саяын тэр нэг төрийн бус байгууллагуудыг дотор нь ашгийн үйл ажиллагаа явуулдаг тэгсэн замаараа татвараас зайлсхийдэг энийгээ ялга салга. Энэ дээр нэлээд их хэмжээний мөнгөний асуудлууд явагдаж байна. Ил тод биш байна гэдэг асуудлууд яригдаж байгаа. Тэгэхээр энийг энэ татварын хуулиудаараа бид нар зохицуулахаар оруулж өгч байгаа. Нөгөө Европын холбооны хар жагсаалтад ордогтой би холбоотой шүү дээ. Тэгээд тэр вебс, глобус форум гэдгийнхээ тавигдаж байгаа ерөнхий шаардлагын дагуу манайх энэ татварын ерөнхий хуулиуддаа Татварын ерөнхий хууль, аж ахуйн нэгжийн орлогын албан татварын тухай хууль, Хүн амын орлогын албан татварын хуульдаа өөрчлөлт оруулж ирж байгаа. Яг энэ хуулиараа биш тэр татварын хуулиудаараа зохицуулагдахаар оруулж ирж байгаа гэдгийг Ц.Мөнх-Оргил гишүүнд хэлье.

М.Энхболд: -Б.Баттөмөр гишүүн асуултаа асууя. Гишүүд танхимдаа цуглана шүү. Одоо санал хураана. 

Б.Баттөмөр: -Энэ хууль өөрөө цаг үе нийгмийн шаардлагадаа нийцсэн зөрчил хийдэлгүй байх ийм шаардлагатай байна. Тэгэхээр энэ мөнгө угаах терроризмыг санхүүжүүлэхийн эсрэг тэмцэх энэ хууль бол яг энэ зарчимдаа бол нийцсэн байх ёстой.

Тэгэхээр энэ хуулийг бол их боловсронгуй болгох шинэчлэх ийм шаардлагууд бол байсан. Тэгэхээр энэ цаг үе нь бол хоцорч яваа гэж ингэж ойлгож байна. Мөнгөнд эх орон байдаггүй гэж үг байдаг шүү дээ. Тэгэхээр манай зарим арилжааны банкны нөхдүүд бол юу гэдэг вэ гэхээр тэр нь одоо үнэртэй ч бай, үнэргүй ч бай, устай  ч бай, цустай ч бай мөнгө л бол мөнгө. Монголын эдийн засагт одоо их нөлөөтэй. Үүрэгтэй тийм учраас бол энэ дээр одоо нэг их олон юм ярих юм байхгүй гэсэн ийм юмыг лоббиддог. Эрх зүйн шинэчлэлийг бол удаашруулдаг. Ийм юм байгаа л даа. 
Тэгэхээр бид энэ сая тэр Ч.Хүрэлбаатар сайд ярьж байна шүү дээ. Монголын энэ санхүүгийн байдал зарим арилжааны банкуудын нэр хүнд энэ олон улсын санхүүгийн зах зээл дээр олон улсад бол маш их муу нэр хүндтэй байгаа. 

Энэ зүгээр байсхийгээд зөвлөмж өгөөд ингээд жагсаалтад оруулаад байгаа чинь бол тохиолдлын үзэгдэл биш шүү дээ. Тодорхой материал дээр тодорхой судалгаан дээр тодорхой эрсэл дээр суурилж гаргаж байгаа ийм дүгнэлтүүд шүү дээ. Тийм учраас бол энэ ингэж орж ирж байгаа шинэчлэл бол зүйтэй гэж ингэж бодож байна. Тэгээд гурван асуулт байна. 

Нэгдүгээрт нь бол энэ Монгол Улс хар саарал жагсаалтад ороод гараад л байна. 2013 онд энэ ФАТАФ-ын саарал жагсаалтад ороод 2014 онд гарсан байдаг. 2017  онд энэ Европын холбооны хар жагсаалтад Монгол Улс бас ороод гарчихлаа. Энэ яагаад ингэж орж гараад байна. Энэ Монголоос нөлөөлөөд байна уу, нөлөөлөхгүй юм уу нэг ийм юм яваад байна, нэгдүгээрт нь. 

Хоёрдугаарт нь энэ хувь хүмүүсийн хариуцлагагүй үйл ажиллагаанаас болоод байна. 

Гуравдугаарт нь бол энийг өөр улсууд удирдаад шинэчлэлийг нь хийлгэхгүй явсаар байгаад ийм жагсаалтад оруулаад байна. Энэ дээр маш тодорхой хариулт хэрэгтэй байна. 

Хоёрдугаарт нь энэ ФАТАФ-ын 40 зөвлөмж гэж байдаг. Энэ 40 зөвлөмжөөс Монгол орны нөхцөлд тохирохгүй ч юм уу. би хэрэгжүүлж чадахгүй зөвлөмж байна уу. 40-үүлэнг нь хэрэгжүүлэх боломж байна уу гэсэн хоёр дахь асуудал байна. 

Гуравдугаарт нь бол юу вэ гэхээр энэ эдийн засгийн харилцаанд ингэж эргэлдэж байгаа хөрөнгө дотор эцсийн өмчлөгч гэж юм байдаг. Энэ дэлхий глобалчлагдаж байгаа энэ үед бол хамгийн түвэгтэй харилцаа энэ эцсийн өмчлөгчийн асуудал байгаа. Тэгээд сая бүртгэлийн хууль орж ирээд буцсан байгаа. Бүртгэлийн хуулиудтайгаа энэ эцсийн өмчлөгчийг тогтоох талаар яаж бүртгэх талаар энэ хууль яаж нийцэж байна. 
Ийм гурван асуултад хариулж өгөөч. 

М.Энхболд: -Хариулахад бэлдэж байгаарай. Би зочин танилцуулъя. 

Улсын Их Хурлын гишүүн Ц.Нямдоржийн урилгаар Хан-Уул дүүргийн 11 дүгээр хорооны иргэдийн төлөөлөл Улсын Их Хурлын үйл ажиллагаа, Төрийн ордонтой танилцаж байгаа юм байна. Та бүхэнд ажлын амжилт сайн сайхныг хүсэн ерөөе. 

80 дугаар микрофон Б.Энхбаяр сайд хариулна. 

Б.Энхбаяр: -Б.Баттөмөр гишүүний асуултад хариулъя. Мөнгө угаах терроризмтой тэмцэх байгууллага бол 40 зөвлөмжөө бол тухайн улс орныхоо тэр хэрэгжүүлж байгаа хууль тогтоомжийн байдал хэрэгжилтийн байдалтай уялдуулаад шаардлагаа бол тавьж явдаг. Урьд нь 2013  онд тэр саарал жагсаалтад орсон асуудал бол хууль тогтоомжтой холбоотой байсан. Сая 2016 онд хийгдсэн харилцан үнэлгээ бол ганцхан хууль тогтоомж биш түүний хэрэгжилтийн үнэлгээнд бас харилцан үнэлгээ хийсэн. Өөрөөр хэлбэл одоо тухай тухайн үеийн тэр үнэлгээнүүд бол агуулгын хувьд өөр өөр явж байгаа. Шаардлагаа улам чангаруулна гэдэг юм уу ийм байдлаар бол одоо ажилладаг. Тэг ч шаардлага тавьдаг. Тэгэхээр энэ тавигдаж байгаа шаардлагууд бол харилцан адилгүй ингэж янз бүр байдаг. Бүртгэлийн энэ хуулийг дагаж хуулийн этгээдийн бүртгэлийн хуульд оруулах нэмэлт, өөрчлөлтийн төсөл өргөн баригдсан байгаа. Энд эцсийн өмчлөгчийн тодорхойлох асуудал бол байгаа. Түрүүн бас Ц.Мөнх-Оргил гишүүн асууж байсан. Ер нь хуулийн этгээдийн энэ бүртгэлийн баазад бүртгэлийн байгууллага өөрөө хяналт тавьж байхдаа энэ тэр эцсийн өмчлөгчид ямар ямар охин компаниуд байгуулж байна. Хэчнээн компаниудыг давуу эрхтэй болон хамтран хувьцаа эзэмших замаар өмчилж байна, эзэмшиж байна гэдэг тэр хяналтыг бол давхар хийж явах ийм үүргийг хүлээлгэхээр энэ хуульд оруулж ирж байгаа. 

Урьд нь гарч байсан тодорхой хэрэг зөрчилтэй холбоотой асуудлууд дээр яг энэ этгээд ямар харилцаа хамааралтай байна вэ. Эцсийн ашиг шимийг хүртэж байгаа этгээд хэн байна вэ гэдгийг тогтооход бас нэг хүндрэл гарч байсан асуудал байгаа. Тэгэхээр энэ хуулийн дагуу бол нэлээд ахиц гарна гэж ингэж ойлгож байна. Ер нь бэрхшээлтэй асуудлууд бол гайгүй. Гол нь энэ НҮБ-ын Аюулгүйн зөвлөлөөс гаргаж байгаа тогтоолуудыг Монгол Улс шууд хэрэгжүүлэх үүрэг хүлээх үү, үгүй юу гэдэг асуудал бол энэ хууль тогтоомж дээр бас тусгагдсан байгаа. Бид бол нэгэнт хэдийгээр олон улсын НҮБ-ын гишүүн орон ч гэсэн тусгаар тогтносон улсынхаа хувьд бас үндэснийхээ хууль тогтоомжтой уялдуулан энэ үүргийг бас хэрэгжүүлэх ийм агуулгаар хуулийн төслийг бол боловсруулж бичиж өргөн барьсан байгаа. 

М.Энхболд: -Ц.Нямдорж сайд нэмж хариулна. 

Ц.Нямдорж: -Би Ц.Мөнх-Оргил гишүүний асуултад ерөнхий том дүнгээр нь ганц хариулт хэлэх гэсэн юм. Хаанаасаа хаалга ч нь гэдэг үг байдаг л даа. Одоо энэ ажлыг хариуцаж байсан хүн нь ажлаа ном журмаар нь хийгээд явсан бол энэ хар жагсаалт аягүй бол Монголд байхгүй л байх байсан шүү дээ. Энэ мөнгө угаахтай тэмцдэг энэ ажилд хяналт тавьдаг хоёр л үндсэн төрийн байгууллага бий. Нэг нь Монголбанк, түүний 2006 оны хуулиар байгуулагдсан Санхүүгийн хяналтын алба. Энэ төрлийн гэмт хэрэгтэй тэмцдэг Тагнуулын ерөнхий газар, мөнгө угаахтай тэмцдэг үүргийг хуулиар хүлээсэн байгууллага шүү дээ. 
Энэ хоёр байгууллагын хуучин удирдлага чинь энэ үндсэн үүргээ хэрэгжүүлэхийн оронд бараг энэ ажлыг зохион байгуулдаг үйл ажиллагаа явуулдаг болоод олон жил боллоо шүү дээ. 

Асуудал энд л байгаа юм. Түүнээс биш Монголд хангалттай хууль байна. Хангалттай ажил хариуцсан байгууллагууд байна. Хангалттай албан тушаалтнууд байна. Хянадаг прокурор нь байна, шүүдэг шүүгч нь байна. Эд нарыг л зөв ажиллуулчих юм бол энэ гишүүдийн олон нийтийн бухимдлаас холдох дээрээс нь энэ гаднын байгууллагууд элдэв шүүмжлэлээс холдох бололцоонууд цөмөөрөө байж байгаа шүү дээ. 

Тэмцэх ёстой хүмүүс нь зохион байгуулагч нь болоод хувирахаар чинь ажил явдаг юм бэ. Асуудал энд л байгаа юм. 

Би одоогийн энэ Монголбанкны удирдлага энэ тэмцлээ хийх болов уу гэж л горьдоод суугаад байгаа шүү дээ. Оролдоод л байна. Одоогийн энэ чинь тагнуулын байгууллагын удирдлага энэ ажлаа хийх юм байлгүй гэж горьдоод л сууж байна. Ер нь бол арилжааны банкуудын захирлууд нэг гараагаа хүний мөнгө хадгалаад, нөгөө талаараа хувийнхаа компанид мөнгийг нь шилжүүлээд саагаад эхлэхээрээ л энэ Монголын банкууд унасан бүх түүх л ийм л ганц л түүх шүү дээ. 

Энэ арилжааны банкууд банкны үйл ажиллагаа явуулж байна уу, үгүй юу гэдэгт хяналт тавьдаг газар нь Монголбанк шүү дээ. 

Монголбанк энэ үүргээ хэрэгжүүлж чадахгүй байгаа шүү дээ. Саяхныг хүртэл. Үүнээс болоод энэ бүх самуурал чинь гарч байгаа шүү дээ. Дилерээ аваачаад Монголбанкны толгойд тавьдаг. 

Хариу эргээд үйлчилдэг. Ийм л гинжин урвал явагдсан шүү дээ. 

Би гол хэлэх санаа бол энэ өөрчлөлтүүдийг оруулаад тэгээд Монголбанк энэ мөнгө угаахтай тэмцдэг тагнуулын байгууллага ажлаа хийгээд явчих юм бол энэ гадна, дотнын элдэв хардлага, сэрдлэг юунаас даралтаас холдож болно. 

Энийг л би гол нь хэлэх гэсэн юм. Энэ 40 төрлийн санал, зөвлөмжүүдийг хэрэгжүүлэх арга хэмжээнүүдийг шат шатандаа аваад Их Хуралд оруулж байгаа санал нь бол хуулийг боловсронгуй болгох чиглэлээр оруулж байгаа санал. Үлдсэн ажлуудыг нь тэр зөвлөмжүүдийг нь бол энэ Монголбанк бусад байгууллагууд ажил төрлийн журмаар зохицуулаад явчих асуудлууд. Одоо энэ Монголбанкны эрх зүйн газрын дарга байна. Энэ арилжааны банкнуудын үйл ажиллагаанд тавьдаг хяналтаа чангатга. Дээд зэргээр. Банкны үйл ажиллагаа явуулж.../минут дуусав/.

М.Энхболд: -Ц.Нямдорж гишүүнд 1 минут нэмж өгье. 
Ц.Нямдорж: -Банкны үйл ажиллагаа явуулж байна уу? Өөр үйл ажиллагаа явуулж байна уу, үгүй юу гэдгийг нь хатуу хянах хэрэгтэй. Сая Их Хуралд би баярлалаа гэдэг үг хэлэх ёстой. Энэ охин компани хараат компани гэсэн хулгай луйвар хийдэг хөшүүргийг хуулиас авч хаяж өгсөн явдал бол бид нарын нэг том ололт мөн. Яг энүүгээр чинь хулгай хийж байсан юм. нэг ажилтныхаа нэр дээр хуурамч компани байгуулдаг. Нэг том компани хулгайлах болохоороо тэр хуурамч компанидаа аваад өгдөг ийм л хулгай явагдсан шүү дээ. 
Багануурын уурхайн нөөц газар хүртэл байхгүй болсон, өнөөдөр. Дахиад нөгөө охин компаниараа дамжуулаад хулгайлсан. 

Хэргийг нь шүүх болохоор төлөөнийхөө шүүгчдийг хуваарилдаг. Тэр нь эзнийхээ төлөө шийдвэр гаргадаг. 

М.Энхболд: -Гишүүд асуулт асууж хариулт авч дууслаа. Үг хэлэх гишүүн байна уу? гурав гурван гишүүн үг хэлж болно. Б.Баттөмөр гишүүнээр тасаллаа. Ж.Батзандан гишүүн үг хэлье. 

Ж.Батзандан: -Мөнгө угаах болон терроризмыг санхүүжүүлэхтэй тэмцэх тухай хуульд нэмэлт, өөрчлөлт оруулах тухай ФАТАФ-ын санаачилгыг Монгол Улсын Их Хурал удаа дараа хэлэлцэж байгаа юм. мөнгө угаалт гэж хаана юу болоод байгаа юм бэ. Монгол Улс терроризмыг санхүүжүүлж байгаа юм уу, үгүй юм уу гэдэг асуудал маш маргаантай байгаа. Олон Улсын байгууллагуудад Монгол Улсыг авлигын мөнгөө угаагаад байна хар мөнгө оффшор руу яваад байна. Банк санхүүгийн байгууллагууд нь төрийн байгууллагууд, төрийн өндөр албан тушаалтнуудтайгаа хамтраад хулгайн мөнгөө угаагаад байна л гэж биднийг хардаж сэрдээд байгаа юм. 

Тэгэхээр Улсын Их Хурлын дарга, энд байгаа Улсын Их Хурлын гишүүд бид нар олон жил ярилаа. Хоосон яриад ажил сайжрахгүй байна. Хэрэгжихгүй хууль батлаад амьдрал урагшлахгүй байна. Тэгээд Улсын Их Хурлын даргыг би энэ дээр онцгой анхаарч нэг арга хэмжээ авч өгөөч гэж хүсэж байгаа юм. 

Эрдэнэтийн 51 хувийн асуудал тэр Жастын Батхүүгийн Санжийн Баярын Засгийн газрын баталгаатай авсан зээл мөнгө угаалтын нэг хэлбэр л  юм билээ шүү дээ. Төр хэзээ ч хувийн компанид төрийн өмчийг барьцаалж зээл авахыг хуулиар хориглодог шүү дээ. 49 хувь энийг олон сар ярилаа. 27 настай хүүхдийн данс руу 400 сая доллар нэг банкнаас хоёрхон өдрийн дотор орсон. Мөнгө угаалтын хэлбэр л байна лээ шүү дээ. Энэ олон оффшорын асуудал 60 тэрбумын асуудал бүгд л мөнгө угаалтын асуудал шүү дээ. Энэ бүрийгээ цэгцлэхгүй ингээд яваад байх юм бол энэ хавар парламентын хэрүүл маргаан чинь гудамжны тэмцэл болж хувирах нь ээ. Их Хурлын дарга аа, улс төрийн өндөр мэдрэмж гаргаад онцгой байдал зарлаад энэ улсаа нэг цэгцэлж өгөөч ээ. Би Ерөнхийлөгч дээр би өчигдөр орсон. Энэ улс чинь болохоо байлаа эзэнгүй боллоо. Ямар ч шийдвэр гаргалт энэ улсад алга. Би прокурор, цагдаа, тагнуулын байгууллагуудын удирдлагуудтай уулзсан. Ажил явахгүй байна. 
Багануур чинь хулгайд алдагдаж байна. МИАТ-аас чинь ТУЗ нь мэдэхгүй байхад 3 сая доллар гадагшаа шилжиж байна. Мон атомаас чинь эм үйлдвэрлэдэг компани руу 1 сая 200 мянган доллар шилжсэн байна. Төрийн өмчит бүх компани дээр чинь хулгай гарсан байна. Ард түмний өмч хулгайд алдагдаж дууслаа. 

Их Хурал онцгой арга хэмжээ авахгүй бол энэ ард түмэн босно. 65 суудалтай ардын намд ард түмэн итгэл өгөөд байгаа энэ улсыг цэгцэл гэж. Одоо ажилдаа ор. Аль юм бүр бид нар бие биенээ муу хэлээд сайн хэлээд суух вэ. Одоо Их Хурлын дарга санаачилга гарга. Бид чадахгүй бол чаддаг хүмүүст нь хэдүүлээ ажлаа өгөөд явъя. Дараад нь гудамжны тэмцлээ дарж чадахгүй. Энэ улс тогтворгүй байдалд орсны хариуцлагыг хэн хүлээх юм бэ. Энийг М.Энхболд дарга Монгол Улсын Их Хурлын дарга, парламент засаглалтай улс орны нэг номерын хүн сайн бодоорой л гэж Улсын Их Хурлын гишүүний хувьд хэлье дээ. Ер нь онцгой арга хэмжээ авахгүй бол болохгүй болсон байна шүү. 

М.Энхболд: -Х.Нямбаатар гишүүн үг хэлнэ. 

Х.Нямбаатар: -Төслийг дэмжиж байгаа. Ер нь манай улс мөнгө угаах болон терроризмыг санхүүжүүлэхтэй тэмцэх чиглэлд бас тодорхой ахиц гаргаж байгаа. Энэ нь зөвхөн олон улсын байгууллагуудын өмнө хүлээсэн үүргээ биелүүлэхийн сацуу Монгол Улсын банк санхүүгийн байгууллагын системийг эрүүлжүүлэх ийм ач холбогдолтой төсөл гэдгийг юуны урьд хэлье. Монгол Улс 2014, 2015 онд хар саарал жагсаалтад орох тийм бодит аюул нүүрлэсэн. Үүний гол шалтгааныг өнөөдөр хууль хэлэлцэх явцад бас тэр бүр ярьсангүй. 

2014, 2015  онд Монгол Улсын Их Хурлаас Өршөөлийн тухай хуулийг батлан гаргасан. Мөн Эдийн засгийн ил тод байдлын тухай хуулийг батлан гаргасан. Энүүгээр 33 их наяд төгрөгийн асуудлыг эдийн засгийн өршөөл гэдэг нэрийдлээр авлига албан тушаалын хэргүүдийг бүхэлд нь өршөөснөөрөө бид нар олон улсын байгууллагуудаас сигнал дохио авсан. Цаашид Их Хурлаас энэ эдийн засгийн өршөөл ялангуяа авлига албан тушаалын хэргүүдийг өршөөж уучилдаг ийм буруу жишгүүд бүү гараасай. Энэ маань өөрөө Монгол Улсыг гадаад ертөнцөөс таслах гадаад төлбөр тооцоогоо нээлттэй хийх энэ боломжуудыг хумьсан ийм үйлдэл болсон шүү гэдгийг энэ дашрамд хэлье. 

Хоёрдугаарт Хууль зүйн яамныхан цаашид нэг зүйл дээр анхаараач ээ. Энэ мөнгө угаах гэдэг гэмт хэргийг бид нар Эрүүгийн хуулинд бид нар өнгөрсөн онд шинэчлэн найруулж томьёолж гаргасан. Энэ бол хэт өргөн агуулгаар томьёолсон шүү. Цаашид бас энэ ФАТАФ болон энэ олон улсын байгууллагуудтай бид нар эргэж хэлэлцэж ярилцаарай. Өөрөөр хэлбэл мөнгө угаах гэдэг бол уламжлалт ойлголтоороо гэмт хэргийн улмаас олсон орлого эд зүйлийг цаашид ашиглах гэдэг энэ ерөнхий агуулгаар хэт өргөжүүлж орсон нь нийгмийн хор аюулын үед харилцан адилгүй гэмт хэргийг нэг зүйл заалтаар зүйлчилж байгаа явдал болсон шүү. Биеэ үнэлэх хар тамхи мансууруулах бодис түүнийг худалдан борлуулсан орлого, зэвсгийн наймаа, эд эрхтний наймаа. Авлига албан тушаалаас ашигласан олсон орлогуудаа эдийн засгийн эргэлтэд оруулах гэдэг энэ ерөнхий агуулгаас халиад гэмт хэргийн улмаас олсон орлого эд зүйлийг ашигладаг хуучин уламжлалт эрүүгийн эрх зүйн томьёоллуудыг бүгдийг нэг ийм том нэрийн дор эрүүгийн эрх зүйн хувьд томьёолоод явж байгаа шүү. Энийгээ бас харж үзээрэй. 
Эрүүгийн эрх зүй бол нийгмийн хор аюулыг учруулсан хор хохирлынх нь шинж чанараар ялгаж төрийн цээрлэлт үзүүлдэг ийм хэм хэмжээ хэт ерөнхий томьёолсон байгаа шүү гэдгийг энэ дашрамд хэлье. Тэгээд төслийг дэмжиж байна. 

М.Энхболд: -Я.Содбаатар гишүүн үг хэлнэ. Гишүүд танхимдаа цуглаарай. 
Я.Содбаатар: -Энэ хуулийг хэлэлцэн батлахыг дэмжиж байгаа. Монгол Улсын хувьд бол гаднын байгууллагуудын зөвлөмж санал гэхээсээ илүү дотоодын санхүү эдийн засгийн байдлыг сайжруулах Монгол Улсын өөрийнхөө ард иргэдийн аж ахуйн нэгжүүдийн аюулгүй байдлыг хангах, цаашдаа улсынхаа тогтвортой байдлыг хангах үүднээс энэ хууль тогтоомжуудыг нь олон улсын байгууллагатай харилцаж байгаа юмнууд бол явж байгаа. Тийм учраас энэ хуулийг бол баталж гаргах зайлшгүй шаардлагатай байгаа. Зүгээр энэ хуулиар гол орж ирж байгаа нэг зүйл бол тэр эцсийн өмчлөгчийн харилцаатай холбоотой юмнууд байгаа. Энэ дээр маш сайн яаж дагалдах бусад хуулиудад нэмэлт би цаашаа ороод явах байх гэж бодож байна. Бүртгэлийн тогтолцооны хууль. Бүртгэлийн тогтолцоог боловсронгуй болгох, бүртгэлийн тухай хуульд өөрчлөлт оруулах асуудлууд. 

Энэ аж ахуйн нэгжүүдийг болон төрийн бус байгууллагууд ашгийн болон ашгийн бус энэ байгууллагуудыг зохицуулах зөв авч явах асуудлууд үүний цаана явж байгаа. Үүний цаана сая Х.Нямбаатар гишүүн хэллээ. Бид нар өнгөрсөн Эрүүгийн хууль батлахдаа энэ мөнгө угаах гэдгийг нэлээд өргөн хүрээнд томьёолсон. Одоо бол энэ хүрээнд аваад үзэх юм бол бид нар энэ мөнгө угаахтай тэмцэх хуулийн харилцан үйлчлэл бол бас нэлээд өргөн хүрээнд болсон гэж ойлгож байгаа. 

Иргэдийн зүгээс энэ бид нарын гаргаад байгаа энэ хууль тогтоомжуудын хэрэгжилтэд л гол анхаарлаа хандуулаач гэдэг зүйлийг ярьж байгаа гэдгийг холбогдох байгууллагууд анхааралдаа аваач гэж хүсэж байгаа юм. хариуцлага тооцох асуудлууд ялангуяа энэ хөрөнгө мөнгөтэй холбоотой албан тушаалтай холбоотой энд хариуцлага тооцдог тодорхой эргэж хариулт өгдөг. Сая бол Хууль зүйн дэд сайд өөрөө яриад сууж байна л даа. Би ахлаад орсон одоо ингээд хүч хүрэхгүй байна гээд. Юунд хүч хүрэхгүй байгаа юм манай хүчний байгууллагууд. Тэрийгээ энэ Их Хурал дээр оруулж ирээд хууль, тогтоомж болгоод шаардлагатай гэвэл өөрчлөлт оруулаад ингээд төр шиг байж хариуцлага алдсан ард иргэдийн хөрөнгө мөнгө, энэ баялаг бүтээгчдийн өгч байгаа татварын хөрөнгөд гар дүрээд байгаа тэр нөхдүүд дээр хариуцлага ярьдаг. Хууль бус зүйлийг хийгээд байгаа энэ зүйлүүдийг л таслан зогсоохыг хүсээд байгаа шүү дээ. Иргэдийн хамгийн том хүсэмжлэл бол энэ шударга ёсны хүсэмжлэл байгаа юм. тэгэхээр энэ чиглэлд гаргаж байгаа хууль тогтоомжуудын хэрэгжилтийг хангах чиглэлд бол нэлээд анхаарч ажиллахыг бол олон гишүүд хэлж байна л даа. Би бол санал нэг байна. 

Тийм учраас энэ хууль бол мэдээж би бол энэ намрын чуулгандаа багтаад гарах байх. 
Энэ хуулийн хэрэгжилтийг хангаж ажиллах бусад хуультайгаа уялдуулах чиглэл рүү нэлээд анхаарч ажиллаач ээ гэдгийг бас онцолж хэлмээр байгаа юм. Тухайлбал би түрүүн хэлсэн гадаадын иргэдийн хадгаламж Монголд байршуулаад байгаа. Тэрүүгээрээ бодит эдийн засагт биш мөнгө хүүлэлтийн зарчмаар ажиллаад байгаа. Хүүн дээр ажиллаад байгаа энэ зүйл дээр энэ арилжааны банкууд Монгол банк холбогдох хууль юундаа оруулаад энийгээ хянаж болдоггүй юм уу. Сая бол жишээ нь тэр санхүүгийн хяналтын дарга бол бид нар энийг хянахгүй байгаа гэсэн ухаантай юм ярьж байна. Банк бус санхүүгийн байгууллага хадгаламж зээлийн хоршоо нь ороод ирсэн. Их хэмжээний мөнгө эргэж байна шүү дээ. Тэгэхээр энэ мөнгөнийхөө хяналтыг сайжруулах тухай л энэ энэ хуулинд орж ирээгүй. Дараа нь ямар хуулинд орж ирэх юм бэ гэх мэтчилэн энэ хуулиа батлаад гаргасны дараа дараагийн хууль тогтоомжуудад татварын болон бүртгэлийн гэх мэтчилэн хуулиудаа энэ зүйлээр оруулж ирэх. Хуулийг батлаад гаргасан хэрэгжилтийг хангах чиглэлд нэлээд анхаараач гэдгийг тодотгож хэлээч баярлалаа. 

М.Энхболд: -Б.Баттөмөр гишүүн үг хэлнэ. 

Б.Баттөмөр: -Энэ хуулийг бид нар хэлэлцэж батлах ёстой. Гэхдээ бид ФАТАФ-ын 40 зөвлөмж ч гэдэг юм уу саарал жагсаалтад орохгүй гэдэг байдлаар асуудлыг өнгөц харж болохгүй. Энэ мөнгө угаана гэдэг чинь бол өөрөө маш их том ойлголт. Эдийн засагт бол асар их том сөрөг үр дагавартай ийм үйл ажиллагаа шүү дээ. ФАТАФ-аас өгч байгаа зөвлөмж бол танай эдийн засагт байж байгаа мөнгө угаалт чинь бол эдийн засагт чинь сөргөөр нөлөөлөөд байна гэдэг утгаар өгч байгаа зөвлөмж гэж ойлгох ёстой. Манайхан мөнгө угаах терроризмыг санхүүжүүлэх гээд их том нэр өгсөн болохоос биш мөнгө угаана гэдэг чинь өөрөө тэр эдийн засгийн гэмт хэрэгтэй тэмцдэг чиглэлээр тусдаа ийм хууль байх ёстой гэж би ингэж ойлгодог юм. Ийм учраас асуудлыг өргөн хүрээнд авч үзэх ийм шаардлага Монгол Улсын онцлогт нь тохироод өнөөдөр эдийн засагт ямар үр дагаврууд үүсээд байна. Манай төсвийн орлого яагаад нэмэгдэхгүй байна. Жилд 500, 600 тэрбум төгрөгөөр нэмэгдээд байгаа юм. 
Гэтэл энэ их баялаг гадагшаа яваад байдаг. Гэтэл бол энэ чинь мөнгө угаалт явж байгаа шүү дээ. Мөнгө угаана гэдэг чинь бол бүртгэлгүй байгаа бүх мөнгийг л угаах гэж байгаа мөнгө гэж үзэж байгаа шүү дээ. Энийг ойлгох ёстой юм байгаа юм. энэ хуулийг одоо хийхдээ бол энэ бүртгэлийн байгууллагын шинэчлэл одоо хийгдэнэ. Сая хууль нь буцсан байгаа. Эд хөрөнгийн бүртгэл, хувь хүний бүртгэл тэр одоо хэд хэдэн төрлийн бүртгэлүүд байгаа шүү дээ. Энэ Бүртгэлийн хуулийн шинэчлэлүүдтэй уялдах ёстой гэж нэгдүгээрт бодож байна. 

Хоёрдугаарт энэ хаврын чуулганаар энэ татварын байгууллагын эрх зүйн шинэчлэл хийгдэнэ. Аж ахуйн нэгжийн орлогын албан татвар, Татварын ерөнхий хууль. Хувь хүний орлогын албан татвар гээд энэ хуулиудын шинэчлэл явагдана. Энэ хүрээнд энэ хуулийг авч үзэх ийм шаардлага байгаа юм. Бас одоо хаврын чуулганд өргөн баригдах бол энэ гаалийн хууль байгаа юм. 

Гаалийн хуулийг энэ хуультайгаа уялдуулах ийм ажил байж байгаа юм. Сая одоо бид нар ингээд энэ чуулганаар банкны эрх зүйн шинэчлэлүүдийг төв банкны хууль, Арилжааны банкны хуулиудыг банкны тэр мөнгөн хадгаламжийн даатгалын хуулиудыг гаргалаа шүү дээ. Энэ хуулиудтай бол энэ мөнгө угаах, терроризмыг санхүүжүүлэх энэ хууль бас уялдах ёстой. Энэ уялдааг нь та бүгд үлдэж байгаа хугацаанд хангах ийм шаардлага бол байна гэж ингэж үзэж байна. 

Сүүдрийн эдийн засаг гэж юм байдаг. Манайхан бол харамсалтай нь энийг ерөөсөө тооцдоггүй. Сүүдрийн эдийн засаг дотор чинь л энэ мөнгө угаах гэж юм явж байгаа шүү дээ. Монгол Улсын эдийн засгийн ДНБ-ний хэдэн хувьтай тэнцэх хэмжээний сүүдрийн эдийн засаг байна гэхээр яг тоо хэлдэг хүн Монголд байхгүй. Тэгэхээр би юу гэж бодож байна вэ гэхээр мөнгө угаахтай тэмцэнэ гэдэг чинь сүүдрийн эдийн засгийнхаа хэмжээг тогтоож байж дараа нь энэ асуудлыг хэлэх ёстой. Энийг тэр татварын байгууллага нь гаргадаг юм уу, статистикийн байгууллага нь гаргадаг юм уу. Бусад орнуудад бол статистикийн байгууллагууд нь гаргадаг л даа. Энийг тодорхой хугацаанд улирал бүл, хагас жил бүр гаргадаг. Тэгээд жил бүрийн төсвийг мөнгөний бодлогыг ярихдаа тэр сүүдрийн эдийн засгийн хэмжээг бүртгэлгүй эдийн засгийн хэмжээг яаж багасгадаг юм бэ гэдгээрээ тухайн тэр Засгийн газрын үйл ажиллагааг дүгнэдэг тийм системийг бий болгох хэрэгтэй. Бүртгэлгүй байгаа бүх бизнесийг бол одоо сүүдрийн эдийн засагт хамруулдаг. Энийг хэлэхийг хүсэж байна. 
Төгсгөлд нь бол манай санхүү, эдийн засгийн байдал бол гадна талдаа бол маш муу нэр хүндтэй байгаа. Сая тэр Ч.Хүрэлбаатар сайд хэлж байна. Зарим банкууд бол гаднын Америкийн ганц банктай харьцаж байгаа юм. Тэрийг нь хүлээн зөвшөөрнө. Бусад банк нь хүлээн зөвшөөрнө. Энэ юутай холбоотой вэ гэхээр ерөөсөө л энэ мөнгө угаадаг терроризмыг санхүүжүүлж байгаа энэ хуулийн хэрэгжилт эдийн засгаа бүрэн хянаж чадахгүй байгаа гэдгийг л бидэнд харуулж өгч байгаа юм. Тийм учраас энийг бид анхаарч ажиллах ийм шаардлагатай. 

М.Энхболд: -Би зочин танилцуулъя. Иргэний нисэхийн ерөнхий газрын харьяа Газрын тусгай үйлчилгээний албаны ажилтнууд Улсын Их Хурлын үйл ажиллагаа, Төрийн ордонтой танилцаж байгаа юм байна. Та бүхэнд ажлын амжилт сайн сайхныг хүсэн ерөөе. 

М.Билэгт гишүүн үг хэлнэ. 

М.Билэгт: -Манайд мөнгө угаах гэмт хэрэг одоо бас байх нөхцөл нь юунаас бүрдээд байгаа юм бэ гэхээр хамгийн гол нь хадгаламжийн хүү өндөр тэр дундаа манайх гаднын валютын хадгаламж маш ихээр хүлээн зөвшөөрөгдсөн байдаг. Үүнээс үүдэж мөнгө угаах нөхцөл бүрдээд байгаа юм. Ер нь хардахаас арга байхгүй. Хажуугаар нь 27 жил болоход энэ банкуудтай олон улсын хэмжээнд салбар нь байдаг хүлээн зөвшөөрөгдсөн тэр бага хүүтэй зээл олгох ийм банкны салбарыг үүсгэх энэ хууль, эрх зүйн орчныг бүрдүүлээгүй. Энэ бүрээс үүдэж мөнгө угаах гэмт хэрэг Монголд байгаа гэдгийг хардахаас арга байхгүй юм. Хөрөнгө оруулалтын банктай холбоотой хууль уг нь Улсын Их Хурлаар батлагдаж гарч хууль эрх зүйн орчин нь бий болоод гаднын банкууд бас манайд салбараа нээх энэ нөхцөлийг бүрдүүлэх гээд бараг жил шахам болж байна л даа. Хууль нь өргөн баригдаад. Манай З.Нарантуяа гишүүн л эдийн засгийг ахалж байгаа. Оруулахгүй байсаар байгаад бараг жил шахам болж байна. Тэгэхээр энийгээ бас хурдан оруулмаар байна гэдгийг энд хэлмээр байна. 
Ингэхээр зэрэг валютын хадгаламж гэдэг дээр онцгой анхаарах хэрэгтэй. Хэрэв валютын хадгаламж байдаггүй бол бас манайд энэ төгрөгийн ханш унах нөхцөл бас тэр бүр бүрдэхгүй байх боломжтой шүү дээ гэдгийг бас анхааруулж хэлмээр байна. Сая тэр Ц.Нямдорж сайдын хэлж байгаатай санал нийлж байна. Энэ чинь үнэхээр мөнгө угаах гэмт хэрэгтэй тэмцэх тэр Монголбанк, Тагнуулын ерөнхий газар үүргээ биелүүлээгүйгээс болж өнөөдөр Монголд энэ төгрөгийн ханш унаж эдийн засаг хямрах нөхцөл бүрдсэн. 

Гэхдээ Монголын хүн ам цөөхөн шүү дээ гуравхан сая. Гэтэл валютын ханшийг өсгөхгүй байх зориудаар валютын ханшийг өсгөдөг хэсэгхэн бүлэг этгээд байдаг гэж одоо бас судалгаанд байдаг. Тэгэхээр энэ дээр энэ Тагнуулын ерөнхий газар хяналтаа тавиад л явахад энэ чинь валютын ханшийг зориудаар өсгөхгүй байх нөхцөл нь бүрдэнэ шүү дээ. Тийм учраас энэ хуулийг бол бас нэлээд чамбай сайн болж гараасай. Тэр олон улсын хэмжээнд хүлээн зөвшөөрөгдсөн хэмжээндээ очоосой гэдэг үндсээр дэмжиж байна. 

М.Энхболд: -Ц.Даваасүрэн гишүүн. 

Ц.Даваасүрэн: -Энэ хууль дээр бас нэг хэд хэдэн зүйлийг нэмэх шаардлага байгаад байгаа юм. Би бас өмнө нь ч бас саналаа хэлсэн юм. ер нь яагаад энэ асуудал үүсээд байна вэ гэхээр олон улсын байгууллагууд сүүлийн үед яагаад одоо манайхыг хар жагсаалтад оруулна гэдэг ийм зүйл яригддаг болов гэхээр жишээлбэл Монголбанканд жил бүр мөнгө угаахтай холбогдолтой аудитыг олон улсын байгууллага хийж байгаа юм. Гэтэл тэрний өгсөн зөвлөмжийг нь биелүүлдэггүй юм билээ л дээ. Өнгөрсөн жил Их Хурлаас томилж ажилласан ажлын хэсэг чинь бид нарын үйл ажиллагаатай танилцаж байхад тэр байгууллага нь бол маш их гомдол гаргасан юм билээ. Монголбанк биелүүлэхгүй байна гэдэг. Тэгээд энэ явсаар явсаар байгаад зөвхөн банк биш Монгол Улсын нэр хүндэд бол хохиролтой гэдгийг л ойлгох ийм шаардлага бол байгаад байгаа юм. Тэр гишүүд бас яриад байгаа юм шүү дээ. Өршөөлийн хууль гэдэг нэрийн далбаа шуугиан дор л бид эдийн засгийн ил тод байдлын хууль гээд ингээд заваан хууль баталсан. Нөгөө талаар энэ гишүүдийн хэлээд байгаа тэгээд энэ хууль гараад хэрэгжих үү гээд байгаа нь бас асуухаар зүйл мөн л дөө. Өнөөдөр жишээлбэл илт одоо Төв банкны юм уу, Банкны тухай хуулиа зөрчөөд байгаа банкны эзний хэд хэдэн банкийг эзэмшиж байгаа юмыг бид нар шийдэж чадахгүй байгаа шүү дээ. 
Монголбанканд бүх зэвсэг нь байгаа. Тэр банкийг татан буулгах лицензийг нь цуцлах гээд янз бүрийн арга хэмжээ авч чадна. Тэгэхдээ чадахгүй байгаа шүү дээ. Тэгэхээр бас л энэ дээр одоо ингээд хүч мөхөсдөх вэ гэж гишүүдийн бодож байгаа нь бол аргагүй байх гэж би ингэж бодож байгаа юм. Ер нь бол одоо энэ хууль дээр хамгийн гол анхаарах юм бол би оффшор бүс гэж бодож байгаа юм. Мөнгө угаалт тэнд явагдаж байгаа. Гэтэл бид нар оффшор гэдэг ойлголтыг зөвхөн төрийн албан хаагчдын хүрээнд яриад л сонирхлын зөрчлийн тухай хуульд л энэ бүс оффшор байна гэдэг л юм оруулсан. Харин бид нар энэ хуулин дээрээ энэ зүйлүүдийг чинь ярих хэрэгтэй шүү дээ. Ийм бүсэд мөнгө байршуулсан байвал энийг хориглоно. Дэлхий тэгж үзээд байна шүү дээ. Тэр бүсүүд чинь мөнгө угаагдаж байна гэж үзээд байна шүү дээ. 

Яг тэр терроризмтой тэр мөнгө угаалттай чинь тэмцэх газруудыг нь бид нар зааж өгөхгүй өнөөдөр ийм юм яриад сууж байна шүү дээ. 

Сонирхлын зөрчлийн тухай хуулинд биш хэдхэн төрийн албан хаагчидтай ярих биш нийт Монгол Улсын иргэн энийг чинь биелүүлэх ёстой юм шүү дээ. Тийм учраас иймэрхүү хуулин дээрээ харин тэр оффшор бүсийн тухай асуудал иймэрхүү зүйлүүдээ бол мөнгө угаалттай холбогдолтой оруулах ёстой. Гэтэл энэ  зүйл нь бол байхгүй. Өнөөдөр янз бүрийн гэмт хэрэг хийгээд зөв  зүгээр явж байгаа улсууд бий. Харин ч бүр ичихгүй нэр төрөө сэргээлгэнэ гэж давардаг болсон. Ийм улсууд ч байгаа. Илт олон юманд холбогдсон мөртөө өнөөдөр ингээд явж байгаа улсууд ч байгаа. Тэгэхээр би гишүүдийн энэ хэлээд байгаа сая Ж.Батзандан хэллээ, Ц.Нямдорж гишүүн хэллээ, Х.Нямбаатар гишүүн хэллээ. Хэрэгжих үү гэж. Их Хурлын гишүүд ингээд эргэлздэг болсон байна гэдэг чинь бол одоо ард түмэн бол гайхахаас өөр арга байхгүй шүү дээ. Хууль бол хангалттай байна. Бүтэц нь бол байна. Гэхдээ хэрэгждэггүй. Түүнээс давсан эрх бүхий ийм улсууд бий болсон байгаа учраас л ингэж байгаа шүү дээ. Тэгээд тэр хууль хүчний байгууллагууд нь халдаж нөлөөлж энийг засаж залруулж чаддаггүй. 

Тийм учраас энэ хууль гарлаа ч нөгөө олон улсын байгууллагууд чинь хэрэгжих үү, үгүй юу гэдэг дээр бас бид нартай ижилхэн эргэлзээтэй байж магадгүй. 

Тэгэхээр Монголын төр өнөөдөр бол бас нэг илт хууль зөрчсөн, илт хулгай хийсэн, илт луйвар хийсэн энэ улсуудтай бас нэг тооцдог болохгүй бол дараа дараагийн хулгайг дэмжиж байгаа хэрэг шүү дээ. 

Өмнө нь болсон юм чинь болдог гэдэг жишиг яваад байх юм бол энэ төр ингээд цаашаа хазайгаад л байна, хазайгаад л байна. Олон улсын байгууллагууд бид нарыг шүүмжилдгээрээ шүүмжлээд байна. Тэр талаасаа энэ хуулинд хэлэлцүүлгийн явцад нэмэлт, өөрчлөлт учраас жаахан... /минут дуусав/.

М.Энхболд: -Гишүүд үг хэлж дууслаа. Санал хураана мөнгө угаах болон терроризмыг санхүүжүүлэхтэй тэмцэх тухай хуульд нэмэлт, өөрчлөлт оруулах тухай хуулийн төслийн үзэл баримтлалыг хэлэлцэх нь зүйтэй гэсэн саналын томьёоллоор санал хураалт явуулъя. 

Санал хураалт. Санал хураалтад 59 гишүүн оролцож, 78 хувийн саналаар санал дэмжигдлээ. 
Хуулийн төслийн үзэл баримтлалыг хэлэлцэх нь зүйтэй гэж гишүүдийн олонх үзсэн тул мөнгө угаах болон терроризмыг санхүүжүүлэхтэй тэмцэх тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Эрүүгийн хуульд нэмэлт, өөрчлөлт оруулах тухай, Терроризмтой тэмцэх тухай хуульд нэмэлт, өөрчлөлт оруулах тухай, Зөрчлийн тухай хуульд нэмэлт, өөрчлөлт оруулах тухай, Зөрчил шалган шийдвэрлэх тухай хуульд өөрчлөлт оруулах тухай, Гаалийн тухай хуульд нэмэлт оруулах тухай, Шуудангийн тухай хуульд өөрчлөлт оруулах тухай, Хуулийн этгээдийн улсын бүртгэлийн тухай хуульд өөрчлөлт оруулах тухай, Нотариатын тухай хуульд нэмэлт оруулах тухай, Хуульчийн эрх зүйн байдлын тухай хуульд нэмэлт оруулах тухай, Мөнгө угаах болон терроризмыг санхүүжүүлэхтэй тэмцэх тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төслүүд болон “Хууль батлагдсантай холбогдуулан авах зарим арга хэмжээний тухай” Улсын Их Хурлын тогтоолын төслийг анхны хэлэлцүүлэгт бэлтгүүлэхээр Хууль зүйн байнгын хороонд шилжүүллээ. 



Дараагийн асуудал байна. Хүний эрхийн дэд хорооны бүрэлдэхүүнд өөрчлөлт оруулах тухай” Улсын Их Хурлын тогтоолын төслийг хэлэлцье. 



Төслийн талаар Хууль зүйн байнгын хорооны санал, дүгнэлт гарсан. 



Санал, дүгнэлтийг Ж.Батзандан гишүүн танилцуулна. Ж.Батзандан гишүүнийг индэрт урьж байна. 



Ж.Батзандан: -Улсын Их Хурлын дарга эрхэм гишүүд ээ, Монгол Улсын Их Хурлын тухай хуулийн 24 дүгээр зүйлийн 24.6 Улсын Их Хурлын чуулганы хуралдааны дэгийн тухай хуулийн 14 дүгээр зүйлийн 14.4 дэх хэсгийг тус тус үндэслэн Хүний эрхийн дэд хорооны бүрэлдэхүүнд өөрчлөлт оруулах асуудлыг Хууль зүйн байнгын хороо 2018 оны 2 дугаар сарын 06-ны өдрийн хуралдаанаараа хэлэлцлээ. 


Улсын Их Хурал дахь Ардчилсан намын бүлэг 2018 оны 01, 04 тоот албан бичгээр Улсын Их Хурлын гишүүн Лувсанвандангийн Болдыг Хүний эрхийн дэд хорооны бүрэлдэхүүнд оруулах саналыг Байнгын хорооны хуралдаанд оролцсон гишүүдийн олонх дэмжсэн болно.



Улсын Их Хурлын эрхэм гишүүд ээ, Хүний эрхийн дэд хорооны бүрэлдэхүүнд өөрчлөлт оруулах асуудлаар Хууль зүйн байнгын хорооноос гаргасан санал, дүгнэлтийг хэлэлцэн шийдвэрлэж, “Хүний эрхийн дэд хорооны бүрэлдэхүүнд өөрчлөлт оруулах тухай” Улсын Их Хурлын тогтоолын төслийг хэлэлцэн баталж өгөхийг та бүхнээс хүсье. 



М.Энхболд: -Ж.Батзандан гишүүнд баярлалаа. 



Байнгын хорооны санал, дүгнэлтээс асуулттай гишүүн байна уу. Алга байна. Үг хэлэх гишүүн байна уу? Үг хэлэх гишүүн алга байна. Байнгын хорооны саналаар “Хүний эрхийн дэд хорооны бүрэлдэхүүнд өөрчлөлт оруулах тухай” Улсын Их Хурлын тогтоолын төслийг баталъя гэсэн саналын томьёоллоор санал хураалт явуулъя. 



Санал хураалтад 58 гишүүн оролцож, 60.3 хувийн саналаар санал дэмжигдлээ. Би та бүхэнд эцсийн найруулга танилцуулъя. 



“Хүний эрхийн дэд хорооны бүрэлдэхүүнд өөрчлөлт оруулах тухай” Монгол Улсын Их Хурлын тухай хуулийн 7 дугаар зүйлийн 7.1.7 дахь заалт Монгол Улсын Их Хурлын чуулганы хуралдааны дэгийн тухай хуулийн 14 дүгээр зүйлийн 14.4 дэх хэсгийг үндэслэн Монгол Улсын Их Хурлаас тогтоох нь. 



Улсын Их Хурлын гишүүн Л.Болдыг Хүний эрхийн дэд хорооны гишүүнээр баталсугай. 



2.Энэ тогтоолыг баталсан өдрөөс эхлэн дагаж мөрдсүгэй. Эцсийн найруулга дээр саналтай гишүүн байна уу? Алга байна. Эцсийн найруулга сонссонд тооцлоо. 



Дараагийн асуудал Төрийн аудитын байгууллагын албан хаагчдад олгох нэмэгдлийн хэмжээг тогтоох тухай Улсын Их Хурлын тогтоолын төслийг хэлэлцье. 



Төсвийн байнгын хороо энэ асуудлаар дүгнэлт гаргасан. Дүгнэлтийг Б.Баттөмөр гишүүн танилцуулна. Б.Баттөмөр гишүүнийг индэрт урьж байна. 


Б.Баттөмөр: -Улсын Их Хурлын дарга, эрхэм гишүүд ээ, 



Монгол Улсын ерөнхий аудитороос 2018 оны 1 дүгээр сарын 30-ны өдөр Улсын Их Хурлын даргад 2017 оны 12 дугаар сарын 26-ны өдөр Улсын Их Хурлын Төсвийн байнгын хороонд тус тус Төрийн аудитын байгууллагын албан хаагчийн нэмэгдлийн хэмжээг тогтоолгох саналаа ирүүлсэн юм. 



Монгол Улсын Ерөнхий аудиторыг Улсын Их Хуралд ирүүлсэн саналын дагуу Төсвийн байнгын хороо Монгол Улсын Их Хурлын чуулганы нэгдсэн хуралдааны дэгийн тухай хуулийн 36.1-д заасан зүйлээр 361 дэх хэсэгт заасны дагуу төсвийн төрийн аудитын байгууллагын албан хаагчдын нэмэгдлийн хэмжээг тогтоох Монгол Улсын Их Хурлын тогтоолын төслийг боловсруулан 2018 оны 2 дугаар сарын 07-ны өдөр хуралдаанаараа хэлэлцлээ. 



Төрийн аудитын тухай хуулийн 7.1, 7.12 бол Төрийн албаны тухай хуулийн 8.1 дэх хэсэгт тус тус зааснаа төрийн аудитын байгууллагын албан хаагчид төрийн тусгай албан хаагчийн ангилалд хамрагддаг байна. Төрийн тусгай албан хаагчийн цалин хөлс нь төрийн албаны тухай хуулийн 28.2.3-т зааснаар албан тушаалын цалин болон албан ажлын онцгой нөхцөлийн төрийн алба хаасан хугацааны зэрэг дэвийн докторын мэргэшлийн зэргийн нэмэгдлээс бүрдэхээр заасан бөгөөд төрийн тусгай албан хаагчийн нэмэгдлийн хэмжээг хууль тогтоомжоор тогтооно гэж мөн хуулийн 28.7 дахь хэсэгт заасан боловч Төрийн аудитын байгууллагын албан хаагчийн нэмэгдлийг хууль, тогтоомжоор тусгайлан зохицуулсан зохицуулалтгүй байна. 


Байнгын хорооны хуралдаанаар тогтоолын төслийг хэлэлцэх үед төрийн аудитын байгууллагын албан хаагчид нэмэгдэл олгох эрх зүйн орчныг бүрдүүлж хуулийн дагуу олгох нь зүйтэй гэж үзээд тогтоолын төслийг нэгдсэн хуралдаанаар хэлэлцүүлэн батлуулахыг хуралдаанд оролцсон гишүүд санал нэгтэйгээр дэмжсэн болно. 



Төрийн аудитын байгууллагын албан хаагчийн нэмэгдлийн хэмжээг тогтоох тухай Монгол Улсын Их Хурлын тогтоолын төслийг та бүхэнд хүргүүлсэн болно. Улсын Их Хурлын эрхэм гишүүд ээ, Төрийн аудитын байгууллагын албан хаагчийн нэмэгдлийн хэмжээг тогтоох тухай Монгол Улсын Их Хурлын тогтоолын төслийг хэлэлцэх талаар Төсвийн байнгын хорооны санал, дүгнэлтийг хэлэлцэж тогтоолын төслийг баталж өгнө үү. 



Анхаарал тавьсанд баярлалаа. 



М.Энхболд: -Б.Баттөмөр гишүүнд баярлалаа. Байнгын хорооны санал, дүгнэлттэй холбогдуулан асуулт асууж үг хэлэх гишүүн байна уу? Алга байна. 
Байнгын хорооны саналаар “Төрийн аудитын байгууллагын албан хаагчид олгох нэмэгдлийн хэмжээг тогтоох тухай”  Улсын Их Хурлын тогтоолын төслийг баталъя гэсэн санал хураалт явуулъя. 

Санал хураалт. Санал хураалтад 59 гишүүн оролцож, 64.4 хувийн саналаар санал дэмжигдлээ. Тогтоолын төсөл ингээд батлагдаж байна. Гишүүдэд эцсийн найруулга сонсгоё. Төрийн аудитын байгууллагын албан хаагчдад олгох нэмэгдлийн хэмжээг тогтоох тухай.
Төрийн албаны тухай хуулийн 28 дугаар зүйлийн 28.7 дах хэсгийг үндэслэн Монгол Улсын Их Хурлаас тогтоох нь. 

Нэг.Төрийн аудитын байгууллагын албан хаагчид болох нэмэгдлийн хэмжээг доор дурдсанаар тогтоосугай. 

1.Төрийн алба хаасан хугацааны нэмэгдлийг 5-25 хувиар, 

2.Албан ажлын онцгой нөхцөлийн хэмжээг 30 хүртэл хувиар, 

3.Мэргэжлийн зэргийн нэмэгдлийг 35 хүртэлх хувиар, 


Хоёр.Төрийн аудитын байгууллагын албан хаагчид нэмэгдэл олгох журмыг холбогдох хууль, тогтоомжид нийцүүлэн боловсруулж энэ тогтоолын 1-д заасан нэмэгдлийг албан тушаалын үндсэн цалингаас тооцож 2018 оны 3 дугаар сарын 1-ний өдрөөс эхэлж олгохыг Монгол Улсын Ерөнхий аудитор /Г.Хүрэлбаатарт зөвшөөрсүгэй/.

Эцсийн найруулга дээр саналтай гишүүн байна уу? Алга байна. Эцсийн найруулга сонссоноор тооцлоо. 


Энд би хэдэн эцсийн найруулга сонсгоё. Хэлэлцэх асуудал ингээд дуусаж байна. 

Хувь хүний орлогын албан татварын тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу? эцсийн найруулга сонслоо, Хамт өргөн мэдүүлсэн хувь хүний орлогын албан татварын тухай хуульд өөрчлөлт оруулах тухай хуулийг хэрэгжүүлэх зарим арга хэмжээний тухай Улсын Их Хурлын тогтоолын эцсийн найруулга дээр саналтай гишүүн байна уу? эцсийн найруулга сонслоо. Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу? эцсийн найруулга сонслоо. Хамт өргөн мэдүүлсэн нийгмийн халамжийн тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу? эцсийн найруулга сонслоо. Хууль хүчингүй болсонд тооцох тухай хуулийн эцсийн найруулга дээр саналтай гишүүн байна уу? эцсийн найруулга сонслоо. Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай, Нийгмийн халамжийн сангаас олгох тэтгэвэр, тэтгэмжийн тухай хуульд өөрчлөлт оруулах тухай хуулийн зүйлт хүчингүй болсонд тооцох тухай хуулиудыг хэрэгжүүлэх журмын тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу? Эцсийн найруулга сонслоо, Цэргийн албан хаагчийн тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн эцсийн найруулга дээр саналтай гишүүн байна уу? Эцсийн найруулга сонслоо. Цэргийн албан хаагчийн тэтгэвэр, тэтгэмжийн тухай хуульд өөрчлөлт оруулах тухай хуулийг дагаж мөрдөх журмын тухай хуулийн эцсийн найруулга дээр саналтай гишүүн байна уу? Эцсийн найруулга сонслоо. Саналтай гишүүн байна уу. эцсийн найруулга сонслоо. Ингээд өнөөдрийн чуулганы хуралдаанаар хэлэлцэх асуудлуудыг хэлэлцэж дууслаа. Өнөөдрийн чуулган үүгээр өндөрлөж байна. Маргааш өглөө 10 цагаас чуулгантай. Чуулган өндөрлөж байна. 

Дууны бичлэгээс буулгасан: 

ПРОТОКОЛЫН АЛБАНЫ  


ШИНЖЭЭЧ                                               П.МЯДАГМАА

